
ፖሊሲው የመንግሥትን የዕዳ ጫና 
እንዴት ይቀንሰዋል?

አዲሱ ገረመው  

  ኢትዮጵያ ፈጣንና ተወዳዳሪ ኢኮኖሚን 
ለመገንባት የጀመረችውን የለውጥ ጉዞ የሚደግፍ 
አዲስ የውጭ ምንዛሪ አስተዳደር ሥርዓት ማሻሻያ 
ይፋ አድርጋለች፡፡ ፖሊሲው ይዞት ከሚመጣው ዘርፈ 
ብዙ ጠቀሜታዎች መካከልም የመንግሥት እዳ ጫና 
ቅነሳ አንዱ መሆኑ ተጠቅሷል፡፡ ለመሆኑ አዲሱ ውጭ 
ምንዛሪ አስተዳደር ሥርዓት የመንግሥትን ዕዳ ጫና 
በምን መልኩ ይቀንሰው ይሆን?

  በፕላንና ልማት ሚኒስቴር የልማት እቅድና 
የመንግሥት ኢንቨስትመንት አስተዳደር ዋና ሥራ 
አስፈጻሚ አቶ በረከት ፍስሀጽዮን እንደሚሉት፤ ባለፉት 
ዓመታት ቀደም ብለው የነበሩ የማክሮ ኢኮኖሚ 
መዛባቶችን ለማረምና በኢኮኖሚው ያጋጠሙትን 
መዋቅራዊ ችግሮች ለመፍታት መጠነ ሰፊ የሆኑ የኢኮኖሚ 
ማሻሻያዎች ተግባራዊ ሲደረጉ ቆይተዋል፡፡ ከዚህ ጋር 
በተያያዘ የ 10 ዓመት የልማት እቅድና የመጀመሪያው 
ሀገር በቀል የኢኮኖሚ ማሻሻያ ተደርጓል፡፡ በዚህ ውስጥ 
በዋነኝነት የተለዩ የማክሮ ኢኮኖሚ ጉዳዮች፣ ምርትና 
ምርታማነትን፤ የኢንቨስትመንት ከባቢ ሁኔታን ማሻሻል 
የሚመለከቱ ጉዳዮችን መሠረት በማድረግ የመጀመሪያው 
ሀገር በቀል የኢኮኖሚ ሪፎርም ማሻሻያ ተግባራዊ 
ተደርጓል፡፡ 

ፖሊሲው የመንግስሥትን ... ወደ ገጽ 4 ዞሯል

ሞገስ ጸጋዬ

  ከ 11 የናይል ተፋሰስ ሀገራት መካከል ኢትዮጵያ፣ 
ሩዋንዳ፣ ታንዛኒያ፣ ዩጋዳንዳ፣ ብሩንዲና ደቡብ ሱዳን 
የናይል ትብብር ማዕቀፍ ስምምነትን ተቀብለው በፓርላማ 
አጽድቀዋል፡፡ ይህም ኢትዮጵያን ጨምሮ የላይኛው 
የተፋሰሱ ሀገራት ተጠቃሚነትን ለማረጋገጥ የሚያስችል 
ነው፡፡ ይህ ማዕቀፍ በቅኝ ግዛት ወቅት የተፈረሙ 
ስምምነቶች ትርጉም እንዳይኖራቸው ያደርጋል፡፡ ግብጽ 
በተባበሩት መንግሥታት ድርጅት የጸጥታው ምክር ቤትና 
በዓለም አቀፍ መድረክ ኢትዮጵያን ለመክሰስ ስታደርግ 
የነበረውን ጥረትም ምክንያት እንደሚያሳጣት የዘርፉ 
ምሁራን ይገልጻሉ፡፡

   የተፋሰስ ሀገራት ውሃን በጋራ ማልማት፣ መጠቀምና  
በጋራ ማስተዳደር እንዳለባቸው የናይል ትብብር ማዕቀፍ 
ሰነድ ያረጋግጣል፡፡ ይሁንና የውሃ ባለቤት የሆነችው 
ኢትዮጵያ ተጠቃሚ እንዳትሆንና ማዕቀፉም በአባል 
ሀገራቱ እንዳይጸድቅ ግብጽ የቻለችውን ሁሉ ጥረት 
ስታደርግ መቆየቷ ይታወቃል፡፡ በናይል የትብብር 
ማዕቀፍ ስምምነት መሠረት  ስድስት ሀገራት ከፈረሙ 
የውሃ አስተዳደር ኮሚሽኑ ይቋቋማል፡፡ የናይል ትብብር 
ማዕቀፍ ስምምነት መጽደቁና የኢትዮጵያን ውጤታማ 
የዲፕሎማሲ ጉዞን በተመለከተ የድንበር ተሻጋሪ ወንዞችና 
የውሃ ተመራማሪዎችን አነጋግረናል፡፡ 

  የድንበር ተሻጋሪ ወንዞች ተመራማሪ አምባሳደር 

የውሃ ዲፕሎማሲው ፍሬ

ኢብራሂም እንድሪስ እንደገለጹት፤ የናይል ትብብር 
ማዕቀፍ ስድስት የተፋሰሱ ሀገራት ማጽደቃቸው 
የኢትዮጵያ የ40 ዓመት የዲፕሎማሲ ጥረት ውጤት 
ነው፡፡ ወደፊት በሚደረጉ የውሃ ውይይቶች ላይ ትልቅ 
ጠቀሜታ አለው፡፡ ደቡብ ሱዳን ስድስተኛ ሀገር ሆና 
መፈረሟ የኢትዮጵያ የዲፕሎማሲ  ጥረት ማሳያ ነው፡፡ 
የናይል ትብብር ማዕቀፍ ስድስተኛው ሀገር ፈርሞ ካጸደቀ 
በኋላ  ከ60 ቀናት  በኋላ ኮሚሽኑ ይቋቋማል የሚል 
አንቀጽ በመኖሩ በቀጣይ የማዕቀፉ መቋቋም ብቻ ሳይሆን 
ኮሚሽኑ መደራጀት ይጀምራል፡፡ ይህም ኢትዮጵያ 

ለበርካታ ዓመታት ስትታገልለት የነበረው የዲፕሎማሲ 
ጥረት  ስኬታማ መሆኑን ማሳያ ነው ሲሉ ገልጸዋል፡፡ 

  ስድስት ሀገራት ማዕቀፉን መፈረማቸው በየትኛውም 
መመዘኛ ለኢትዮጵያ የዘመናት ጥያቄዎቿን የመለሰ 
ነው የሚሉት የድንበር ተሻጋሪ ወንዞች ተመራማሪው፤ 
ይህም የዘመናት ጥያቄዋ የልፋቷ ውጤት ብቻ ሳይሆን 
ዓለም አቀፋዊ የዲፕሎማሲ ድል እንደሆነም ይገልጻሉ፡፡  
የትብብር ማዕቀፍ ስምምነቱ ወደ ኮሚሽንነት ለመሸጋገር 
ወደሚችልበት ደረጃ መድረሱ ግብጽ ኢትዮጵያን 
ለዓለም ማህበረሰብ የምትከስበት ምክንያት እየተሸረሸረ 

ይመጣል፡፡ በቀጣይ የታችኛው የተፋሰሱ ሀገራት 
የተለያዩ ጥረቶች መሞከራቸው ባይቀርም ማዕቀፉ ሕጋዊ 
መሠረት  በመያዙ ምንም አማራጭ እንደማይኖራቸው 
በመግለጽ ለኢትዮጵያ ትልቅ የሚባል የዲፕሎማሲ ድል 
መሆኑን  ይገልጹታል፡፡ 

  አብላጫው የናይል ተፋሰስ ሀገራት ማዕቀፉን 
ማጽደቃቸው በቀጣይ የተረጋጋ፣ እኩልነት ላይ 
የተመሰረተ የውሃ አጠቃቀም ሥርዓት ለመፍጠር ይረዳል 
ያሉት ተመራማሪው፤ በዋናነት ደግሞ ደቡብ

አምባሳደር ኢብራሂም እንዲሪስ አምባሳደር ነቢል ማህዲ ዶክተር ጥላሁን ኤርዱኖ

ትኩረት 
የሚሻው የኢትዮጵያ 

የምግብ ዋስትና



ዜና

ሔርሞን ፍቃዱ

አዲስ አበባ፡- በትግራይ ክልል ከውጭ ኃይሎች 
ጋር በመሆን በሕገወጥ መልኩ የወርቅ ማዕድን እየወጣ 
እንደሚገኝ የጊዜያዊ አስተዳደር ፕሬዚዳንት ጌታቸው 
ረዳ ተናገሩ፡፡ በክልሉ የሰፈነውን ሕገወጥነት ለመከላከል 
እየተሠራ መሆኑን ገልጸዋል።  

የክልሉ ፕሬዚዳንት ለክልሉ መገናኛ ብዙሃን በሰጡት 
መግለጫ እንዳሉት፤ በክልሉ ያለውን አለመረጋጋት 
በመጠቀም ከውጭ ኃይሎች ጋር በመተባበር የወርቅ 
ማዕድን በሕገወጥ መንገድ እየወጣ ይገኛል፡፡ 

የናይጄሪያ፣ የቻይና እና የሴኔጋል ዜጎች በሕገወጥ 
ሥራው ላይ የተሰማሩ መሆናቸውን ጠቅሰው፤ የወርቅ 
ማዕድኑን ለማውጣት አደገኛ ኬሚካሎች ጥቅም ላይ 
እየዋሉ ይገኛል በተለይ  ደግሞ ሳይናይድና ሜርኩሪ 
የተሰኙት ኬሚካሎቹ ደኖችና እንስሳት ላይ ጉዳት 
እያደረሱ መሆኑን አስረድተዋል፡፡ 

ወርቅ በተደራጀ መልኩ የሚያወጡ ሰዎች 
ኢኮኖሚውን ብቻ የሚጎዱ ሳይሆኑ የፀጥታ ችግርም 
እየተፈጠረ እንደሚገኝ ተናግረዋል፡፡ 

  በዋናነት  ከሕገወጥ ወርቅ ከማውጣት ባሻገር 
የተበተነ የጦር መሣሪያ በመኖሩ ሕገ ወጥ የመሣሪያ 
ንግድ፣ የመሬት ዝርፊያ፣ በተደራጀ መንገድ  እየተሠራ 
መሆኑን አመልክተዋል፡፡  

በክልሉ በተለይ በሽረ፣ ታሕታይ ቆራሮ፣ መቐለ፣ 
ዓዲግራት ከተሞች ከፍተኛ የመሬት ወረራ እየተደረገ 
መሆኑ መረጃዎች መሰብሰባቸውን ጠቅሰዋል፡፡ ይህን 
ለመቆጣጠር አስተዳደሩ ግብረሃይል አቋቁሞ ወደ ሥራ 
መግባቱን አስረድተዋል፡፡ 

በትግራይ ከውጭ ኃይሎች ጋር በመተባበር በሕገወጥ 
መልኩ  ወርቅ እየወጣ ይገኛል

  የክልሉ ፕሬዚዳንት እንዳሉት፤ ችግሩ ከአደረጃጀት 
መፍረስ ቀጥሎ የፖለቲካ ችግርና ሽኩቻው ውጤት ነው፡፡ 
በመሆኑም አደረጃጀቶች በተስተካከለ መንገድ በመዘርጋት 
ፍርድ ቤቶች፣ አቃቤ ሕግና ፖሊስ በምን መልኩ እየሠሩ 
እንደሆነ የክትትል ሥራ ያስፈልጋል ብለዋል፡፡ 

  በክልሉ ሴቶች መድፈርና ማገት  የዕለት ተግባር 
ሆኗል ያሉት ፕሬዚዳንቱ፤ ይህ ተግባር እንዲቆም  ጥሩ 

ምግባር ያላቸው የፖሊስ አባላት እና ከወንጀል ጋር 
የማይደራደሩ ሰዎች  ግብረ ኃይሉ  ውስጥ እንዲካተቱ 
መደረጉን ጠቁመዋል፡፡  

በመሆኑም በግብረ ኃይል በተጀመረው  ሥራ 
አብዛኛው ከማዕድን እና ከመሬት ወረራ ጋር ተያይዞ 
የሚሳተፉ የጦር ሠራዊቱ አባላት መሆናቸው እንደተለየ 
ገልጸዋል።

በሞገስ ተስፋ

አዲስ አበባ፡- የኢትዮጵያ የመንገድ ሽፋን 165 ሺህ 
863 ኪሎ ሜትር መድረሱን የኢትዮጵያ መንገዶች 
አስተዳደር ዋና ዳይሬክተር መሐመድ አብዱራህማን 
(ኢ/ር) ገለጹ፡፡  ከለውጡ ወዲህ 86 ፕሮጀክቶችን 
ማጠናቀቅ እንደተቻለ አንስተዋል።   

መሐመድ አብዱራህማን (ኢ/ር) ከኢትዮጵያ ፕሬስ 
ድርጅት ጋር በነበራቸው ቃለምልስ  እንደተናገሩት፤ 
ከለውጡ ወዲህ ፍትሃዊ የመንገድ ተደራሽነት ለማረጋገጥ 
ከ10 ዓመቱ የልማት ግብ ጋር የሚጣጣም የአምስት ዓመት 
ስትራቴጂክ እቅድ ተቀርጾ እየተሠራ ነው፡፡ 

በአሁኑ ወቅት በካፒታል ፕሮጀክቶች ሥር  12 ሺህ 
አምስት ኪሎ ሜትር  የሚጠጋ ርዝመት ያላቸው 188 
የመንገድ ፕሮጀክቶች እየተገነቡ ይገኛል ብለዋል፡፡ በ2016 
በጀት ዓመት  አንድ ሺህ 126  ፕሮጀክቶች ለማከናወን 
እቅድ ተይዞ  የተሠራ ሲሆን፤ አፈጻጸማቸው 73 በመቶ 
መሆኑን ጠቁመዋል። 

የ 10 ዓመት የልማት እቅድ ሲጀመር እንደ መነሻ 
ተደርጎ የተወሰደው የ2012 ዓ.ም የመንገድ ሽፋን መሆኑን 
የገለጹት ዋና ዳይሬክተሩ፤ በሶስት ዓመታት በተከናወነ 
የመንገድ ዘርፍ ልማት ፕሮግራም የመንገድ ሽፋን 165 
ሺህ 863 ኪሎ ሜትር ማሳደግ ተችሏል፡፡  

እንደ ኢንጂነር መሐመድ ገለጻ፤ በዓለም አቀፍ 
መለኪያ መሠረት በ2012 ዓ.ም በአንድ ሺህ ኪሎ ሜትር 
ስኩየር ላይ የነበረው የመንገድ ጥግግት 130 ነጥብ ዘጠኝ 
ኪሎ ሜትር እንደነበር አስታውሰው፤ በአሁኑ ወቅት 
የመንገድ ሽፋኑ በማደጉ ጥግግቱ ወደ 144 ነጥብ አምስት 
ኪሎ ሜትር አድጓል ሲሉ አስረድተዋል።

በ2012 ዓ.ም 56 በመቶ የሚሆነው ማህበረሰብ 
ክረምት ከበጋ የሚያስኬድ መንገድ ለማግኘት አምስት 
ኪሎ ሜትር ይጓዝ እንደነበር ያስታወሱት ዋና ዳይሬክተሩ፤ 
ባለፉት ሶስት ዓመታ በተከናወኑ የመንገድ መሠረተ ልማት 

ሥራዎች አሁን ላይ ክረምት ከበጋ የሚያስኬድ መንገድ 
ለማግኘት  አምስት ኪሎ ሜትር የሚጓዘው ሕዝብ ብዛት 
32 ነጥብ 7 በመቶ መሆኑን ገልጸዋል፡፡   

የመንገድ ግንባታ ሲካሄድ ዋና መንገድ 20 ዓመት 
እንዲያገለግል ታሳቢ ያደረገ መሆኑን  የጠቆሙት ኢንጂነር 
መሐመድ፤ ከዋና መንገዶች ጋር መጋቢ የሚባሉት ደግሞ 
15 ዓመት ዕድሜ እንዲኖራቸው ተደርጎ የሚገነቡ 
ናቸው ብለዋል፡፡  አሁን ላይ አስተዳደሩ የሚጠግናቸው 
መንገዶች በብዛት የአገልግሎት ዘመናቸውን የጨረሱ 
መሆናቸውን አስረድተዋል።  

የጥራት ችግር ያለባቸው መንገዶች ስላሉ ችግሩን 
ለማስተካከል የሚሠሩ ሥራዎች እንዳሉ ጠቁመው፤ ይሁን 
እንጂ መንገዱን ማስተካከል ብቻ ሳይሆን  መንገዶች 

የኢትዮጵያ የመንገድ ሽፋን 165 ሺህ 863 ኪሎ 
ሜትር ደርሷል

- ከለውጡ ወዲህ 86 ፕሮጀክቶችን ማጠናቀቅ ተችሏል  

ሲሠሩ በተገቢው የጥራ ደረጃ መሥራት የሚያስችል  ሥራ 
እየተከናወነ ነው ሲሉ ተናግረዋል።

ከለውጡ ወዲህ በጣም ሰፋፊ የመንገድ መሠረተ 
ልማቶች እየተገቡ መሆኑን የተናገሩት ኢንጂነር መሐመድ፤ 
ከ2011 ዓ.ም እስከ 2015 ዓ.ም ባለው ጊዜ ውስጥ  159 
ፕሮጀክቶች ወደ ግንባታ ገብተዋል ብለዋል።

እንደ  ዋና ዳሬክተሩ ገለጻ፤ ፕሮጀክቶችን መጀመር  
ብቻ ሳይሆን መጨረስ የሚያስችል አሠራር ተተግብሯል። 
በአዲስ ተነሳሽነት ከለውጡ ማግስት  86 ፕሮጀክቶችን 
ማጠናቀቅ ተችሏል፡፡

በእነዚህና ሌሎች ጉዳዮች ዙሪያ ከዋና ዳሬክተሩ 
መሐመድ አብዱራህማን (ኢ/ር) ጋር ያደረግነው 
ቃለምልልስ በተጠየቅ ዓምዳችን ያገኙታል፡፡ 

ልጅዓለም ፍቅሬ 

አዲስ አበባ፡- በተጠናቀቀው የ2016 በጀት ዓመት 
16 ሺህ 600 ለሚሆኑ ተመላላሽና ተኝቶ ታካሚዎች 
የካንሰር ሕክምና አገልግሎት መስጠቱን  የቅዱስ 
ጳውሎስ ሆስፒታል ሚሊኒየም ሕክምና ኮሌጅ 
አስታወቀ፡፡ 

በቅዱስ ጳውሎስ ሆስፒታል ሚሊኒየም ሕክምና 
ኮሌጅ የካንሰር ሕክምና ማዕከል ኃላፊና የካንሰር 
ህክምና ስፔሻሊስት ዶክተር መሀመድ ኢብራሂም 
ለኢትዮጵያ ፕሬስ ድርጅት እንዳስታወቁት፤ የቅዱስ 
ጳውሎስ የካንሰር ህክምና ማዕከል በተጠናቀቀው በጀት 
ዓመት ለ16 ሺህ 600 የካንሰር ህሙማን አገልግሎት 
ሰጥቷል፡፡

ማዕከሉ በበጀት ዓመቱ 15 ሺህ ተመላላሽና አንድ 
ሺህ 600 ተኝቶ ታካሚ ማስተናገድ መቻሉን የገለጹት 
ዶክተር መሀመድ፤ በመጠናቀቅ ላይ የሚገኘው የካንሰር 
ማዕከል ወደ አገልግሎት ሲገባ እንደ ሀገር በዘርፉ 
ያለውን ችግር ለመቅረፍ ከፍተኛ ሚና እንደሚጫወት 
ጠቁመዋል፡፡

በሆስፒታሉ በ20 አልጋ እንዲሁም ለተመላላሽ 
የሚሆኑ ሶስት ክፍሎች በሚገኙ ባለሙያዎች ብቻ 
ነው አገልግሎቱ እየተሰጠ የሚገኘው ያሉት ዶክተር 
መሀመድ፤ በማዕከሉ ያሉ ክፍተቶች ለመሙላት 
በሆስፒታሉ የተጀመረው የካንሰር ህክምና ማዕከል 
ግንባታ በፍጥነት አጠናቅቆ መፍትሔ ለመስጠት 
ትኩረት ተደርጓል ብለዋል፡፡

እንደ ዶክተር መሀመድ ገለጻ፤ ማዕከሉ ባለው 
ሁኔታ አገልግሎቱ ይሰጥ እንጂ ደረጃውን የጠበቀ 
ህክምና እየተሰጠ ነው ለማለት የማያስደፍር በመሆኑ 
ቢያንስ ቀላል ችግር የሚባሉትን ቀድሞ ለመፍታት 
ከሚመለከተው ባለድርሻ አካል ጋር እየተሠራ ነው፡፡ 

የቦታ ጥበት፣ ተኝቶ ማከሚያ አልጋ ማነስ እንዲሁም  
የተለያዩ ማሽኖች አለመኖር በማዕከሉ ከሚስተዋሉ 
ተግዳሮቶች መካከል ይገኛሉ ሲሉ ገልጸዋል፡፡

ዶክተር መሀመድ፤ በዓለም ጤና ድርጅት መስፈርት 
መሠረት አንድ የጨረር ማሽን ለአንድ ሚሊዮን ሰዎች 
በመሆኑ ለኢትዮጵያ 120 የጨረር ማሽን የሚያስፈልግ 
መሆኑን ጠቅሰው፤ ይህም የሚጠይቀውን  ከፍተኛ 
ወጪ ለማሟላት  የግሉ ዘርፍ ማሳተፍ እንደሚጠይቅ 
አብራርተዋል፡፡

በሆስፒታሉ አብዛኛው ጊዜ የጡት ካንሰር ህሙማን 
እንደሚመጡ ዶክተር መሀመድ  ገልጸዋል፡፡

በቀጣይም በቴክኖሎጂ የተደገፈና  የተሻለ 
አገልግሎት ለመስጠትና ከተለያዩ ጤና ተቋማት ጋር 
በጋራ በመሥራት ህሙማን በወቅቱ ወደ ሆስፒታሉ 
መጥተው እንዲታከሙ ለማድረግ እቅድ መያዙንም 
ነው ዶክተር  መሀመድ ያስረዱት፡፡

በማዕከሉ ከ16 ሺህ በላይ 
የካንሰር ህሙማን የሕክምና 

አገልግሎት አግኝተዋል
አቶ ጌታቸው ረዳ

መሀመድ ኢብራሂም (ዶ/ር)                           

ዜና

ገጽ 3

ዳግማዊት አበበ

  አዲስ አበባ፡- በኤሌክትሮኒክስ ዘዴ ከ235 ቢሊዮን 
ብር በላይ የነዳጅ ግብይት መፈጸሙን የነዳጅና ኢነርጂ 
ባለሥልጣን አስታወቀ፡፡ የታለመለት የነዳጅ ድጎማ 
አሠራር ተግባራዊ ከተደረገ ጀምሮ 30 ቢሊዮን ብር 
የሚጠጋ ድጎማ መደረጉም ተገልጿል፡፡

  በነዳጅና ኢነርጂ ባለሥልጣን የኮሙኒኬሽንና 
ሕዝብ ግንኙነት ዳይሬክተር ወይዘሮ በቀለች ኩማ 
ለኢትዮጵያ ፕሬስ ድርጅት እንደተናገሩት፤ በመላ ሀገሪቱ 
የነዳጅ ግብይትን ሙሉ በሙሉ በኤሌክትሮኒክስ ዘዴ ብቻ 
እንዲከናወን ከተደረገ በኋላ 235 ቢሊዮን 859 ሚሊዮን 
879 ሺህ ብር በላይ የነዳጅ ግብይት በኤሌክትሮኒክስ 
ዘዴ  ተፈጽሟል፡፡ 

  ወይዘሮ በቀለች እንዳስታወቁት፤ የነዳጅ ግብይት 
ሙሉ በሙሉ በኤሌክትሮኒክስ ዘዴ ብቻ እንዲከናወን 
በተቀመጠው አቅጣጫ መሠረት እስከ ሰኔ 28 ቀን 
2016 ዓ.ም ድረስ በአጠቃላይ ካሉት አንድ ሺህ 665 
የነዳጅ ማደያዎች ውስጥ አንድ ሺህ 636ቱ በቴሌ ብር  
ተመዝግበዋል፡፡ ከነዚህ ውስጥ ተግባራዊ የኤሌክትሮኒክስ 
የገንዘብ ዝውውር የጀመሩ አንድ ሺህ 557 ማደያዎች 
ናቸው ብለዋል፡፡ 

  ወደ ትግበራ የገቡትን አቅም በማሳደግና 
በማጠናከር ማንኛውም ግብይት በኤሌክትሮኒክስ ዘዴ 
ብቻ እንዲከናወን የመቆጣጠር ሥራ ከኢትዮ ቴሌኮም 
ጋር እየተሠራ ይገኛል ያሉት ወይዘሮ በቀለች፤ በሌላ በኩል 
በነዳጅ የችርቻሮ መሸጫ ዋጋ ላይ በተደረገው ተከታታይ 
የዋጋ ማስተካከያ ምክንያት ከጎረቤት ሀገራት ዋጋ ጋር 
ለማቀራረብ መቻሉን ተናግረዋል፡፡

  እንደ ዳይሬክተሯ ገለጻ፤ የታለመለት የነዳጅ ድጎማ 
አሠራር ተግባራዊ ከተደረገ ጀምሮ እስከ ሰኔ 28 ቀን 

በኤሌክትሮኒክስ ዘዴ ከ235 ቢሊዮን ብር በላይ የነዳጅ ግብይት ተፈጽሟል
- 30 ቢሊዮን ብር የሚጠጋ የነዳጅ ድጎማ ተደርጓል 

2016 ዓ.ም ድረስ ለ199 ሺህ 510 ተሽከርካሪዎች በጥቅሉ 
29 ቢሊዮን 839 ሚሊዮን 479 ሺህ 318  ብር ድጎማ 
ተደርጓል፡፡ 

  በየካቲት ወር መጨረሻ ለተሸከርካሪዎች ሲሰጥ 
በነበረው ድጎማ ላይ  ማስተካከያ መደረጉን አስታውሰው፤   
በዚህም የድጎማ መጠኑን በከፍተኛ ደረጃ መቀነስ ተችሏል 
ብለዋል፡፡

  በነዳጅ ዋጋ ማስተካከያና የታለመለት ድጎማ 

ውሳኔው ሲተገበር አነስተኛ ገቢ ባላቸው የህብረተሰብ 
ክፍሎች ላይ የጎላ ተጽዕኖ ሳያደርስ እንዲፈጸምና ዜጎችን 
በሕዝብ ትራንስፖርት አማካይነት ለመደገፍ ያለመ 
መሆኑን አስረድተዋል።

  ለነዳጅ ድጎማ የሚውለው ገንዘብ ከነዳጅ ውጤቶች 
ከሚሰበሰብ ታክስ እንደሚሸፈን መደረጉን ዳይሬክተሯ 
ጠቁመዋል፡፡ 

የሕዝብ ትራንስፖርት አገልግሎት የሚሰጡ 

አመለወርቅ ከበደ

አዲስ አበባ፡- በ2016 በጀት ዓመት በ27 ሺህ 720 
የምግብና ጤና ነክ ተቋማት ላይ የቁጥጥር ሥራ መሠራቱን 
የአዲስ አበባ ምግብና መድኃኒት ባለሥልጣን አስታወቀ፡
፡ ጥፋተኛ ሆነው በተገኙ አንድ ሺህ 130 ተቋማት ላይ 
የተለያየ ርምጃ መወሰዱም ተገልጿል፡፡

በባለሥልጣኑ የምግብና ጤና ነክ ተቋማት ቁጥጥር 
ዘርፍ ዳይሬክተር አቶ እስጢፋኖስ ጌታቸው ለኢፕድ 
እንደተናገሩት፤ በ2016 በጀት ዓመት በ27 ሺህ 720 
የምግብና ጤና ነክ ተቋማት ላይ የቁጥጥር ሥራ በመሥራት 
አንድ ሺህ 130 ተቋማት ላይ የተለያየ ርምጃ ተወስዷል፡፡

በበጀት ዓመቱ በአጠቃላይ ርምጃ ከተወሰደባቸው 
ተቋማት መካከል 964 ተቋማት የጽሁፍ ማስጠንቀቂያ 
የተሰጣቸው መሆኑን ጠቁመዋል። 161 የሚሆኑቱ ደግሞ 
እንዲታሸጉ ተደርጓል፤ በተጨማሪ ለህብረተሰቡ ጤና 
አስፈላጊ ሆነው በመገኘታቸው አምስት ተቋማት ፍቃዳቸው 
ተሰርዞ ከገበያ እንዲወጡ ተደርጓል ብለዋል። 

አቶ እስጢፋኖስ እንደገለጹት፤ ተቋሙ በሁለት አይነት 
መልኩ የቁጥጥር ሥራ ይሠራል፡፡ የመጀመሪያው ቁጥጥር 
በባለሥልጣኑ በመደበኛነት የተመዘገቡ ተቋማት ላይ 
በዓመት በአማካኝ አራት ጊዜ ቁጥጥር ይደረጋል፡፡

በሌላ በኩል የቁጥጥር ሥራ የሚሰራው በማህበረሰብ 
ጥቆማ አማካኝነት ነው ያሉት አቶ እስጢፋኖስ፤ በዚህም 
ማህበረሰቡ በሚሰጠው ጥቆማ መሠረት ባለሥልጣን 
መሥሪያ ቤቱ ናሙና ወስዶ ምርቶችን መርምሮ ለጤና አስጊ 
ከሆነ ርምጃ እንዲወሰድ ያደርጋል ሲሉ አስረድተዋል። 

ዳይሬክተሩ እንደገለጹት፤ በዘንድሮ ዓመት አዲስ 
ክፍለ ከተማ ልዩ ስሙ መርካቶ እና ጉለሌ ክፍለ ከተማ 
ሁለት መጋዘኖች ከቅቤ ጋር ሌላ ነገር በመቀላቀል ሲሸጡ 
ተገኝተው እንዲታሸጉ ተደርጓል፡፡

የተጠረጠሩ ምርቶች ናሙና ተወስዶ ምርመራ የተደረገ 
ሲሆን፤ በውጤቱ መሠረት ለጤና አስጊ ሆኖ በመገኘቱ 

ስድስት ሺህ 500 ኪሎ ግራም፤ በግምት ከስድስት ሚሊዮን 
ብር በላይ የሚሆን ቅቤ ከፅዳት አስተዳደርና ፖሊስ ጋር 
በመቀናጀት እንዲወገድ ተደርጓል ብለዋል፡፡

የበሰበሰ በርበሬ ሲፈጭ የተገኘ ተቋም እንዲታሸግ 
ተደርጎ፤ ናሙና በመውሰድ ምርመራ ተደርጓል፡፡ በዚህም 
የተመረዘና ለጤና አስጊ ሆኖ በመገኘቱ 105 ኪሎ ግራም 
የበሰበሰ በርበሬ እንዲወገድ ተደርጎ ለተቋሙም አስተካክሎ 
እንዲሠራ የመጨረሻ ማስጠንቀቂያ ተሰጥቷል ሲሉ 
አስረድተዋል፡፡

በተጨማሪም  ማር አስመስሎ ሲያመርት የነበረ 
ግለሰብ፤ ለዘይት በተሰጠ የብቃት ማረጋገጫ ሌላ 
ነገር ሲያመርቱ የነበሩ፤ የመጠቀሚያ ጊዜ ያለፈበትን 
ለስላሳ የመጠቀሚያ ጊዜ ሲቀይር የተገኘ እና ሌሎች 
ሕገወጥ ተግባራት ሲያከናውኑ የተገኙ ተቋማት ርምጃ 
ተወስዶባቸዋል ብለዋል፡፡ 

በመጨረሻም ዳይሬክተሩ፤ ማህበረሰቡ ለጤና አስጊ 
የሆኑ ምርቶችን የሚያቀርቡ ተቋማትን በሚመለከትበት 
ወቅት በአራት ኪሎ በሚገኘው ዋናው መሥሪያ ቤት እና 
በክፍለ ከተማ በሚገኙ ቅርንጫፍ ጽህፈት ቤት ቀርበው 
ጥቆማ እንዲያደርስ ጥሪ አቅርበዋል፡፡

በመዲናዋ ከ27 ሺህ በላይ የምግብና ጤና 
ነክ ተቋማት ላይ ቁጥጥር ተደርጓል

- አንድ ሺህ 130 ተቋማት የተለያየ ርምጃ ተወስዶባቸዋል

ተሽከርካሪዎችን ብቻ ተጠቃሚ የሚያደርገው 
የታለመለት የነዳጅ ድጎማ በሰኔ ወር 2014 ዓ.ም 
መጀመሩና ከ160 ሺህ በላይ ተሽከርካሪዎች ላይ 
ተግባራዊ መደረጉ የሚታወስ ነው፡፡

  የነዳጅ ግብይት ደግሞ ሙሉ በሙሉ 
በኤሌክትሮኒክስ የክፍያ መንገዶች እንዲሆን በአዲስ 
አበባ ከተማ ከሚያዚያ ወር 2015 ዓ.ም ጀምሮ ተግባራዊ 
መደረጉ ይታወቃል።

ሳሙኤል ወንደሰን 

አዲስ አበባ፦ ኅብረተሰቡ በክረምት ወራት ከሚከሰቱ 
ተላላፊና ተላላፊ ካልሆኑ በሽታዎች ራሱን ሊጠብቅ 
እንደሚገባ የጤና ሚኒስቴር ገለጸ። 

የጤና ሚኒስቴር እና የተጠሪ ተቋማቱ አመራርና 
ሠራተኞች በአለርት ኮምፕርሄንሲቭ ስፔሻላይዝድ 
ሆስፒታል የአረንጓዴ ዐሻራ መርኃ-ግብር ትናንት 
አካሂደዋል። 

በወቅቱ የጤና ሚኒስትር መቅደስ ዳባ (ዶ/ር) 
እንደገለጹት፤ የአረንጓዴ ዐሻራ መርኃ-ግብር ምቹና ጸዱ 
ከባቢ በመፍጠር በሽታን ቀድሞ ለመከላከል በሚደረገው 
ጥረት ከፍተኛ አስተዋፅኦ አለው፡፡ ኅብረተሰቡ አካባቢውን 
ጸዱ በማድረግ በክረምት ወራት ከሚከሰቱ ተላላፊና 
ተላላፊ ካልሆኑ በሽታዎች ራሱን ሊጠብቅ ይገባል።

ወቅቱ ሰዎች አብዛኛው ጊዜያቸውን በቤት ውስጥ 
እንዲያሳልፉ የሚያደርግ ነው።  ራስን ተላላፊና ተላላፊ 
ካልሆኑ በሽታዎች ለመከላከል በቤት ውስጥ ንጹህ አየር 
እንዲኖር መስኮቶችን መክፈት እንደሚገባ ተናግረው፤ 
እንቅስቃሴዎችን ማድረግ እና ስፖርት መሥራት 
እንደሚገባ ተናግረዋል።

በጤና ሚኒስቴር የአረንጓዴ ዐሻራ መርኃ-ግብር  

ነፃ የህክምና አገልግሎቶች እና የግንዛቤ ማስጨበጫ 
ሥራዎችን እንደሚሠሩ ጠቁመው፤ በዘንድሮ ክረምት 
በአረንጓዴ ዐሻራ መርኃ-ግብር ለምግብነት፣ ለህክምና 
ግብዓትና ለምርምር የሚጠቅሙ 500 ሺህ ችግኞችን 
ለመትከል ታቅዶ ወደ ሥራ ተገብቷል ነው ያሉት።

ይህም ከተጠሪ ተቋማት ጋር በመተባበር የሚከናወን 
ሲሆን በአለርት ኮምፕርሄንሲቭ ስፔሻላይዝድ ሆስፒታል 
በተካሄደው የአረንጓዴ ዐሻራ መርኃ-ግብር 20 ሺህ 
ችግኞች እየተተከሉ መሆኑን አንስተው፤ ችግኞቹ 
የአየር ንብረት ለውጥ የሚያደርሰውን አሉታዊ ተፅዕኖ 
ለመከላከል እንዲሁም ለምግብነትና ለሀገር በቀል ሕክምና 
አገልግሎት የሚውሉ መሆናቸውን ተናግረዋል።

የሚተከሉ ችግኞችን እለት ተእለት በመንከባከብ 
ትውልድን የምናንጽበት፣ አብረን የምንሠራበት እና 
አብረን የምናሳድግበት ትልቅ ዘመን ከፊታችን አለ 
ያሉት ዶክተር መቅደስ፤ ሕዝቡ ችግኞችን በመትከልና 
በመንከባከብ እያደረገ ያለውን ጥረት አጠናክሮ ሊቀጥል 
ይገባል ብለዋል። 

የዘንድሮው የአረንጓዴ ዐሻራ መርሃ ግብር በሀገር 
አቀፍ ደረጃ "የምትተክል ሀገር፤ የሚያፀና ትውልድ" 
በሚል መሪ ኃሳብ ሰባት ነጥብ አምስት ቢሊዮን ችግኞችን 
ለመትከል ታቅዶ እየተሠራ መሆኑ ታውቋል።

ኅብረተሰቡ በክረምት ወራት ከሚከሰቱ 
በሽታዎች ራሱን ሊጠብቅ ይገባል

ከ1ኛው ገጽ የዞረ

  እንደ አቶ በረከት ማብራሪያ፤ ሪፎርሙ ከያዛቸው 
ጉዳዮች በዋናነነት የገንዘብ ሪፎርም፣ የመንግሥት የልማት 
ድርጅቶች ውጤታማነትን ማረጋገጥ፤ የዕዳ ጫናን መቀነስ 
የተካተቱ ናቸው። በገንዘብ ፖሊሲው ውስጥ ደግሞ በዋነኝነት 
ወደ ዘመናዊ የገንዘብ ፖሊሲ ሽግግር ማድረግና ዘመናዊ የሆኑ 
የገንዘብ ፖሊሲ ማዕቀፎችን ሥራ ላይ ማዋል ከተያዙ ጉዳዮች 
ውስጥ ዋነኞቹ ናቸው። ከዚህ ጋር በተያያዘ የሚነሳው የውጭ 
ምንዛሬ ተመን ውጤታማ እንዲሆን በኢኮኖሚ ውስጥ ያሉ 
መዛባቶችን ማረም የሚሉ ጉዳዮችም ይገኛሉ። አብዛኞቹም 
ተግባራዊ ተደርገዋል። በኢኮኖሚው ውስጥ የተፈጠሩትን 
መዛባቶች ለማረምም ከፍተኛ አስተዋጽኦ አበርክተዋል። 
  ከነዚህ ውስጥ በዋነኝነት ተግባራዊ ሳይደረግ የቆየው የውጭ 
ምንዛሪ ተመንን የሚመለከተው ጉዳይ ሲሆን፤ ይህ የተለያዩ 
ማነቆዎችን ለመፍታት አሁን ላይ ተግባራዊ መደረጉን  
አቶ በረከት አንስተዋል። አንደኛው የኢኮኖሚ ሪፎርም 
ተጠናቆ ወደ ሁለተኛው ሲገባ ከተለዩ ጉዳዮች ውስጥ አንዱ 
ሁለተኛው ሀገር በቀል የኢኮኖሚ ሪፎርም ውጤቶችን 
ማጠናከር፤ ከዚህም ባለፈ ያልተፈጸሙ ጉዳዮችን  መፈጸም 
የሚል ስለመሆኑም አስታውቀዋል። 
  የኢኮኖሚ መዛባትን በተጨባጭና ሙሉ ለሙሉ ለመለወጥ 
መወሰድ ካለባቸው ርምጃዎች አንዱ ከውጭ ምንዛሪ 
ተመን ጋር የተገናኙ ሲሆኑ፤ ይህን ተግባራዊ ማድረግ 
ከሚያመጣቸው ጠቀሜታዎች አንዱ የመንግሥትን ዕዳ 
ማቅለል  እንደሆነም በማብራሪያቸው ገልጸዋል።
  እንደ አቶ በረከት ገለጻ፤ በዚህ ትግበራ ወቅት በዋነኝነት 
የማክሮ ሪፎርም ከያዛቸው ጉዳዮች የመንግሥት ዕዳ ጫና 
ቅናሳ  አንዱ ነው። የኢትዮጵያ ብሔራዊ ባንክ የሀገሪቱን 
የውጭ ምንዛሪ አስተዳደር ሥርዓት ማሻሻሉም የዚሁ 
ትግበራ አንድ አካል ሲሆን፤ ይህም የሀገሪቱን የዕዳ ጫና 

ለመቀነስ ከፍተኛ ሚና ያለው ነው።
  አቶ በረከት እንደሚሉት፤ የእዳ ጫና ሲባል ከዚህ ቀደም 
ሀገሪቷ የተበደረችውንና ኢኮኖሚው የሚፈልጋቸው ቀጣይ 
የልማት ፋይናንስ ፍላጎቶችን ይጭራል። አሁን በተደረገው 
ማሻሻያ ውስጥ የዕዳ ሽግሽግ  እንዲኖር እንዲሁም የዕዳ 
ዘላቂነትን ከመፍታት አንጻር የተደረጉ ስምምነቶች አሉ። 
በተለይ ኢትዮጵያ የነበረባትን የዕዳ ጫና የሚመለከት 
የስምምነት ማዕቀፎች ይገኛሉ። በዚህ የስምምነት ማዕቀፍ 
የመንግሥት ዕዳ የሚሸጋሸግ ይሆናል። በተጨማሪም የክፍያ 
ጊዜን በማዘግየት የነበረውን ተጽዕኖ ያስታግሳል። 
  ከዚህ ባለፈ በመካከለኛ ዘመንና በረጅም ጊዜ አጠቃላይ 
ኢኮኖሚ ውስጥ ምርትና ምርታማነትን በማሳደግና 
ተወዳዳሪነትን በማሳደግ ኤክስፖርትን የሚያበረታታ ይሆናል 
ነው ያሉት። ይህም የንግድ ሚዛኑን የሚያስተካክል እንደሆነ 
ገልጸዋል። የንግድ ሚዛኑ ሲስተካከል አጠቃላይ የመንግሥት 
ዕዳ የመክፈል አቅም ይፈጥራል የሚል ሃሳብ ሰጥተዋል። 
  በገንዘብ ሚኒስቴር የታክስ ፖሊሲ መምሪያ ኃላፊ አቶ 
ሙላይ ወልዱ እንደሚሉት፤ የፖሊሲ ማሻሻያው ከታክስ 
ገቢ አሰባሰብ ጋር አዎንታዊ አበርክቶ ያለው ነው። በአንድ 
በኩል የኢኮኖሚ መነቃቃት ይኖራል። ገቢና ወጪ ምርቶች 
ላይ ዕድገት እንዲመጣ ያደርጋል። አምራቾችም በቂ የውጭ 
ምንዛሪ እንዲያገኙ ይረዳል። የሀገር ውስጥ ምርቶችም 
ይጨምራሉ።  የሥራ ዕድል በከፍተኛ ሁኔታ ይጨምራል። 
ከዚህ አንጻር ኢኮኖሚው ሲነቃቃ የታክስ ገቢው ይሰፋል።
  የኢኮኖሚ መነቃቃቱ የሚፈጥረው የታክስ መሠረት 
መስፋፋት በውጭ ምንዛሪ አማካኝነት ወደ ውጭ ከሚላክና 
ወደ ሀገር ውስጥ ከሚገባ የምርት ገበያ የሚመጣ ገንዘብ 
የሀገርን ገቢ ይጨምራል የሚሉት አቶ ሙላይ፤ ገቢ በጨመረ 
ቁጥር ደግሞ ዕዳ የመክፈል አቅም እንደሚጨምር ይናገራሉ። 

የነበረውን መክፈልና ወደ ፊትም እዳ እንዳይጨምር 
ማሻሻያው ትልቅ ሚና እንዳለው አመላክተዋል። 
  ወደ ውጭ የሚላኩ ምርቶች በብዛትም ሆነ በተወዳዳሪነት 
በዋጋም ቢጨመር የውጭ ምንዛሪ ግኝቱም ይጨምራል 
በማለት፤ ይህ ደግሞ የሀገሪቱን ዕዳ ለመክፈልም ሆነ ተጨማሪ 
ውዝፍ እዳ እንዳይኖር ያደርጋል ሲሉ ገልጸዋል
  “ኢትዮጵያ በዓለም አቀፍ ደረጃ የኢኮኖሚ ተዋናይ 
ሆና የምትፈልገውን እቃ የምትገዛበት፤ የምትፈልገውን 
የምትሸጥበትን እድል ታገኛለች። ጥቂቶች ከሚጠቀሙበት 
ሥርዓት ወደ ብዙኃን ጠቃሚነት ያሸጋግራል። የሀገሪቱ 
ኢኮኖሚ እያደገ በሄደ ቁጥር ተወዳዳሪነትንና የራስን ጥቅም 
የማስከበር ጠንካራ አቅም የሚፈጥር ነው። ሀገሪቷ በዓለም 
አቀፍ ደረጃ ያላትን ተሰሚነትም እያሳደገ ይሄዳል” ብለዋል። 
  “በዓለም ላይ ተወዳዳሪ የሚያደርገው ትልቅ ኢኮኖሚ 
መገንባት እንጂ ትልቅ ቁጥር አይደለም” በማለት፤ ዋናው 
ጉዳይ ትልቅ ኢኮኖሚ ፈጥሮ የራስን ጥቅም ማስከበሩ 
እንደሆነና ከዚህ አንጻር ማሻሻያው በተለይም የመንግሥትን 
ዕዳ ለመቀነስ ተገቢ መሆኑን አብራርተዋል  
  የኢትዮጵያ ብሔራዊ ባንክ የውጭ ምንዛሪ አስተዳደር 
ሥርዓት ማሻሻያን አስመልክቶ  በሰጠው ማብራሪያ፤ 
የውጭ ምንዛሪ ማሻሻያው ከሚያስገኛቸው ጥቅሞች አንዱ 
የመንግሥትን የማህበራዊ ወጪ ለመደገፍና ለውጭ ዕዳ 
ክፍያ የሚውለው ከፍተኛ የብር ወጪ ሌሎች ወጪዎችን 
በማይሻማ መልኩ ለማረጋገጥ የሚረዳ የውጭ ዕዳ 
ማቅለያ ርዳታ ተገኝቷል። ይህን መሰል ርዳታ ቀደም ብሎ 
መገኘቱ መንግሥት ለማህበራዊና ድህነት ተኮር ወጪዎች 
የሚያውለው የሀብት አመዳደብ እንዳይስተጓጎልና በቀጣይ 
ዓመታትም ተጠናክሮ እንዲቀጥል ይረዳዋል።

ፖሊሲው የመንግሥትን ...

ሱዳን የበለጠ ተጠቃሚ ትሆናለች ብለዋል። ከውሃ ክፍፍል 
አኳያ ደቡብ ሱዳን  በቅኝ አገዛዝ ወቅት ለሱዳን የደረሳት የ 
18 በመቶ የውሃ ክፍፍል አካል ተደርጋ ስትታይ ቆይታያለች። 
ይህ ደግሞ እየጎዳት ቆይቷል። ግብጽ በአካባቢው የበላይነቷን 
ለማረጋገጥ መሠረት የሚሆናት ደቡብ ሱዳንና ሱዳን ናቸው፤ 
ምክንቱም እ.ኤ.አ በ1959 ሁለቱ ሀገሮች አንድ በነበሩበት ወቅት 
የፈረሙት ሰነድ ነው።

የ1959 ስምምነት አግላይ መሆኑን ደቡብ ሱዳን የናይል 
ትብብር ማዕቀፉን በማጽደቋ በተግባር አሳይታለች ያሉት 
ተመራማሪው፤ ማዕቀፉን ማጽደቋ ስምምነቱን በተግባር 
አለመቀበሏን ማሳያ ነውም ሲሉም ይገልጻሉ። “ከምንም በላይ 
ለኢትዮጵያ ትልቅ ፋይዳና ትርጉም አለው፤ ትልቅ የዲፕሎማሲ 
ስኬት አድርጎ ማየት ያስፈልጋል” ሲሉም አጽንኦት ሰጥተዋል።

በየትኛውም ጊዜ ለታችኛው የተፋሰሱ ሀገራት የሚጠቅመው 
ሕግ ነው ያሉት አምባሳደር  ኢብራሂም፤ ጉዳዩ በሕግ መታሰሩ 
ተጠቃሚ ያደርጋቸዋል። የላይኛው የተፋሰሱ ሀገራት የውሃ ባለቤት 
ናቸው፤ በተመሳሳይ ፍትሐዊና ሚዛናዊ በሆነ መንገድ እንጠቀም 
ብለው የሚጠይቁትም  የላይኛው የተፋሰሱ ሀገራት ናቸው። የናይል 
86 በመቶ ውሃን የምታዋጣው ኢትዮጵያ ናት፤ ቀሪው 14 በመቶ 
ከሌሎች የላይኛው የተፋሰሱ ሀገራት የሚመነጭ ነው። ማዕቀፉ 
የሚፈልገውን ድምጽ በማግኘቱ የውሃው ባለቤት  ሀገራት በጋራ 
ለመጠቀምና ለመልማት የሚያደርጉት ጥረት ሕጋዊ መሠረት አገኘ 
ማለት ነው ብለዋል።

እንደ ተመራማሪው ገለጻ፤ የዓለም አቀፍ ማሕበረሰብ በሕግ 
መገዛት የሚያምን በመሆኑ ሰነዱ ተቀባይነት ይኖረዋል።  እንዲሁም 
ከ20 ዓመታት በላይ ውይይት ሲደረግበት ቆይቶ አሁን ላይ ፍሬ 
ያፈራው የሕግ ማዕቀፍ  የመቀበል ሃላፊነትና ግዴታ አለባቸው። 
የታችኛው የተፋሰሱ ሀገሮች ስምምነቱን ከመቀበል ውጭ ምንም 
አማራጭ የላቸውም፤ የላይኛው ሀገራት በጋራ ተቀራርበው 
ከመሥራት በተጨማሪ ሊመጡ የሚችሉ ችግሮችን ለመቋቋም  
ውይይት መጀመር አለባቸው ሲሉ ያብራራሉ።

በአዳማ ሳይንስና ቴክኖሎጂ ዩኒቨርሲቲ የሰርቬይንግና 
ካርታ ኢንጂነሪንግ መምህር ኢንጂነር ጥላሁን ኤርዱኖ (ዶ/ር) 
የናይል ትብብር ማዕቀፍ ስምምነትን አስመልክቶ ለኢትዮጵያ 
ፕሬስ ድርጅት እንደገለጹት፤ አብዛኛው የላይኛው ተፋሰስ ሀገራት 
መፈረማቸው ለኢትዮጵያ የዲፕሎማሲ ድል ነው። የትብብር 
ማዕቀፉ በቅኝ አገዛዝ ወቅት ያለውን እ.ኤ.አ የ1929 እና የ1959 
ስምምነት ይተካል። 11 የተፋሰስ ሀገራት እያሉ ሁለት ሀገራት ብቻ 
በእብሪት ተነሳስተው የተፈራረሙት በመሆኑ የላይኛው ሀገራትን 
ያገለለ ነበር፤ ከዚህ በኋላ ግን ለኢትዮጵያ የመደራደር አቅምን 
የሚያሳድግ ነው።

ኢትዮጵያ በቅኝ ግዛት ውል የመገዛት ምንም አይነት ግዴታ 
የለባትም ያሉት ዶክተር ኢንጂነር ጥላሁን፤ ግብጾች በታሪክ 
አብዛኛውን ውሃ በመጠቀማቸው አሁንም እንዲቀጥል ጽኑ 
ፍላጎት አላቸው። ነገር ግን የትብብር ማዕቀፉ ወደ ኮሚሽንነት 
ለማደግ አስፈላጊውን ድምጽ በማግኘቱ ተቀባይነት አይኖረውም። 
ለዘመናት ሲጓተቱ የመጡ ከውሃ ጋር የተያያዙ የኢትዮጵያ ችግሮች 
እንደሚቀንሱ አስረድተዋል።

በስድስት ሀገራት የጸደቀው የናይል የትብብር ማዕቀፍ ዓለም 
አቀፍ ሕግ እንዲሆን ኢትዮጵያ  መሥራት አለባት ያሉት ዶክተር 
ጥላሁን፤ በሁሉም ሀገር ውስጥ ያሉ ኤምባሲዎች ሥራቸውን 
በሚገባ መሥራት አለባቸው። የ 1929 እና የ 1959 የቅኝ ግዛት 
ስምምነቶችን ሊተካ የሚችል መሆኑን ማሳወቅ አለባቸው። 
ከዚህ በኋላ የዓለም አቀፍ ሀገራትና ተቋማት በዓባይ ውሃ ላይ 
የሚኖራቸውን አመለካከት የሚቀይር በመሆኑ ለኢትዮጵያ ያለው 
ፋይዳ ትልቅ መሆኑን አስረድተዋል። 

በደቡብ ሱዳን የኢትዮጵያ ልዩ መልዕክተኛና ባለሙሉ 
ሥልጣን አምባሳደር ነቢል ማህዲ በበኩላቸው፤ የናይል ወንዝ 
ተፋሰስ ኮሚሽን ለመመሥረት ደቡብ ሱዳን ማጽደቋ ለኢትዮጵያ 
ዘርፈ ብዙ  ፋይዳ አለው።  የናይል ስምምነት ማዕቀፍን ለማጸደቅ 
ሂደቱ በጣም ከባድ ነበር። በደቡብ ሱዳን የኢትዮጵያ ኤምባሲ 
ባለፉት ሶስት ዓመታት  ብዙ ትግል አድርጓል፤ በመጨረሻም 
የዲፕሎማሲ ጥረት ውጤታማ ሆኗል ብለዋል።

ኮሚሽኑ ለመቋቋም የሚጠብቀው ስድስተኛ ሀገር መፈርምን 
ነው ያሉት አምባሳደሩ፤ ደቡብ ሱዳን ሃላፊነቷን ተወጥታለች። 
ከዚህ በኋላ ኮሚሽኑን ለማቋቋም ምቹ ሁኔታ ተፈጥሯል። ከ400 
መቶ ሚሊዮን በላይ የተፋሰሱ ሀገራት ህዝቦች ፍትሐዊ ተጠቀሚ 
እንዲሆኑ ይረዳል ሲሉ ገልጸዋል። 

ማዕቀፉን ደቡብ ሱዳን እንዳትፈርም ከግብጽ ከፍተኛ ጫና 
ነበር፤ በዚህ ጫና ውስጥ  ማጽደቋ የኢትዮጵያን የዲፕሎማሲ ጥረት 
ያሳያል። ኢትዮጵያ ብሔራዊ ጥቅሟን ለማስጠበቅ በጽናት ላይ 
የተመሠረተ የዲፕሎማሲ ትግል አድርጋለች፤ ውጤቱን ለማስቀጠል 
አሁንም የዲፕሎማሲ ጥረት ይፈልጋል። በቀጣይ ያጸደቁ ሀገራት 
ሰነዳቸውን ለአፍሪካ ህብረት በማስረከብ አፍሪካ ህብረት በ60 ቀናት 
ውስጥ ከተፋሰሱ ሀገራት መካከል ስድስት ሀገራት ማጽደቃቸውን 
ለአባል ሀገራቱ ያሳውቃል። ይህም   ኢትዮጵያ ከግብጽና ከሱዳን 
ጋር የምታደርገው ድርድር በናይል ትብብር ማዕቀፍ ስምምነት 
መሠረት እንዲሆን በማድረግ ኢትዮጵያን ተጠቃሚ ያደርጋታል።

አዲሱ ገረመው

በኢትዮጵያን ቀጣይነት ያለው የምግብ ዋስትና የማረጋገጥ 
ሥራ  አሁንም ትኩረት የሚሻ ጉዳይ እየሆነ መጥቷል። ኢትዮጵያ 
የምግብ ዋስትናን ለማረጋገጥ በምታደርገው ትግል እያጋጠሙ ያሉ 
ፈተናዎችና መፍትሄዎች ላይም ምሁራን ማብራሪያ ሰጥተዋል።

በአዲስ አበባ ዩኒቨርሲቲ የልማት ጥናት ኮሌጅ ፕሮፌሰር የሆኑት 
በላይ ስማኔ እንደሚሉት፤ ባለፉት ዓመታት በግብርናና በምግብ 
ዋስትና መሻሻል ረገድ መንግሥትም ሆነ ዓለም አቀፍ ድርጅቶች ሰፊ 
ተሳትፎ ቢያደርጉም ኢትዮጵያ የዜጎቿን የምግብ ዋስትና በማረጋገጥ 
ረገድ ከፍተኛ ለውጥ ማምጣት አልቻለችም። በዓለም አቀፍ  የዘርፉ 
ትርጓሜዎች መሠረት የምግብ ዋስትና ማለት እያንዳንዱ ግለሰብ 
ሁል ጊዜ በቂ፣ ደህንነቱ የተጠበቀ እና የተመጣጠነ ምግብ ማግኘት 
አለበት የሚለው ሲሆን፤  ከዚህ አንጻር የኢትዮጵያ የምግብ ዋስትና 
በሰፊው አልተረጋገጠም።

በተለያዩ የውስጥና የውጭ ተግዳሮቶች የተፈተነው ይህ 
ውስብስብ ጉዳይ ሀገሪቱ የምግብ ዋስትናዋን እንዳታረጋጋ እንቅፋት 
እንደሆነባት ፕሮፌሰር በላይ ይጠቅሳሉ። በዚህም እኤአ  እስከ 
2020 ድረስ የምግብ ዋስትና የተረጋገጠላቸው ሰዎች ቁጥራቸው 
የመቀነስ አዝማሚያ  እንደሚታይባቸውም ገልጸዋል። የምግብ 
ዋስትና ማጣትም መስፋፋትም ወደ 58 ነጥብ አንድ በመቶ እየደረሰ 
መሆኑንና  ይሄ በቁጥር በተለይ  ከሰሃራ በታች ባሉ የአፍሪካ 
ሀገራትም አሳሳቢ ደረጃ ላይ መድረሱን ያሳያል ነው ያሉት።

እንደ ፕሮፌሰር በላይ ማብራራያ፤ ሌላው የምግብ ዋስትና እጦት 
ማሳያ የመቀንጨር መስፋፋት ሲሆን፤ ይሄም አሁን በሚታየው እስከ 
34 ነጥብ አራት በመቶ ድረስ በኢትዮጵያ ውስጥ ይገኛል።   

በዋግኒንገን ዩኒቨርሲቲ ጥናትና ምርምር የኢትዮጵያ ቢሮ ኃላፊ 
ታዋቂ የግብርና ኢኮኖሚስት ዳዊት ዓለሙ (ዶክተር) ከፕሮፌሰር 
በላይ ግምገማ ጋር በመስማማት፤ የኢትዮጵያ የምግብ ዋስትና ሁኔታ 
ከጊዜ ወደ ጊዜ የሚለያይ እንደሆነና ይህም በዋናነት በዝናብ ላይ 
የተመሠረተ ግብርና ላይ በመመሥረት  የመጣ ስለመሆኑ ያብራራሉ

ዶክተር ዳዊት፤ “የሀገራችን የምግብ ዋስትና ሁኔታ ከጊዜ 
ወደ ጊዜ የሚለያይ ነው። ይሄም የምግብ ሥርዓታችን ዝናብ ላይ 
የተመሠረተ በመሆኑ፤ የዝናቡም ሁኔታ እንደየ  ወቅቱ ይለያያል። 
የምርቱ ሁኔታም የሚወሰነው በአብዛኛው በዝናብ ነው። በተለይ 
አሁን ባለው የአየር ንብረት ለውጥና ከተፈጥሮ ሀብት መመናመን 
ጋር በተያያዘ እንዲሁም ከጸጥታ ችግርና ዓለም አቀፍ የገበያ ሁኔታ 
ጋር በተያየዘ ተጽዕኖዎቹ ይጨምራሉ” ይላሉ።

ከምግብ ሉዓላዊነት አንጻር ገቢ ምርቶች ላይ መሠረት ያደረጉ 
ወሳኝ ዘርፎች አሉ በማለት፤ ይህ እንደ ዘይትና ሩዝ ያሉትን ምርቶች 
እንደሚያጠቃልል ይጠቅሳሉ። ለአብነትም ፤ “ሩዝ በዋናነት ወደ 
ለኢትዮጵያ የምትልከው ህንድ ኤክስፖርት አቆማለሁ ስትል ዓለም 
እንዴት እንደተናወጠ፣ ኢትዮጵያም ምን ያህል ልትጎዳ ትችል 
እንደነበር ማስታወስ ይቻላል” ሲሉ ገልጸዋል። 

   የምግብ ዋስትናን በማጎልበት ረገድ የመንግሥት ጣልቃ 
ገብነት ወሳኝ ሚና  እንደነበረው የገለጹት ዶክተር ዳዊት፤  የምግብ 
ዋስትናን ለማሻሻል የሴፍቲኔት ፕሮግራም  ተግባራዊ መደረጉን 
አንስተዋል። ፕሮግራሙ  ተጋላጭ ወረዳዎችን ኢላማ በማድረግ እና 
ተደራሽነቱን ከጊዜ ወደ ጊዜ ለማስፋት ከተነደፉት ቁልፍ ተግባራት 
አንዱ መሆኑንም ጠቅሰዋል። 

በአማራ ክልል ብቻ መርሃ ግብሩ በቅርቡ 17 ተጨማሪ 
ወረዳዎችን ያካተተ ሲሆን ይህም መንግሥት የምግብ እጥረቱን 
ለመቅረፍ የሚያደርገውን ጥረት እንደሚያሳይ ጠቁመዋል።  ይሁን 
እንጂ እነዚህ ጥረቶች በሀገሪቱ እየጨመረ ያለውን የምግብ ዋስትና 
ችግር ሁሉን አቀፍ በሆነ መልኩ ለመፍታት አሁንም በቂ  እንዳልሆነ 
ነው ያመላከቱት።

እንደ ዶክተር ዳዊት ማብራሪያ፤ ሌላው ከምግብ ዋስትና ጋር 
የተያያዘው ወሳኝ ጉዳይ  የኢትዮጵያ የሕዝብ ቁጥር መጨመር 
ነው። ከ1950ዎቹ ጀምሮ የሕዝብ ቁጥሩ በፍጥነት አድጓል።  ይህ 
ፈጣን የሕዝብ ቁጥር መጨመር በሀገሪቱ ሀብት ላይ ከፍተኛ ጫና 
በመፍጠር የምግብ ዋስትና ችግርን አባብሷል።  

ፕሮፌሰር በላይ  በበኩላቸው፤ ኢትዮጵያ ለምን የምግብ 
ዋስትናዋን በሚፈለገው ልክ ማረጋገጥ አቃታት ለሚለው ጥያቄ 
ምላሽ ሲሰጡ፤ የምግብ ዋስትናን ለማረጋገጥ የተለያዩ ጥረቶች 
ቢደረጉም ውስብስብ እና የተጠላለፉ ተግዳሮቶች ማጋጠመቸውን 
ይጠቅሳሉ። ከነዚህ ችግሮች ውስጥም የአየር  ንብረት ለውጥ ዋነኛ 
መንስኤ እንደሆነ ይናገራሉ።

እርሳቸው እንደሚሉት፤ ከ1960ዎቹ ጀምሮ የሙቀት መጠኑ 
በአንድ ነጥብ አንድ ዲግሪ ሴልሺየስ እየጨመረ የመጣ ሲሆን፤ይህ 
በ2050 እስከ ሦስት ዲግሪ ሴልሺየስ ሊጨምር እንደሚችል ጥናቶች 
ያሳያሉ። ይህ የአየር ንብረት ለውጥ የዝናብ ልዩነትን እና እንደ 
ጎርፍ እና ድርቅ ያሉ አስከፊ የአየር ሁኔታ ክስተቶች ድግግሞሽን  
ያበብሳል። በዚህም በእያንዳንዱ ዲግሪ ሴልሺየስ ጭማሪ እስከ 10 
በመቶ ያህል ምርት ይቀንሳል። 

ፕሮፌሰር በላይ ያነሱት ሁለተኛው አብይ ጉዳይ ፈጣን የሕዝብ 
ቁጥር መጨመር ሲሆን፤  እ.ኤ.አ. (በ2020) 117 ሚሊዮን የነበረው 
የኢትዮጵያ ሕዝብ በ2050 በእጥፍ እንደሚጨምር እና 215 
ሚሊዮን ይደርሳል ተብሎ እንደሚጠበቅ ጥናችን መነሻ አድርገው 
ተናግረዋል።  ይህ የሕዝብ ቁጥር መጨመር በእርሻ መሬት እና በውሃ 
ላይ ጨምሮ በተፈጥሮ ሀብት ላይ ከፍተኛ ጫና  እንደሚፈጥርም 
አብራርተዋል። "ችግሩ ያለው በሰዎች ቁጥር ላይ ብቻ ሳይሆን 
የምግብ፣ የመኖሪያ እና የሥራ ፍላጎታቸው ስለሚጨምር  ነው" 
ሲሉ ተናግረዋል።

በአሁኑ ጊዜ በካሬ ኪሎ ሜትር 105 ሰዎች የሚይዘው ይህ 
የሕዝብ ብዛት  ከ30 ዓመት በኋላ ወደ 193 ከፍ ስለሚል  የሀገሪቱን 
ሥነ-ምህዳር የመሸከም አቅም ላይ ስጋት እንደሚፈጥር ጭምር ነው 
ያስረዱት። ይህ  የምግብ ፍላጎትንም በከፍተኛ ሁኔታ እንደሚጨምር 
የገለጹ ሲሆን፤  በ2020 ኢትዮጵያ 26 ነጥብ 37 ሚሊዮን ቶን እህል 

ያስፈልጋት እንደነበር፤ ይህ ፍላጎት እ.ኤ.አ. በ 2050 ወደ 48 ነጥብ 
33 ሚሊዮን ቶን ያድጋል ተብሎ እንደሚጠበቅ፤ ይህ የተተነበየው 
ፍላጎት በ2030 ኢትዮጵያ አሁን ካላት ደረጃ ጋር ሲነጻጸር 12 
ሚሊዮን ቶን ተጨማሪ ምግብ እንደሚያስፈልጋት ያሳያል ነው 
ያሉት። 

የማህበራዊ መረጋጋት እጦትን እንደ ሌላው ወሳኝ ምክንያት  
የጠቀሱት ፕሮፌሰር በላይ፤ ግጭቶችን ጨምሮ የውስጥ እና የውጭ 
አለመረጋጋት የምግብ ዋስትናን በእጅጉ እንደጎዳው አብራርተዋል።

እንደ ፕሮፌሰሩ ማብራሪያ፤ ሰላምና መረጋጋት ከሌለ ግብርናን 
በብቃት ማልማትና የምርት ስርጭትን ማረጋገጥ ፈታኝ ይሆናል። 
ለአብነትም  እንደ የዩክሬን ጦርነት ያሉ ውጫዊ ሁኔታዎች በዓለም 
አቀፍ የምግብ አቅርቦት ሰንሰለት ላይ ተፅዕኖ በመፍጠር የኢትዮጵያን 
የምግብ ዋስትና ሁኔታ የበለጠ እንዲወሳሰብ አድርገውታል።  

በሌላ በኩል የግብርና ምርታማነት ማሻሻያ ጥረቶች በቂ 
አለመሆኑ፤ በዚህም ጥራት ያለው የግብርና ግብዓቶችን በወቅቱና 
በበቂ ሁኔታ ማቅረብ አሁንም  ተግዳሮት መሆኑን ተናግረዋል።

በሕዝብ ብዛትና ከአስተራረስ ዘይቤ የተነሳ የመሬት መጎሳቆል 
በከፍተኛ ሁኔታ ምርት ማምረትን እንደቀነሰ በመጥቀስ፤ ለአብነትም 
አንዳንድ የጎጃም አካባቢ ላይ አብዛኛው ገበሬ ከገብስ፣ ስንዴና ጤፍ 
ምርት ወጥቶ ባህር ዛፍ ወደ ማምረት ሥራ መግባቱንና ይህ የሆነው 
ደግሞ  አብዛኛው የዛ አካባቢ አፈር አሲዳማ በመሆኑ ምክንያት 
እንደሆነ ጠቅሰዋል።  ይህ ብቻ ሳይሆን በሌሎች አካባቢዎችም ብዙ 
የመስኖ ቦታዎች ጨዋማ እየሆኑና ብዙ መሬት ከምርት ውጭ እየሆነ 
ይገኛል ነው ያሉት። 

ምሁራኑ፤ የኢትዮጵያን የምግብ ዋስትና ችግሮች ለመፍታት 
በርካታ መፍትሄዎችን ያቀረቡ ሲሆን፤ በተለይም በጥናት የተደገፈ 
የፖሊሲ ማዕቀፍ ወሳኝ  መሆኑን አጽንኦት ሰጥተዋል።

ከዚህ ጋር በተያያዘ  "የተለያዩ ባለድርሻ አካላትን ያሳተፈ 
የተቀናጀ ጥረት አስፈላጊ ነው" ሲሉ ፕሮፌሰር በላይ  ጠቁመዋል። 
ይህ በብዙ የአውሮፓ እና የእስያ ሀገሮች የተለመደ አካሄድ 
ከኢትዮጵያ ሁኔታ ጋር  ማጣጣም እንደሚገባም አመላክተዋል።  
በተጨማሪም የግብርና መሠረተ ልማትን ማሳደግ እና የግብርና 
ምርምርና ልማትን ማስተዋወቅ አስፈላጊ  መሆኑን አንስተዋል።

የግብርና ኤክስቴንሽን አገልግሎትን ከፖለቲካ ጣልቃገብነት 
የጸዳ መሆን እንዳለበትና ለዚህ ደግሞ  የከፍተኛ የትምህርት 
ተቋማትን ጨምሮ በእውቀት እና በሳይንስ የሚመሩ ተቋማትን 
ማሳተፍ እንደሚገባ ገልጸዋል። 

ምሁራኑ እንዳሉት፤ የኢትዮጵያ የምግብ ዋስትና ተግዳሮቶች 
ዘርፈ ብዙ ሲሆኑ፤  የአየር ንብረት ለውጥን፣ የሕዝብ ቁጥር 
መጨመርን፣ ማህበራዊ መረጋጋትን፣ የግብርና ምርታማነትን እና 
የመሬት አያያዝን የሚፈታ ሁሉን አቀፍ አካሄድን ይጠይቃል። 
ከዚህ አኳያ ውጤታማ ርምጃዎች ካልተወሰዱ ይህ ተግዳሮት 
እያደገ በመሄድ በገጠርም ሆነ በከተማ  ያለውን የምግብ ዋስትና 
ይፈታተናል።  

የውሃ ዲፕሎማሲው...
ከ1ኛው ገጽ የዞረትኩረት የሚሻው የኢትዮጵያ የምግብ ዋስትና



ሜሎዲ ከኳስ ሜዳ 

ከኢትዮጵያ ሕዝብ አብዛኛው የሚተዳደረው በግብርናው  
ዘርፍ መሆኑ ይታወቃል:: ዘርፉ በሀገሪቱ ኢኮኖሚ ውስጥም ትልቁን 
ድርሻ የያዘ ነው::  ለጠቅላላ ዓመታዊ ምርት፣ ለአግሮ ኢንዱስትሪ 
ግብዓት፣ ለውጭ ምንዛሬ ግኝት፣ ለምግብ ዋስትናና ምግብ ሥርዓት 
መጠበቅ ከፍተኛ አስተዋፅኦ  ያበርከታል:: ለብዙ ሚሊዮን ዜጎች 
የሥራ አድል በመፍጠርም ይጠቀሳል::  

ዘርፉ ለሀገር ካለው ፋይዳ በመነጨም መንግሥት ለእዚህ ዘርፍ 
ምርትና ምርታማነት ማደግ በትኩረት ይሠራል፤  በዘርፉ በርካታ 
የሪፎርም ሥራዎችን በማከናወን፣ የዘርፉን ፀጋዎች በማልማት 
በተከናወኑ ተግባሮችም ተጨባጭ ውጤቶች እየተመዘገቡ ይገኛሉ:: 

በግብርናው ዘርፍ ከተመዘገቡ ውጤቶች መካከል ለረጅም 
ዓመታት አብሮን የኖረውን የተረጂነት አመለካከት ለመቀየር እና 
ከውጭ የሚገባውን  ስንዴ ሙሉ ለሙሉ ለማስቀረት በተከናወነው 
ተግባር በበጋ ስንዴ መስኖ ልማት የተመዘገበው ስኬት ፣ የአየር 
ንብረት ለውጥን ለመቋቋምና የደን ሽፋናችንን ለማሳደግ በአረንጓዴ 
ዐሻራ መርሀ ግብር የተከናወነው ተግባር በአብነት  ይጠቀሳሉ::  
በእንስሳትና ዓሳ ሀብት ምርትና ምርታማነት  ማሻሻል ላይ እየተሠራ 
ያለው እንደ ሌማት ቱሩፋት አይነቱ ሥራ፣ ግብርናን ለማዘመን 
በሜናካናይዜሽን መሣሪያዎችና በተለያዩ የግብርና ግብዓቶች 
አቅርቦትና አጠቃቀም ላይ ያሉ  ሪፎርሞችም ሌሎች  በዘርፉ 
እየተከናወኑ ካሉ  ተግባሮች መካከል በአብነት የሚጠቀሱ ናቸው:: 

እንደ ሀገር ለሀገር የተከናወኑ ተግባሮች ከሀገርም አልፈው 
ሀገሪቱን ገጽታ መገንባት ችለዋል:: በበጋ መስኖ ስንዴ ልማትና 
በአረንጓዴ ዐሻራ የተመዘጉ ስኬቶች  ሀገሪቱ ዓለምአቀፍ እውቅና 
ያተረፈችባቸው ናቸው:: በሌማት  ትሩፋት የተገኙ ስኬቶችም 
የእንስሳት ተዋፅኦዎች ገበያን ከማረጋጋትና የሥራ እድልን ከማስፋት 
አኳያ ከፍተኛ ሚና ተጫውተዋል::  

በዘርፉ የተመዘገቡ ውጤቶችን በማስቀጠል፣ የምግብ 
ዋስትናንና የምግብ ሥርዓትን ለማረጋገጥ፣ በቂ ምርት ለአግሮ 
ኢንዱስትሪዎች ለማቅረብ፣ ከውጭ የሚገቡትን ምርቶች 
ለመተካት፣ የሥራ እድል ለመፍጠር እንዲሁም የውጭ ምንዛሬ 
ግኝትን ለማሳደግ የዘርፉን የመልማት አቅም በመለየትና በቂ ትኩረት 
ሰጥቶ በመሥራት ምርትና ምርታማነትን  ማሳደግ  ያስፈልጋል፤ ይህ 
ደግሞ ከእስከ አሁኑም በላይ ቀጣይነት ባለው መልኩ መሥራትን 
ይጠይቃል:: 

ሀገሪቱ በግብርናው ዘርፍ ምርትና ምርታማነት እያሳደገች 
ብትመጣም ያላት የመልማት አቅምና ከልማቱ ከሚፈለገው ምርት 
አኳያ ሲታይ ገና ብዙ መሥራት ያስፈልጋል:: እስከ አሁንም ይህን 
ታሳቢ በማድረግ ጭምር በተከናወነ ተግባር ምርትና ምርታማነትን 
እያሳደጉ መምጣት ተችሏል:: በቀጣይም ይሄው ነው መሆን ያለበት::

የግብርናው ዘርፍ ሥራ በተለያዩ ንኡስ ዘርፎች ተከፋፍሎ 
እንደሚካሄድ ይታወቃል:: ከእነዚህ ንኡስ ዘርፎች መካከልም 
ለግብርናው ክፍለ ኢኮኖሚ እድገት ከፍተኛ አስተዋፅኦ እያበረከተ 
ያለው የሆርቲካልቸር ልማት ይጠቀሳል:: ይህ ንኡስ ዘርፍ ለሀገሪቱ 
ከፍተኛ መጠን ያለው የውጭ ምንዛሬ በማስገኘት፣ የሥራ እድል 
በመፍጠር ይታወቃል:: 

ይሁንና ሀገሪቱ በዘርፉ ካላት እምቅ አቅም አኳያ ጥቅም ላይ 
የዋለው የተወሰነው  መሆኑ ይታመናል:: ይህ ንኡስ ዘርፍ በተለይም 
ካለፉት ሁለት አስር ዓመታት ወዲህ የሀገሪቱን የውጭ ምንዛሬ 
ግኝት ከማሳደግ አኳያ ከፍተኛ አስተዋጽኦ እያበረከተ መሆኑ 
ይታወቃል፤ በዘርፉ የግሉ ዘርፍ የሚያደርገው ተሳትፎ በፍጥነት 
እያደገ የመጣ ቢሆንም፣ ከጥቂት ዓመታት ወዲህ ግን የእድገት 
ፍጥነቱን ማስቀጠል ላይ ተግዳሮቶች እንዳጋጠሙት መረጃዎች 
ይጠቁማሉ:: 

ከግብርና ሚኒስቴር መረጃ መረዳት የሚቻለውም ይህንኑ 
ነው:: ሀገሪቱ በ2015 ዓ.ም  ከሆርቲካልቸር ያገኘችው 658 ሚሊዮን 
ዶላር  ዘንድሮ ወደ 525 ዶላር  ዝቅ ብሏል:: ይህ ቀላል ማሽቆልቆል 
ተደርጎ የሚታይ አይደለም::

 ለዘርፉ ምርትና ምርታማነት መቀነስም ሆነ በውጭ ምንዛሬ 
ግኝት መንሸራተት በምክንያትነት የሚጠቀሱ ችግሮች ሲያጋጥሙ 
ቆይተዋል:: ከእነዚህም መካከል የሰላም እጦት፣ የመልካም 
አስተዳደርና የመሠረተ ልማት ችግሮች በዋነኛነት ይጠቀሳሉ:: 

ከሆርቲካልቸር ዘርፍ ምርቶች የአንበሳ ድርሻውን የሚይዘው 
የአበባ ምርት  ነው፤  ከአትክልትና ፍራፍሬው  ዘርፍ ሀገሪቱ 
በየዓመቱ የምታገኘው ከ100 ሚሊዮን ዶላር ያነሰ መሆኑን የግብርና 
ሚኒስቴር መረጃ ያመላክታል:: ኢትዮጵያ እንደሀገር በጣም ትልቅ 
አቅም ያላት ለአትክልትና ፍራፍሬ ዘርፍ ሆኖ እያለ ከዚህ ዘርፍ 
የሚገኘው ገቢ ግን ዝቅተኛ መሆን በእጅጉ ሊያስቆጭ ይገባል:: 

በአበባ ልማቱም ቢሆን ሀገሪቱ ያላትን እምቅ አቅም መጠቀም 
እየተቻለ አይደለም:: በአበባ ምርት የተያዘው መሬት ከአንድ ሺ 750 
ሄክታር ያነሰ ነው፤ እንዲያም ሆኖ  ኢንዱስትሪው በየአመቱ ከ500 
ሚሊዮን ዶላር የበለጠ ገቢ ያመጣል:: የዘርፉ ችግሮች አለመፈታት 
ልማቱ እንዳይስፋፋ እያደረገ መሆኑ የማያሳስበው ሊኖር አይገባም::

እርግጥ ነው የዘርፉን ችግሮች ለመፍታትና ሀገሪቱ በዘርፉ 
ያላትን እምቅ አቅም በመጠቀም ዘርፉ ለኢኮኖሚው ሁነኛ የጀርባ 

የአዲስ ዘመን ምክትል ዋና አዘጋጆች 
• ኃይሉ ሣህለድንግል
• እስማኤል አረቦ
• ቦጋለ አበበ  

  ለአንድ ሀገር ህልውናም ሆነ ዘላቂ  ሰላም እና መረጋጋት ሀገራዊ ኢኮኖሚ ወሳኝ ነው። በተለይም  በዕድገት የለውጥ 
ምዕራፍ ውስጥ  የሚገኙ ሀገራት እና ሕዝቦች  የጀመሩት ለውጥ ትርጉም ያለው ፍሬ አፍርቶ  ወደ ሁለንተናዊ  እድገት  ለመሸጋገር   
በኢኮኖሚው ዘርፍ የሚኖራቸው  አቅም  አልፋ እና ኦሜጋ   እንደሆነ  ይታመናል ።

  ይህንን ተጨባጭ  ዓለም አቀፍ እውነታ ተሳቢ በማድረግም   እነዚህ ሀገራት እና ሕዝቦች  ፤ አጠቃላይ  ኢኮኖሚያቸውን 
በማሳደግ የለውጥ ራዕያቸውን እውን ለማድረግ   ቀደም ሲል የተፈጠሩትንም ሆነ  ለውጡ የፈጠራቸውን   አማራጮችን   ፤ ለሀገራዊ 
ኦኮኖሚ እድገት  አቅም አድርገው ይጠቀማሉ ። በዚህም  ለተሻለ ዕድገት የበቁ ሀገራት ጥቂት አይደሉም ።

  ዛሬ ላይ የዓለምን ኢኮኖሚ በበላይነት ለመቆጣጠር እየገሰገሰች ያለችው ቻይናም ሆነች ፤ ከሁለተኛው የዓለም ጦርነት በኋላ 
ከፍርስራሽ ውስጥ የወጡ የአውሮፓ እና   የእስያ ሀገራት የዕድገት ትርክት  ጅማሮም  ፤ በየወቅቱ የነበሩ  መልካም አጋጣሚዎችን  
ብሔራዊ ጥቅምን በማይጎዳ  መንገድ  ተግባራዊ ማድረግ ከመቻላቸው ጋር  የተቆራኘ ነው።

  በርግጥ ለውጥ በራሱ  አዲስ /የተሻለ ነገር ከመፈለግ የሚመነጭ ማኅበረሰባዊ መሻት ነው፡፡ ይህንን መሻት እውን በማድረግ 
ሂደት ውስጥ የቀደሙ አስተሳሰቦች  አሻጋሪ ሊሆኑ  አይችሉም ። በእነሱ መንገድ የሚደረግ  የለውጥ ጉዞ  አክሳሪ እና “አዲስ የወይን 
ጠጅን በአሮጌ  አቁማዳ”  እንደሚባለው አይነት  ከመሆን የዘለለ አይሆንም።

  ለውጥ  የሚፈጥረውን  አዲስ ሀገራዊ  ራዕይን እውን ለማድረግ  አዲስ መንገድ ያስፈልጋል። ይህ መንገድ ከሁሉም በላይ 
ሁሉንም አማራጮች  ማየትንና ዘመኑን በሚዋጅ  መንገድ  መመላለስን   የሚጠይቅ ነው ። ከተለመዱ የስጋት  ትርክቶች    ወጥቶ  
በከፍተኛ ኃላፊነት እና በሰከነ  መንፈስ እንዲሁም በልበ ሙሉነትና በጠንካራ ዲሲፕሊን  መጓዝን የሚጠይቅ ነው።

  በተለይም ባለንበት  ዘመን የማደግ መሻት ያላቸው ሀገራት  እና ሕዝቦች  እያጋጠማቸው ካለው  ውስብስብ  ማህበራዊ፣ 
ፖለቲካዊ እና ኢኮኖሚያዊ ችግሮች  ለመውጣት  ፤ ሀገራዊ እና ዓለም አቀፋዊ እውነታችን በአግባቡ ተረድቶ ፤ ስኬታማ  የለውጥ 
ጎዞ  ለመጓዝ  የሚያስችል ማኅበረሰባዊ  ዝግጁነት መፍጠር ይጠበቅባቸዋል። 

   ችግሮችን እየተረኩ  ከመቆዘም ፣ችግሮች የሚያስከፍሉትን ዋጋ  ለምዶ  ከመዘናጋት   ወጥቶ  ፣ እያንዳንዱ ችግር  ምንጭ  
እንዳለው ሁሉ ፤ መፍትሄ እንዳለው  አውቆ እና ተረድቶ  ፤  ለዘለቄ   መፍትሄ ስር ነቀል ርምጃዎችን መውሰድ  የሚያስችል   የለውጥ 
አመራር  ስብዕና  መላበስ  የሚፈልግ  ነው። 

  በተለይም  አሁን ባለንበት  ዓለም  የሀገራትም ሆነ ዓለም አቀፍ   ኢኮኖሚ  በብዙ መዋዠቆች ውስጥ በሚገኝበት  ተጨባጭ  
ሁኔታ ፤ ከፍተኛ  የሕዝብ መሻት  የፈጠራቸውን የለውጥ መነሳሳቶች  ስኬታማ ለማድረግ፤   የለውጥ አመራሩ  ኃላፊነት  የማይተካ  
እንደሆነ ይታመናል ። ለዚህ የሚሆን ቁርጠኝነት  ማዳበርም  የሚጠበቅ ነው።

  ከዚህ አንጻር በሀገራችን  የለውጥ ኃይሉ  የመንግሥት ሥልጣን ከያዘበት ማግስት ጀምሮ  የሀገሪቱ ኢኮኖሚ የለውጥ መሻቶችን 
ሁሉ የሚሸከም ለማድረግ እየሄደበት ያለው መንገድ በብዙ መልኩ ተስፋ ሰጪ ነው ። ሀገሪቱ  አጋጥሟት  የነበረውን አስቸጋሪ 
የፈተና ወቅት በማሻገር ሂደት ውስጥ የነበረው አበርክቶም  ሀገርን ፍጹም ከሆነ ጥፋት  የመታደግ ያህል እንደነበር ይታመናል። 

  በ2011 በጀት ዓመት ወደ ትግበራ የገባው የመጀመሪያው ምዕራፍ የሀገር በቀል የኢኮኖሚ ማሻሻያ ፕሮግራም ሰፊ የፖሊሲ 
ሃሳቦችን በውስጡ ያካተተ ፤ ሰፊ የኢኮኖሚ ዓላማዎችንና ግቦችን ያካተተ እና ያሳካ ነው፤ በፕሮግራሙ  ተግባራዊ የሆኑ  የፖሊሲና 
የሕግ ማሻሻያዎች  ሀገራዊ ኢኮኖሚው ወደ  ተረጋጋ የማክሮ ኢኮኖሚ ሁኔታ እንዲሸጋገር ከፍ ያለ አስተዋጽኦ አበርክተዋል። 

  በዚህም  የማክሮ ኢኮኖሚ ሚዛን መዛባትን ለማረም፣ የዕዳ ጫናን ለማቃለል፣ የሀገር ውስጥ የማምረት አቅምን ለማሳደግ፣ 
የኢኮኖሚ ዕድገት ምንጮችን ለማስፋፋት፣ የሥራ ዕድሎችን ለመፍጠር እና መዋቅራዊ ማነቆዎችን ለማረም በተደረገው ጥረት 
ትርጉም ያለው ውጤት  ተገኝቷል። 

  ከ2010 እስከ 2015 ባሉት በጀት ዓመታት በአማካይ የሀገር ውስጥ ምርት ዕድገት ሰባት ነጥብ አንድ በመቶ ደርሷል። በዚህም 
ሀገራችን በአፍሪካ ኢኮኖሚ ምሕዳር ጉልህ ሚና ያላት ሀገር ለመሆን በቅታለች። ከሰሐራ በታች ካሉ አፍሪካ ሀገራት የሦስተኛው 
ትልቁ ኢኮኖሚ ባለቤትም ሆናለች። 

  በቅርቡ የፀደቀው  ሁለተኛው ምዕራፍ የሀገር በቀል ኢኮኖሚ ማሻሻያ እና ከሰሞኑ መተግበር የጀመረው የተሟላ የማክሮ 
ኢኮኖሚ ማሻሻያ ፕሮግራም ትግበራ  ቀሪ የማክሮ ኢኮኖሚ ማሻሻያ ሥራዎችን ለማጠናቀቅ የሚያስችል እንደሚሆን፤ የፕሮግራሙን  
ትግበራ ተከትሎ  ከፍተኛ እና የተረጋጋ የኢኮኖሚ ዕድገት እና ነጠላ አኅዝ የዋጋ ግሽበት እንደሚኖር  ይታመናል።

  የውጭ ምንዛሪ መዛባትን በማስተካከል፣ የፋይናንስ ዘርፉን ይበልጥ በማጠናከር፣ የዋጋ ንረትን በመቆጣጠር   የታክስ 
ገቢን በማሳደግ፣ የመንግሥትን ኢንቨስትመንት ውጤታማነት በማሻሻል፣ የመንግሥት ዕዳ ዘላቂነትን በማረጋገጥ፣ የባንክ ዘርፍን 
ተወዳዳሪነትና ጤናማነት በማጎልበት ፣ የንግድና ኢንቨስትመንት ከባቢን በማሻሻል፣ በዓለም አቀፍ ደረጃ ዘመናዊና ተወዳዳሪ 
የኢኮኖሚ ሥርዓትን ለመገንባት የሚያስችል እንደሚሆን ተስፋ ተጥሎበታል ።

  ይህ የሀገሪቱን ኢኮኖሚ ከማሳደግ ባለፈ ዘላቂ በሆነ የዕድገት መሠረት ላይ እንዲዋቀር የሚያስችለው የመንግሥት ቁርጠኝነት፣ 
ሀገር ከስጋት ትርክቶች ወጥታ ከሁሉም በላይ ብሄራዊ ጥቅምን  መሠረት ባደረገ መንገድ ፣ ዘመን በሚዋጅ እሳቤ  እና በሚጨበጥ 
ተግባራዊ እንቅስቃሴ   ወደ አዲስ የታሪክ ምእራፍ መሻገር የሚያስችል   ነው።   

  ሀገራዊ ኢኮኖሚው የሕዝባችንን የለውጥ መሻት ሊሸከም በሚችል መልኩ አቅም እንዲያጎለብት በማስቻል   ፤ ለተጀመረው   
ድህነትን ታሪክ የማድረግ  ታሪካዊ ጉዞ ስኬት     ትልቅ  አቅም የሚሆን  ፤ ሀገራዊ  እና  ዓለም አቀፋዊ  ሁኔታዎችን ታሳቢ ያደረገ  ፤ 
የሚደገፍ እና  የሚበረታታ ተግባር ነው!

የማክሮ ኢኮኖሚ ማሻሻያ ውሳኔው ለኢትዮጵያ 
የብልጽግና ጉዞ ትልቅ አቅም ነው !   የሆርቲካልቸር ረቂቅ ስትራቴጂ - የዘርፉ 

ችግሮች መፍቻ መሣሪያ 
አጥንት ሆኖ እንዲቀጥል ለማድረግ በመንግሥት በኩል ጥረቶች 
ሲደረጉ ቆይተዋል:: ከእነዚህ ጥረቶች መካከል በ2010 ዓ.ም 
በረቂቅ ደረጃ ተዘጋጅቶ እስከ አሁን ጸድቆ ወደ ሥራ ያልገባው 
ብሔራዊ የሆርቲካልቸር ስትራቴጂ አንዱ ነው:: 

ስትራቴጂው ዘርፉ በሥርዓት እንዲመራና በከፍተኛ ደረጃ 
ወደፊት እንዲራመድ ያደርገዋል ተብሎ ተስፋ የተጣለበት 
እንደነበር መረጃዎች ይጠቁማሉ:: እንደታሰበው ግን አልሆነም፤ 
ሰነዱ ፀድቆ ተግባራዊ ባለመሆኑ የሆርቲካልቸር ልማቱ ከእነችግሩ 
እንዲቀጥል ሆኗል::  

ይህ ሰነድ አሁን ካለው ነባራዊ ሁኔታ አኳያ እንዲቃኝ 
እየተደረገ ነው:: ግብርና ሚኒስቴር በቅርቡ የሆርቲካልቸር 
ንኡስ ዘርፍ  ማነቆዎችና ተግዳሮቶች ለመፍታትና የምርምርና 
ኤክስቴንሽን ሥራን በማጠናከር ብሎም የድህረ ምርት አያያዝና 
መሠረታዊ መሠረተ ልማቶችን ለማሻሻል ያስችለው ዘንድ 
ባለድርሻ አካላትን ባሳተፈ መልኩ በረቂቅ ሰነዱ ላይ የክለሳ ሥራ 
አከናውኗል::

የስትራቴጂው ዝግጅት በዘርፉ የሚስተዋሉ ዋና ዋና 
ተግዳሮቶችን ከመፍታት ባለፈ ፋይዳ  እንዳለውም ታምኖበታል፤ 
ኢትዮጵያ በሆርቲካልቸር ኢንዱስትሪው በዓለም አቀፍ ደረጃ 
ተፎካካሪ እንድትሆን እንዲሁም ከዘርፉ የሚገኘውን የውጭ 
ምንዛሬ ከማሳደግ ፤ በሚሊዮኖች የሚቆጠሩ የሥራ እድሎችን 
ከመፍጠር፤ ለአግሮ ፕሮሰሲንግ ኢንዱስትሪ የሚሆኑ ግብዓቶችን 
በማቅረብ  ለአጠቃላይ ኢኮኖሚው የሚኖረውን አስተዋፅኦ 
ከማጎልበት አንፃር ትልቅ ፋይዳ እንደሚኖረው ግንዛቤ 
ተይዞበታል:: 

ከምሁራንና ከዘርፉ ተዋናዮች እንዲሁም ከመንግሥት 
አካላት ጋር በተከታታይ ሲደረጉ የነበሩ ውይይቶችም ይህን ታሳቢ 
ያደረጉ ናቸው:: ስትራቴጂው የኢትዮጵያን እምቅ አቅም ትርጉም 
ወዳለው ኢኮኖሚያዊ ጥቅም ያደርሳል ተብሎ ታምኖበታል::

ስትራቴጂው በተለይም የአግሮሎጂስቲክ ችግሮችን 
ከመፍታት፣ ብቃት ያለው የሰው ሃይል ከመፍጠር ፤ መልካም 
የግብርና ተሞክሮችን ከማጎልበት፣ የግብዓት አቅርቦቱን 
ከማሻሻል፣ የፋይናንስ አቅርቦቱንም ከማሳደግ አኳያ ዋና ዋና 
ጉዳዮችን ያካተተ ነው:: ችግሮችን ከመፍታት ባለፈ ዘርፉን 
ይበልጥ ተፎካካሪ ከማድረግ አኳያም ትልቅ ሚና ይኖረዋል 
ተብሎ ይጠበቃል:: በዓለም ገበያ ላይ በሆርቲካልቸር ምርት 
የኢትዮጵያን ተፎካካሪነት  ከማሳደግ አንፃርም አስተዋጽኦው 
ከፍተኛ ሊሆን ይችላል::

ዓለምአቀፍ የጥራት መስፈርትን የሚያሟሉና እውቅና 
ያላቸው እርሻዎች እምብዛም እንደመሆናቸው መጠን እርሻዎቹ 
እነዚህን መስፈርቶች እንዲያሟሉ ከማድረግ አንጻርም አስተዋፅኦ 
ይኖረዋል:: የዚህ ስትራቴጂ ዋና ዓላማ አምራቾች ተጠቃሚ 
እንዲሆኑ ማስቻል እንደመሆኑም በተለይም በዘርፉ ተዋናዮች 
በተደጋጋሚ የሚነሱትን የግብዓት፣ የግብይትና የፋይናንስ 
ሥርዓቱን የማሻሻል ጥያቄዎች ለመመለስ ያስችላል፤ አነስተኛ ማሳ 
ያላቸው አርሶአደሮች ከኮሜርሻል እርሻዎች ጋር የሚኖራቸውን 
ግንኙነት ለማጠናከርም ይጠቅማል ተብሏል:: 

ይሁንና አስቀድሜ ካነሳኋቸው የዘርፉ ተግዳሮቶች 
በተጨማሪ  ከቅርብ ጊዜ ወዲህ ደግሞ በሀገሪቱ እየተከሰተ ባለው 
የፀጥታ  ችግር ምክንያት የተወሰኑ ዘርፉ ኢንቨስትመንቶች ከስራ 
ውጪ ስለመሆናቸው መረጃዎች ይጠቁማሉ::  መንግሥት ለእነዚህ 
ባለሀብቶች ድጋፎችን በማድረግ ወደ ሥራ የሚመለሱበትን ሁኔታ 
ለማመቻቸት ጥረቶች ሲደረግ ቆይቷል:: 

ይሁንና ባለፉት ዓመታት ወደ አስር የሚሆኑ ኩባንያዎች   
ሙሉ ለሙሉ ማምረት ያቆሙበት ሁኔታ አለ:: ለአብነትም 
በእዚህ ችግሮች ውስጥ የሚገኙ በአማራ ክልል በዘርፉ የተሠማሩ 
ወደ ስድስት የሆኑ ኩባንያዎች ይጠቀሳሉ፤ ከእነዚህ መካከል 
የተወሰኑት ወደ ሥራ የተመለሱ ቢሆንም፤ ሁሉንም ወደ ሥራ 
ለመመለስ የተሻለ ድጋፍ መስጠት አለበት የሚል እምነት አለኝ:: 
የእነዚህ ባለሀብቶች ጉዳይ የቅድሚያ ቅድሚያን የሚሻም 
ይመስለኛል:: 

ለዘርፉ የሚደረገው የፋይንነስ አቅርቦት ይሻሻላል ተብሎ 
ይታመናል፤ የግብዓት አቅርቦትና የመሬት ሥርዓቱም አሁን 
ካለበት ይሻሻል ተብሎ ይታሰባል:: በእነዚህ ላይ በትኩረት 
መሥራት ቀጣዩ ሥራ መሆን ይኖርበታል:: 

እንደ አጠቃላይ በዘርፉ የሚስተዋሉትን ችግሮች መፍታት 
ሀገሪቱ መካከለኛ ገቢ ካላቸው ሀገራት ተርታ ለመሰለፍ 
የምታደርገውን ሁለንተናዊ ጥረት ለማሳካት ከሚደረጉ ጥረቶች 
መካከል አንዱ መሆኑ ታምኖበት ሊሠራበትም ይገባል::  እንደእኔ 
እምነትም የስትራቴጂውም ዓላማ የዘርፉን ውጤታማነት ማረጋገጥ 
እንደመሆኑ ያሉትን ችግሮች በተደራጀ መልኩ ለመፍታት ርብርብ 
ማድረግ ያስፈልጋል:: የዘርፉን ችግሮች ለመፍታትና ዘርፉ 
የሚጠበቅበትን እንዲወጣ ለማደረግ ስትራቴጂው በፍጥነት 
ዳብሮና ጽድቆ ወደ መሬት መውረድ ይኖርበታል፡ በስትራቴጂው 
የተቀመጡ አሠራሮችም ያለምንም  መሸራረፍ መሬት ላይ 
ወርደው ሊሠራባቸው ይገባል:: በትግበራውም ሁሉም ተዋናዮች 
ሚናቸውን መወጣት ይኖርባቸዋል::  

አዲስ ዘመን፡- በ2016 በጀት ዓመት አስተዳደሩ 
ምን አቅዶ ምን አሳካ? በምን ያህል በጀት?

ኢንጂነር መሐመድ፡- በ2016 በጀት ዓመት ላይ 
በዋናነት የጥገና፣ የማጠናከር እና የመንገዶችን ደረጃ ማሻሻል 
የተሰኙ ሶስት የፕሮጀክት የካፒታል ሥራዎችን ለመሥራት 
ሰፊ እቅድ በመያዝ ወደ ሥራ ተገብቷል::  

በ2016 በጀት ዓመት ላይ  በመጀመሪያው ምድብ 
መንገዶችን ማጠንከር፤ ማሻሻልና አዳዲስ ግንባታን በፍጥነት 
መጨረስ በሚሉት ላይ ትኩረት ሰጥተን እየሰራን ነው:: ከዚህ 
አንጻር አንድ ሺ 247 ኪሎ ሜትር መንገዶችን ለመሥራት 
እቅድ ተይዞ ወደ ሥራ ተገብቷል:: በጥገና ዘርፍም በተለይም  
ከከባድ ጥገና ጋር በተያያዘ 15 ሺ 698 ኪሎ ሜትር ለመጠገን 
እቅድ ተይዞ ነበር:: 

የመንገድ ሥራ ካፒታልና ከፍተኛ ወጪ የሚጠይቅ 
ነው:: በዚህ አግባብ  በመንግጭትና በልማት አጋሮች 
በኩል ከፍተኛ የሚባል በጀት ተይዞ ወደ ሥራ ተገብቷል:: 
በመንግሥት ብቻ  60 ቢሊዮን ብር በጀት ተመድቦ ወደ ሥራ 
የተገባ ሲሆን ከብድርና ከርዳታ ሰባት ነጥብ 6 ቢሊዮን፤  
ከመንገድ ፈንድ ለመንገድ ጥገና ሥራዎች የሚውል ስምንት 
ነጥብ 17 ቢሊዮን ብር ተመድቧል:: አጠቃላይ የበጀት ዓመቱ  
የሥራ አፈጻጸም 80 በመቶ ነው::

ከፕሮጀክት ሥራዎች ጎን ለጎን ተቋማዊ ሥራዎችን 
ማከናወን እንደ አንድ ስትራቴጂክ እቅድ በማድረግ ሥራዎች 
ሲሰሩ ቆይተዋል:: በዚህ አግባብ የአስተዳደር መሥሪያ ቤቱ 
ሠራተኞች፤ ባለሙያዎች፤ መሃንዲሶችን በአቅም ለመገንባት 
ከፍተኛ ሥራዎች ተሰርተዋል:: 

በተለይ ፕሮጀክቶች አካባቢ የሚሰሩ መሃንዲሶችን 
አቅምን ለማሳደግ የአቅም ግንባታ ፕሮጀክቶች  ተቀርጸው 
በሰፊው ተሰርቷል:: ተከታታይነት ያለው የአቅም ማሳደግ 
ፕሮግራም ተቀርጾ ሁሉም መሃንዲሶች በስልጠናው 
እንዲያልፉ በማድረግ የፕሮጀክትና የኮንስትራክሽን 
የማስተዳደር አቅማቸው እያደገ እንዲሄድ ሰፊ ሥራ 
የተሰራበት ዓመት ነበር:: 

በተጨማሪም ተቋማችን  ዓለም አቀፋዊ ባህሪያ ያላቸው 
ተቋራጮች (ኮንትራክተሮች) የሚያስተዳድር ከመሆኑ 
አንጻር በፕሮጀክት ማኔጅመንት ዓለም አቀፍ ተቀባይነት 
ያለው  ሰርተፍኬት ባለሙያዎቻችንና መሃንዲሶቻችን 
እንዲያገኙ ከኮንስትራክሽን ማኔጅመንት ኢንስቲትዩት 
ጋር እንዲሁም ከከተማ እና መሠረተ ልማት ሚኒስቴር 
ጋር በጣምራ በርካታ ሥራዎችን ሰርተናል::  የትም ሀገር 
ቢሄዱ ፕሮጀክቶችን የማስተዳደር ብቃት አላቸው ተብሎ 
የሚመሰከርላቸው ስለሚሆን በዚያ ልክ የምስክር ወረቀት 
እንዲኖራቸው ለማድረግ ከፍተኛ ሥራዎች ተከናውነዋል:: 
በዚህም መሃንዲሶችን ዓለም አቀፍ ተወዳዳሪ እንዲሆኑ 
እውቅና እንዲኖራቸው ማድረግ ተችሏል:: 

በዚህ ዓመት ብቻ 10 የሚሆኑ መሃንዲሶች የዓለም አቀፍ 
እውቅና ሰርተፍኬት ባለቤት ሆነዋል:: ይህም ለተቋማችን 
ፕሮጀክቶችን በማስተዳደር ሂደት ከፍተኛ አቅም የሚፈጥር 
ነው:: 

በመንገዶች አስተዳደር ከሚሰሩ ሥራዎች ስፋት 
አንጻር በተለመደው መንገድ ብቻ ሥራ መሥራት አዳጋች 

እንደሚሆን እሙን ስለሆነ ችግሩን ለመቅረፍ ሥራዎችን 
ማዘመን አስፈላጊ ነው:: ስለሆነም ባለፈው በጀት ዓመት 
ሥራዎቻችን ዲጂታላይዝ የማድረግ ሥራ አከናውነናል::

አዲስ ዘመን፡- ሥራዎችን ዲጂታላይዝ ማድረጉ 
በአስተዳደሩ ሥራ ላይ ምን አቅም ፈጠረለት?

ኢንጂነር መሐመድ፡- ዲጂታላይዝ በመደረጉ 
ፕሮጀክቶች ላይ ያለው የዕለት ተዕለት አፈጻጸም  ዋና መሥሪያ 
ቤት ላይ ሆኖ መከታተል የሚቻልበት ሥርዓት ተፈጥሯል:: 
ዘመናዊ አሠራሩ ፕሮጀክቶች ላይ ያለውን አፈጻጸም 
በተሻለ ሁኔታ ድጋፍን እና ቁጥጥሩን መሥራት እንዲቻል 
ትልቅ አቅም ፈጥሯል:: ይህ ብቻ ሳይሆን ከአስተዳደሩ ጋር 
በጋራ የሚሰሩ ሥራ ተቋራጮች፣ አማካሪ መሃንዲሶች እና 
ድርጅቶች፣  አሠራራቸውንና አፈጻጸማቸውን ዲጂታላይዝ 
በሆነ መንገድ በመከታተል መረጃ  መያዝንና ሪከርድ ማድረግ 
ያስቻለ በመሆኑ በቀጣይ ለሚኖሩ ሥራዎች እንደ ግብዓቶችን 
መያዝ የሚያስችል አሠራር  (ሲስተም) ተግባራዊ ተደርጓል:: 
በዚህ ሲስተም አሠራሮችን መመዘን፤ መስተከካል ያለባቸው 
ፕሮጀክቶችና ጨረታዎችን ለመሥራት  የሚያስችል ዘመናዊ 
አሠራር መዘርጋት ተችሏል::

 ከምህንድስና ግዥ ጋር በተያያዘ አምስት ፕሮጀክቶች 
ላይ ግዥ የተፈጸመ ሲሆን ወደ አተገባበር  ተሸጋግረዋል:: 
ለአብነት ዲንቂ-ሳውላ፤ ቧሂት-ድል ይብዛ፤ አስጎሪ- ደምቢ 
መገንጠያ፤ ነቀምት-ሶጌ፤ ቢሾፍቱ-ጬፌ ዶንሳ የሚባሉ 
ፕሮጀክቶች የግዥ  ሂደታቸውን በማጠናቀቅ  ወደ 
ግንባታ ሂደት እንዲሸጋገሩ ተሰርቷል:: ሌሎች በርከት ያሉ 
ፕሮጀክቶች ደግሞ የግዥ ሂደታቸው በማጠናቀቅ ደረጃ 
ላይ ይገኛል:: በአጠቃይ 17 የሚደርሱ ፕሮጀክቶች የግዥ 
ሂደታቸው በማጠናቀቅ  ወደ ግንባታ  ለማስገባት እቅድ 
የተያዘ ሲሆን አምስቱ ተጠናቀዋል፤ ቀሪዎቹም በማጠናቀቅ 
ሂደት ላይ ይገኛሉ:: ቀሪዎቹን ከእነዚህ በአጠረ ጊዜ 
ለማጠናቀቅና በተመሳሳይ ጊዜ ወደ ግንባታ ለማሸጋገር 
የሚያስችሉ ሥራዎች ተከናውነዋል:: 

አዲስ ዘመን፡- አሁን ላይ ምን ያል የሚሆኑት 
ፕሮጀክቶች ግንባታ ላይ ይገኛሉ? 

ኢንጂነር መሐመድ፡- አሁን ላይ 188 የካፒታል 
ፕሮጀክቶች በመገንባት ላይ ናቸው::  የእነዚህ ፕሮጀክቶች 
አጠቃላይ ርዝመት 12 ሺ 05 ኪሎ ሜትር  የሚጠጋ ነው:: 	
በበጀት ዓመቱ  አንድ ሺ 126  ፕሮጀክቶች ለማከናወን እቅድ 
ተይዞ ነበር:: አጠቃላይ ክንውኑ 80 በመቶ ሲሆን የካፒታል 
ፕሮጀክቶች አፈጻጸም 73 በመቶ ነው:: በበጀት ዓመቱ 
በልዩ ሁኔታ እንዲስተዳደሩ  የተደረጉ  ስምንት የሚደርሱ 
ፕሮጀክቶች አሉ::  

19 የሚሆኑ የጥገና ፕሮጀክቶች በልዩ ትኩረት 
በማኔጅመንት በየሳምንቱ እየተገመገሙ አቅጣጫ 
እየተቀመጠ ሲሆን እነዚህም በሕዝብ  ቅሬታ የሚነሳባቸው 
ነበሩ:: አሁን ላይ የተጓተቱ ፕሮጀክቶችን ለማጠናቀቅ 
በሚያስችል አግባብ ለማስተዳደር አስፈላጊ ሆኖ ስለተገኘ 
በአስተዳደሩ ልዩ ትኩረት ተደርጓል:: በተጨማሪም 18 
የካፒታል ፕሮጀክቶችና 12 የድጋፍ ፕሮጀክቶችን በመለየት 
ስትራቴጂክ እቅድ  በማዘጋጀት ማስተካከያዎች እየተደረጉ 
ነው:: 

ከመንገድ ሀብት አንጻር ዋና ዋና መንገድ የሚባሉት 
መንገዶ ላይ የነበረው የጥገና ክፍተት እንዲስተካከል 
ለማድረግ ከፍተኛ ርብርብ የተደረገበት ዓመት ነው:: በዚህ 
አግባብ ከአዳማ እስከ አዋሽና ሚኢሶ ባለው መንገድ ላይ  ያሉ 
ችግሮችን ለመቅረፍ  ጥረት ተደርጓል:: በተመሳሳይ ከሰበታ  
ወልቂጤ፤ ጊቤ ድረስ  ያሉ መንገዶች የጥገና  ሥራዎች 
ተሰርተዋል:: ከዓለም ገና እስከ ቡታጅራ፤ ከአዲስ አበባ 
ፊቼና  ከሚዛን እስከ ጅማ ያለውን  መንገድ ለመጠገን ጥረት 
ሲደርግ ቆይቷል::  ዋና ዋና መንገዶች ላይ የነበረው የመንገድ 
ብልሽትን ለመጠገንና ለማሻሻል በዘመቻ መልክ ጭምር 
በመሥራት የመንገዶች ደረጃ የማሻሻል ሥራ  ተሰርቷል:: 

በፋይናንስ ረገድ በአለፉት አስር ወራት ያለው ክንውን 
በዓመቱ ከተመደበው 60 ቢሊዮን ብር በጀት ክንውኑ 41 
ቢሊዮን ብር ሲሆን የእቅዱን 78 በመቶ ነው::  ከልማት 
አጋሮች አንጻር ስድስት ነጥብ አራት ቢሊዮን ብር የነበረ 
ሲሆን  አፈጻጸሙ አንድ ነጥብ8 ቢሊዮን ብር አካባቢ  ነው:: 
ይህም የእቅዱን 28 በመቶ ነው:: በድምሩ 66 ቢሊዮን  ብር  
በጀት ተመድቦ የነበረ ሲሆን በ10 ወራት የነበረው  አፈጻጸም  
47 ነጥብ 4 ቢሊዮን ወይም ደግሞ  62 በመቶ አካባቢ ነው:: 

አዲስ ዘመን፡- በበጀት ዓመቱ ከአጋር ድርጅቶች 
ጋር ያለው አፈጻጸም ዝቅተኛ መሆኑን ገልጸዋል:: 
ምክንያቶቹ ምንድን ናቸው?

ኢንጂነር መሐመድ፡- ከአጋር ድርጅቶች ጋር 
የምንሰራቸው ሥራዎች በባህሪቸው ረዘም ያለ የጨረታ 
ሂደት  ያላቸው ናቸው:: በዚህም እያንዳንዱ ሥራ ተከታታይ 
የሆነ የጨረታ ሂደትን እንዲያልፍ ይደረጋል:: አልፎ አልፎም 
ከሚገመተው በላይ ጊዜ ይወስዳሉ:: አንዱ ሂደት ሲያልቅ 
ሰነድ ይላክና ታይቶ ግብረ መልስ ይቀርባል:: ታይቶ ድጋሚ 
ወደ ሂደቱ የሚመለስበት ሁኔታ ስላለ ከታቀደው በላይ 
ጊዜ ይወስዳል:: ስለዚህ ከአመራሮቹ ጋር  በመነጋር ሂደቱን 
በተሻለ መንገድ ለማስኬድ የታሰቡ እቅዶችን ወደ ሥራ 
ለማስገባት የሚያስችሉ ሥራዎችን መሥራት እንደሚገባ 
ታሳቢ ያደረገ ሥራ የተሠራ ሲሆን በተለይም ከዓለም ባንክ 
ጋር ውይይት ተደርጓል:: የነበሩ ማነቆዎችንና ምልልሶችን 
በጋራ በመሥራት በጨረታ ላይ የሚወስደው ረጅም ጊዜ 
በማሳጠር ወደ ግንባታ እንዲሸጋገሩ የተያዙ እቅዶችን በተሻለ  
ሁኔታ  እንዲሰሩ  መግባባት ላይ ተደርሷል:: 

ከዓለም ባንክ ጋር ያለው ፈንድ አለቃቀቅ ላይ ክፍተቶች 
ነበሩ::  አሽካን ዴቨሎፕመንት፤ ሳውዲ ፈንድ፤ አቡዳቢና 
ሌሎች ተቋማት ጋር የተያያዙ ድርጅቶች በሚፈለገው ልክ 
ሳይሆን የመዘገየት ሁኔታዎች ነበሩ::   ይህን ችግር ከገንዘብ 
ሚኒስቴር ጋር በመነጋገር ለድርጅቶቹ አመራሮች ጉዳዩ ደርሶ 

መፍትሔ እንዲያገኝ ጥረት እየተደረገ ነው:: ስለሆነም ሙሉ 
በሙሉ ችግሩ ተፈቷል ማለት ቢያስቸግርም ቀጣይ ችግሮቹ 
እንዳይደገሙ ጥረቶችን ማድረግ ያስፈልጋል:: 

አዲስ ዘመን፡- የመንገድ መሠረተ ልማት ትልቅ 
ትኩረት ተሰጥቶት የሚሰራ መሆኑ ይታወቃል:: 
ስለሆነም ከ10 ዓመቱ የዘላቂ የልማት ግቦች ጋር 
አቀናጅቶ ከመሥራት አንጻር በአምስት ዓመቱ 
ስትራቴጂክ እቅድ አስተዳደሩ የመንገድ ተደራሽነትን 
ምን ደረጃ ለማድረስ አቅዶ እየሠራ ነው?

ኢንጂነር መሐመድ፡- እንደ ሀገር የመንገድ ልማት 
ፕሮግራም ከተጀመረ 26 ዓመታትን አስቆጥሯል:: የመንገድ 
መሠረተ ልማት ፕሮግራም የተጀመረው እንደ ፈረንጆቹ 
አቆጣጠር 1989 ዓ.ም ላይ ነበር:: ባለፉት 26 ዓመታት 
ሲተገበር የነበረ ፕሮግራም ነው::  ፕሮግራሙ ሲጀመር 
የመንገድ ሽፋን በጣም  አሳሳቢ ደረጃ ላይ ነበር:: 1989 
ዓ.ም  ጀምሮ የመንገድ ዘርፍ ልማት  ፕሮግራም ስትራቴጂ 
ተቀርጾ ሲተገበር ቆይቷል:: አሁን ላይ አምስት የመንገድ 
ልማት ስትራቴጂ በማጠናቀቅ ስድስተኛው መርሃ ግብር  ላይ 
ተደርሷል:: 

ስድስተኛው የመንገድ ልማት ፕሮግራም ከ10 ዓመቱ 
የመንገድ ልማት ፕሮግራም ጋር እንዲቀናጅ እና እንዲናበብ 
ተደርጎ ተቀርጿል:: አሁን ላይ እንደ ሀገር የተቀመጡ የ10 
ዓመት የልማት ግቦች ያሉ ሲሆን ከነዚህ ውስጥ የመንገድ 
ልማት ፕሮግራም አንዱ ነው:: ከዚህ ጋር በማናበብ የአምስት 
ዓመታት እቅድ ተሰርቷል:: ይህም የመንገድ ልማት እቅድ 
ከ2013 ዓ.ም እስከ 2022 ዓ.ም ድረስ የሚዘልቅ ነው:: 

 ከመንገድ ሽፋን አንጻር ሲታይ የመንገድ ልማት በ1989 
ዓ.ም  ሲጀመር በሀገር ደረጃ የነበረው መንገድ ሽፋን 26 ሺ 
550 ኪሎ ሜትር ብቻ የነበረ ሲሆን  ይህም በጣም አስቸጋሪ 
የሚባል መንገድ ነበር:: በአሁኑ ሰዓት ይህን የመንገድ ሽፋን 
165 ሺህ 863 ኪሎ ሜትር ማድረስ  ተችሏል:: ይህ የሆነው 
ባለፉት ዓመታት በተከታታይ በተሠራው የመንገድ ዘርፍ 
ልማት ፕሮግራም ነው:: 

የ10 ዓመት የልማት  እቅድ ሲጀመር እንደ መነሻ ተደርጎ 
የተወሰደው የ2012 ዓ.ም የነበረው የመንገድ ሽፋን ነው::  
በ2012 ዓ.ም 144 ሺህ 027 ኪሎ ሜትር ነበር:: በሶስቱ ዓመት 
በተከናወነው የመንገድ ዘርፍ ልማት ፕሮግራም  ሥራ በ2015 
ዓ.ም  ወደ 165 ሺህ 863 ኪሎ ሜትር ማሳደግ ተችሏል::  

ከሌሎች አመላካች እቅዶች አንጻር ሲፈተሽ የመንገድ 
ጥግግት በዓለም አቀፍ መለኪያ  በ2012 ዓ.ም  በአንድ ሺህ 
ኪሎ ሜትር ስኩዬር  130 ነጥብ 9  ነበር:: አሁን ላይ 144 

- ኢንጂነር መሐመድ አብዱረሃማን 

የኢትዮጵያ መንገዶች አስተዳደር ዋና ዳይሬክተር

“በፕሮጀክቶች ላይ ለሚፈጠሩ ችግሮች 
ምክንያት ከማቅረብ ይልቅ መፍትሔ 

እየሰጡ መሄድ ያስፈልጋል”  

ፎ
ቶ

- በ
በሪ

ሁ
ን

 ታ
ደ

ለ

በሞገስ ተስፋና ሙሉቀን ታደገ

ለአንድ ሀገር የኢኮኖሚ እድገት የማይተካ ሚና ከሚጫወቱት ጉዳዮች መካከል 
የመንገድ መሠረተ ልማት አንዱ ነው:: ኢትዮጵያም ይህን እውነታ በመረዳት ከ1980 ዓ.ም 
ጀምሮ በተለያዩ ምዕራፎች የመንገድ መሠረተ ልማቶችን በመገንባት የሕዝቡን  ልማት ጥያቄ  
ለመመለስ ጥረት እያደረገች  ነው::   

የመንገድ መሠረተ ልማት በባህሪው ትልቅ የፋይናንስ አቅም  የሚጠይቅ መሆኑም 
ይታወቃል:: የዛሬው የተጠየቅ ዓምዳችን ፍትሃዊ የመንገድ መሠረተ ልማት ተደራሽነት 
እንዲኖር መንግሥት ምን እየሰራ እንደሆነ፤  ከፍተኛ የሕዝብ ቅሬታ ያለባቸው  የተጓተቱ 
የመንገድ መሠረተ ልማቶችን ለማጠናቀቅ  በምን መልኩ እየሰራ እንደሆነና መሰል ጉዳዮች 
ዙሪያ  ከኢትዮጵያ መንገዶች አስተዳደር ዋና ዳይሬክተር ኢንጂነር መሐመድ አብዱረሃማን 
ጋር  ቆይታ አድርገናል:: መልካም ምንባብ::



አዲስ ዘመን   ረቡዕ ሐምሌ 24 ቀን 2016 ዓ.ም     ገጽ 7

ከገጽ 6 የዞረ

“በፕሮጀክቶች ላይ ለሚፈጠሩ ችግሮች ምክንያት...

ተጠየቅ
ነጥብ 5 ደርሷል:: በአንድ ሺ ኪሎ ሜትር ውስጥ ምን ያህል 
መንገድ አለ? ተብሎ ሲታይ በ2012 ዓ.ም ላይ በአማካይ ወደ 
130 ኪሎ ሜትር መንገድ ይገኛል:: አሁን ላይ  ከ130 ወደ 144 
ኪሎ ሜትር ስኩዬር አድጓል:: ይህም በዘርፉ ላይ ተጨባጭ 
ለውጥ መምጣቱን የሚያላመክት ነው:: 

በ2012 ዓ.ም ላይ 56 በመቶ የሚሆነው ማህበረሰብ 
ክረምት ከበጋ የሚያስኬድ መንገድ ለማግኘት አምስት ኪሎ 
ሜትር ይጓዝ ነበር:: ባለፉት ሶስት ዓመታት በተከናወኑ 
የመንገድ መሠረተ ልማት ሥራዎች ወደ 32 ነጥብ 7 በመቶ 
ዝቅ ማድረግ ተችሏል:: ይህ ማለት አሁን ላይ ክረምት 
ከበጋ የሚያስኬድ መንገድ ለማግኘት  አምስት ኪሎ ሜትር 
የሚጓዘው ሕዝብ ብዛት 32 ነጥብ 7 በመቶ  ነው:: በሁሉም 
መለኪያዎች ከታየ ባለፉት ዓመታት በተሠራው ሥራ 
የመንገድ ዘርፉ ላይ ተጨባጭ ውጤት መጥቷል:: 

አዲስ ዘመን:- በሰው ኃይል ልማት ላይ እንደተሠራ 
ገልጸዋልና በበጀት ዓመቱ ለነበረው የሥራ አፈጻጸም 
የነበረው ሚናን እንዴት ይገልጹታል?

ኢንጂነር መሐመድ:- በሰው ኃይላችን ላይ የተሠራው 
ሥራ በ2016 በጀት ዓመት ብቻ ሳይሆን እንደ ተቋም ብሎም 
እንደ ሀገር ስትራቴጂክ እቅዶችን ለማሳካት የሚያስችል 
ነው። የሰው ኃይል ብቃት ባለው መንገድ ሥራን መፈጸም 
የሚያስችል ነው። በቀጣይ በዘርፉ ሊገጥሙ የሚችሉ 
ፈተናዎችን በመቅረፍ የተቋሙን ተልዕኮ ማሳካት የሚያስችል 
አላማ የያዘ ነው። ፕሮጀክቶች ላይ ያለው አፈጻጸም እየተሻሻለ 
እንዲመጣ የሚያስችል ነው።  ስለሆነም በተቋሙ የሥራ 
አፈጻጸም ላይ የራሱ የሆነ  በጐ ተጽእኖ ይኖረዋል።

አዲስ ዘመን፡- የመንገድ መሠረተ ልማት ሲገነባ  
ለምን ያህል ዓመት ያገለግላል ተብሎ ነው? የተገነቡ 
መንገዶ ተበላሽተው የሚታዩት ከጥራት መጓደል ወይስ 
መስጠት ከሚችሉበት ዕድሜ በላይ ስላገለገሉ?

ኢንጂነር መሐመድ፡- ሁለቱም ጉዳዮች መታየት 
የሚገባቸው ናቸው:: ብዙዎቹ መንገዶች ከ26 ዓመት በፊት 
የተሠሩ የመንገድ መሠረተ ልማቶች ናቸው:: በተለይም ዋና 
ዋና መንገዶች የሚባሉት አዲስ አበባን ከተለያዩ የክልል 
ዋና ከተሞች፤  ከገቢ ወጪ ምርቶች ኮሪደር ጋር የሚያገናኙ 
መንገዶች ናቸው:: ይህም  አገልግሎት መስጠት የጀመሩበት 
ጊዜ ሲታይ ከ20 ዓመታት በላይ ሆኗቸዋል:: 

መንገድ ሲሠራ ዋና ዋና መንገድ ከሆነ 20 ዓመት 
እንዲያገለግል ታሳቢ የሚደረግ ሲሆን ከዋና ዋና መንገዶች 
ጋር መጋቢ የሚባሉት ደግሞ 15 ዓመት ዕድሜ እንዲኖራቸው 
ተደርጎ ይገነባሉ:: የሚጠገኑ መንገዶች በብዛት የአገልግሎት 
ዘመናቸውን የጨረሱ ናቸው:: ምናልባትም ከጥገናም ባሻገር 
እንደገና መገንባትን የሚጠይቁ ናቸው:: ነገር ግን እስከሚገነቡ 
ድረስ የተሻለው አማራጭ ጥገና ማድረግ ነው:: 

የጥራት ችግር ያሉባቸው መንገዶች ስላሉ ችግሩን 
ለማስተካከል የሚሠሩ ሥራዎች አሉ:: ይሁን እንጂ 
መንገዶችን ማስተካከል ብቻ ሳይሆን  መንገዶች ሲሠሩ 
በተገቢው የጥራት ደረጃ መሥራት የሚያስችሉ ተግባራትን 
እየተከናወኑ ነው:: 

አዲስ ዘመን፡- እንደ ሀገር ከለውጡ ወዲህ ምን 
ያህል የመንገድ ፕሮጀክቶች ተጀመሩ፤ የግንባታ 
ሂደታቸውስ ምን ደረጃ ላይ ይገኛል?

 ኢንጂነር መሐመድ፡- ከለውጡ ወዲህ በጣም 
ሰፋፊ ሥራዎች እየተሠሩ ነው:: ከ2011 ዓ.ም እስከ 2015 
ዓ.ም ባለው ጊዜ ውስጥ ሲታይ ወደ 79 ሺህ ኪሎ ሜትር 
መንገድ የግንባታ፤ የማጠናከሪያ መንገድ፤ የማሻሻያና የጥገና 
ሥራዎችን ለመሥራት ታቅዶ ሰፊ ሥራዎች ተሰርቷል::  
ከግንባታ ሥራዎች ጋር በተያያዘ 8 ሺህ 311 ኪሎ ሜትር 
መንገድ ለመሥራት በእቅድ ተይዞ የነበረ ሲሆን  ከዚህም 
3 ሺህ 295 ኪሎ ሜትር ያህሉ በከባድ ግንባታ ለመሥራት 
የታቀደ ነው::   በተመሳሳይ  ወቅታዊና መደበኛ ጥገና ጋር 
በተያያዘ 67 ሺህ ኪሎ ሜትር ገደማ ለመሥራት እቅድ 
ተይዟል:: በተጨማሪም ሰፊ ቁጥር ያላቸው ፕሮጀክቶችን 
ለመሥራት ተፈራርመናል:: 

 በአጠቃላይ ከ2011 ዓ.ም ጀምሮ 159 ፕሮጀክቶች ወደ 
ግንባታ ገብተዋል:: ከለውጡ ወዲህ  ፕሮጀክቶችን መጀመር  
ብቻ ሳይሆን የጨረስን ሲሆን  ቀድሞ የተጀመሩትን 
መጨረስ ተችሏል:: ስለሆነም በአዲስ ተነሳሽነት በለውጡ  
86 ፕሮጀክቶችን ማጠናቀቅ ተችሏል:: በአጠቃላይ በእነዚህ 
ዓመታት የነበረው አፈጻጸም 75 በመቶ ነው:: 

አዲስ ዘመን፡- የመንገድ ፕሮጀክቶች ግንባታና 
ጥገና እቅድ ሰፊና የተለጠጠ ነው:: ከዚህ አኳያ 
በብዙ የሀገሪቱ ክፍሎች የግንባታ መሠረተ ድንጋይ 
ከተቀመጠላቸው በኋላ ምንም ያልተጀመሩ 
እንዲሁም ተጀምረው ግንባታቸው የተቋረጡ፤ 
በሁለት ዓመት ይጠናቀቃሉ ተብለው ከአምስት ዓመት 

በላይ ያስቆጠሩ መንገዶች አሉና አስተዳደሩ ችግሩን 
እንዴት እየፈታው ነው?

ኢንጂነር መሐመድ፡- ችግር የተፈጠሩባቸውን 
ፕሮጀክቶች ለይተናል:: እያንዳንዱ ፕሮጀክት የራሱ ልዩ 
ባህሪ ስላለው ባህሪያቸውን መሠረት በማድረግ ሥራዎችን 
ለመጨረስ ልዩ ስትራቴክጂ እና እቅድ አዘጋጅተናል:: 
በዚህም ችግሮች በሚስተዋልባቸው ፕሮጀክቶች ላይ 
በጣም የቅርብ ክትትል እንዲደረግ፤ አፈጻጸማቸውም 
ተጨባጭ ለውጥ እንዲመጣ ለማድረግ በእኛ በኩል ከፍተኛ 
ጥረት አድርገናል:: ነገር ግን ሙሉ በሙሉ የሕዝብን ጥያቄ  
መልሰናል ብለን አናምንም:: አሁንም በጣም ብዙ ሥራዎችን 
መሥራት እንደሚገባን እንረዳለን::  እንደዚያም ሆኖ ግን 
ባስቀመጥነው እቅድ መሠረት ልውጦችን እያመጣን ነው። 
ለዚህም በተጨባጭ ማሳያ የሚሆኑ ፕሮጀክቶችን ማንሳት 
እንችላለን:: ለምሳሌ ከጅማ - ሊሙ  መገንጠያ አንደኛው 
ነው:: በዚህ ፕሮጀክት ላይ ማሻሻያዎችን በማድረግ 
በዘንድሮው ዓመት ከ20 ኪሎ ሜትር በላይ የሚሸፍን 
የአስፋልት ሥራዎችን መሥራት ችለናል:: ከጅማ እስከ አጋሮ 
ባለው መስመርም  እንዲሁ ሰፋፊ ሥራዎችን መሥራት 
ችለናል:: ከቴፒ - ሚዛንም እንዲሁ ከ12 ኪሎ ሜትር በላይ  
የአስፋልት መንገድ እንዲሰራ አድርገናል::  ነገር ግን ይህ 
በቂ ነው ብለን አንወስድም:: ጥረቱ ተጠናክሮ መቀጠል 
እንዳለበት እናምናለን:: 

በመላ ሀገሪቱ የሚገኙ ፕሮጀክቶችን እና 
ኮንትራክተሮችን በአግባቡ በማስተዳደር እና በመደገፍ 
እንዲሁም ተገቢ የኮንትራክት ርምጃዎችን በመውሰድ ፤ 
ጥብቅ የሆነ የፕሮጀክት አመራር ፤ ጥብቅ የሆነ የኮንትራክት 
አስተዳደር በመከተል የተሻለ ውጤት እያመጣን መሄድ 
አለብን የሚል አሠራርን እየተከተልን ነው:: ይህም ለሕዝብ 
ጥያቄዎች የተሻለ ምላሽ ለመስጠት የሚያስችል ነው:: 
ስለሆነም ይህን ዓይነት አሠራር አሁንም ግን አጠናክሮ 
መሄድ ያስፈልጋል:: ምክንያቱም ከዚህ በተሻለ የሕዝብን 
ጥያቄ መመለስ አለበት::  

አዲስ ዘመን፡- ብዙ ጊዜ የመንገድ ፕሮጀክቶች 
መጓተት ተያይዞ የሚሰጡት ምላሾች የኮንትራክትሩ 
አቅም ማነስ፣ የአየር ንብረት  እና መሰል ምክያንቶች 
ናቸው:: ከዚህ አንጻር ፕሮጀክቶችን የምታስጀምሩት 
የአየር ሁኔታውን ሳታስጠኑ እና የኮንትራክተሩን 
አቅም ሳታውቁ ነው?

ኢንጂነር መሐመድ፡- ፕሮጀክቶች ላይ ያለንን 
ፕሮጀክት የማስተዳደር አቅም ከፍ ማድረግ በዘላቂነት 
ለችግሮቹ መፍትሔ ይሰጣል ብለን እናምናለን:: 
አስተዳደራችንም ከዚህ በበለጠ ተደራሽ መሆንም 
እንዳለበት  እናምናለን። ቀደም ብሎ በነበረው ጊዜ በመላ 
ሀገሪቱ የነበሩ ፕሮጀክቶቸን በአንድ ማዕከል ላይ ብቻ 
በመሆን እናስተዳድር ነበር:: አሁን ላይ ግን በመላ ሀገሪቱ 27 
የሚሆኑ ፕሮጀክት ማኔጅመንት ጽሕፈት ቤቶችን ከፍተናል::  
በዚህም ፕሮጀክቶችን በቅርበት ለመደገፍ እና በቅርበት 
ችግሮችን መፍታት፤ ስለ ፕሮጀክቶቹ  ከህብረተሰቡ  ጋር 
በቅርበት እና በግልጽ በመነጋገር ግልጸኝነት በመፍጠር 
ያጋጠሙን ችግሮች ምንድን ናቸው? በሚለው ላይ የጋራ 
ግንዛቤ ለመውሰድ ፤ አፈታቱ ላይም ህብረተሰቡን ያሳተፈ 
ለማሳደግ የሚያስችል አሠራር ዘርግተናል:: 

ፕሮጀክቶች ችግር ሊያጋጥማቸው ይችላል፤ 
መፍትሔዎቹ ላይ ግን መሥራት ያስፈልጋል የሚል 
አሠራር እየተከተልን ነው:: በፕሮጀክቶች ላይ ለሚፈጠሩ 
ችግሮች ምክንያት ከማቅረብ ይልቅ መፍትሔ እየሰጡ 
መሄድ ያስፈልጋል::  ይህን ለማድረግ ግልጽ የሆነ የአሠራር 
ሥርዓትን ዘርግቶ ከባለድርሻ አካላት ጋር    በግልጽ መነገጋር 
እና ከህብረተሰቡ ጋር በቅርበት መሥራትን ያማከለ አሠራርን 
መከተል ያስፈልጋል:: 

ኮንትራት ሰነዶች ላይም የሚነሱት ቅሬታዎች አግባብነት 
ስላላቸው ማሻሻያዎችን ለማድረግ በርካታ ሥራዎችን 
ሰርተናል። እንደየአካበቢው ሁኔታ የኮንትራት ጊዜው 
መገደብ ወይም መወሰን አለበት::  ሁሉም አካባቢ ተመሳሳይ 
የአየር ጠባይ የለውም::  አንዳንድ አካባቢዎች ረዘም ላለ ጊዜ 
ዝናብ ይኖርባቸዋል:: አንዳንዶቹ ደግሞ ዝናብ አጠር ሊሆኑ 
ይችላሉ:: ስለዚህ በሁለቱም አካባቢዎች ተመሳሳይ ኮንትራት 
ሊኖረን አይችልም:: ከዚህ አኳያ በበርካታ ፕሮጀክቶች ላይ 
ማሻሻያዎችን አድርገናል:: 

ከኮንትራክተሮች አቅም ጋር በተያያዘም አሁን በሥራ ላይ 
ያሉ የሥራ ተቋራጮች አፈጻጸማቸውን ጥብቅ በሆነ አኳኋን 
እየመዘን በቁ የሆኑትን ብቻ በጨረታዎች ላይ እንዲሳተፉ 
እያደረግን ነው:: አሁን ላይ የአፈጻጸም ችግር ያለባቸውን 
ተቋራጮች በቀጣይ በሚኖሩ ጨረታዎች ላይ የሚሳተፉበት 
ሁኔታዎችን የሚገድብ አሠራር እያስቀመጥን ነው:: 

ሌላው ከኮንተራክትር ጋር ተያይዞ ለሚነሳው 

በተመለከተ በሀገር አቀፍ ደረጃ የግዥ ሥርዓቱ እና የግዢ ሕጉ 
የሚያስቀምጠው የኮንትራክተር ማወዳደሪያ መስፈርቶች 
አሉ።  እኛም በዚያ ሕግ የምንገዛ እስከሆን ድረስ በዚያው 
አግባብ እያንዳንዱን ሥራችንን እናከናውናለን:: ይሁን እንጂ 
ሀገር በቀል ተቋራጮች ላይ በጣም ጠንክር ያሉ ሥራዎችን 
መሥራት እንዳለብን ግንዛቤ ወስደናል::  

አዲስ ዘመን፡- የፕሮጀክቶችን መጓተት ምክንያት 
በማድረግ  የውጭ ዜጎች በወረዳ አመራሮች እስከ 
መታሰር ደርሰዋል:: እንደዚህ ዓይነት አካሄዶች የውጭ 
ግንኙነቶችን  እንዳይጎዳ ምን እየሰራችሁ ነው? 

ኢንጂነር መሐመድ፡-  ከውጭ የሥራ ተቋራጮች 
ጋር ያለን ሥራ ግንኙነት ውልን መሠረት ያደረገ ነው :: 
እንደመንግሥት መደረግ ያለበትን ድጋፍ ለእነርሱም ቢሆን 
እንደርጋለን:: ያላቸውን አፈጻጸም እንገመግማለን::  ከቻይና 
የሥራ ተቋራጮች ጋር በሚመለከት ከቻይና ኢምባሲ ጋር 
የጋራ መድረክ አለን:: በዚህም በእነሱ  እና በእኛ በኩል የሚነሱ  
ችግሮችን አቅርበን እንወያያለን::  በየሶስት ወሩ እየተገናኘን 
አጠቃላይ አፈጻጸም እንገመግማለን:: የውጭ ዜጎችም ቢሆኑ 
ሕግን አክብሮ መሥራት ይገባቸዋል:: ኮንትራት ቢሆንም 
በሀገሪቱ ሕግ መገዛት ይገባቸዋል:: አንዳንድ ጊዜ  ችግሮች 
ሲጋጥሙ ከእነሱ የበላይ የማኔጅመንት አባላት ጋር፤ አለፍ 
ሲልም ከኤምባሲያቸው ጋር የምንነጋገርበት አግባብ አለ።   
በዚህ ማዕቀፍ ሥራዎች እንዲሰሩ እያደረግን ነው:: የአፈጻጸም 
ግምገማችን ግን ከሀገር ውስጥ ኮንትራክተሮች በተጨማሪ 
በውጭ ሀገራት ኮንትራክተሮችም ላይ ተፈጻሚ ይሆናል:: 
አፈጻጸም ላይ ጉድለት ካለ እንዲያሻሽሉ እና እንዲያስተካክሉ 
ማሳሰቢያዎችን እንሰጣለን:: በማያስተካክሉት ላይ ርምጃ 
እንወስዳለን:: 

አዲስ ዘመን ፡- በፕሮጀክቶች ላይ አንዱ 
የሚስተዋለው ችግር የወሰን ማስከበር ነው ? 
ከወሰን ማስከበር ጋር የሚነሱ ችግሮችን አስወግዶ 
ለኮንትራክትሮች ሁኔታዎቸን ምቹ ከማድረግ አንጻር 
በተጨባጭ ምን እየሠራችሁ ነው ? 

ኢንጂነር መሐመድ፡- ከወሰን ማስከበር ጋር በተያያዘ 
በሀገር አቀፍ ደረጃ የሕግ ማሻሻያ ተደርጓል:: ሊያሰራ የሚችል 
ወጥ የሆነ የሕግ ማሻሻያ መኖር እንዳለበት ስለታመነ ረቂቁ 
ለሕዝብ ተወካዮች ቀርቦ ጸድቋል። 

ካሳን በሚመለከት በሁለት ዓይነት መልኩ ማየቱ ተገቢ 
ነው:: አንደኛው አግባብነት ያለው የካሳ ክፍያ የሚጠየቅበት 
ሲሆን ሌላኛው ደግሞ  አግባብነት የሌላው የካሳ ክፍያ 
የሚጠየቅበት ሂደት ነው::  አንዳንድ ቦታዎች ላይ ሕገወጥ 
ግንባታዎች አሉ:: ይህ ማለት ካሳ ለማግኘት ሲሉ መንገዶች 
በሚያልፉባቸው ቦታዎች ላይ አዲስ ቤት ይሰራሉ:: አንዳንድ 
ቦታዎች ላይ ደግሞ በጣም የተጋነነ ካሳ የሚጠይቅበት ሁኔታ 
አለ:: ይህን ደግሞ ማጣራት ግድ ይላል:: ስናጣራ ደግሞ 
የሚመለከተውን የዋጋ እና የሌሎች ጉዳዮችን ማስተካከያ 
እንጠይቃለን:: ማስተካከያ ስንጠይቅ ደግሞ ማስተካከያ 
የተጠየቀው አካል በአፋጣኝ  ምላሽ የማይሰጥበት ሁኔታ 
ይኖራል:: በዚህም ፕሮጀክቶች ላይ መጓተቶችን ሲፈጥሩ 
ይስተዋላል:: የሕግ ማስተካከያው የተደረገውም ይህን 
ለማስታረቅ ጭምር ነው:: የተደረገው የሕግ ማሻሻያ ከካሳ 
ጋር የሚስተዋሉ ችግሮችን ከመሠረቱ ይቀርፋል ብለን 
እንናስባለን::  የሕግ ማሻሻያው እንዲጸድቅ እኛም እንደተቋም 
ከፍተኛ ድርሻ ነበረን:: በነገራችን ላይ ከካሳ ጋር በነበሩ 
ግጭቶች የእኛ ፕሮጀክቶችም ገፈት ቀማሽ ሆነዋል:: 

ከአዲስ ዘመን፡- ከሚዛን ቴፒ ያለውን መንገድ 
የሚሰራው የቻይና ተቋራጭ የኢትዮጵያ መንገዶች 
አገልግሎት  በውላችን መሠረት የዶላር ክፍያውን 
ባለመፈጸሙ ማሽኖቻችን በመጠገን እና ወደ ሥራ 
መግባት አልቻልንም ይላሉ፤ በዚህ  ላይ የእርስዎ 
እይታ ምንድን ነው ?

ኢንጂነር መሐመድ፡-  ከክፍያ ጋር የተወሰነ 
መዘግየቶች ገጥመውን ነበር:: በዚህም በተወሰነ ደረጃ 
ቅሬታዎች ሲቀርቡ ነበር :: አሁን ላይ ግን ተስተካክሏል::  
ቅሬታ ሲያነሱ የነበሩ ተቋራጮችን ብትጠይቁ አሁን ላይ 
ችግሩ ተቀርፏል:: ይህን እውነታ ቅሬታውን ካነሱ ተቋራጮች 
ጭምር ጠይቃችሁ ማረጋገጥ ትችላላችሁ:: 

በዶላር የሚፈጸመው ክፍያ በአንድ ጊዜ መፍታት 
አዳጋች ሊሆን ይችላል:: ነገር ግን አሁን ላይ ክፍያዎችን 
ጀምረናል:: በየደረጃው ለሁሉም የሥራ ተቋራጮች 
መንግሥት ባስቀመጠው አቅጣጫ መሠረት እየከፈልን 
እንገኛለን:: 

አዲስ ዘመን፡- እንደ ሀገርም ሆነ እንደ ዓለም 
የሚስተዋለው የዋጋ ግሽበት ፕሮጀክቶች ላይ 
የሚያሳድረው ተጽዕኖ እንዴት ይገለጻል? 

ኢንጂነር መሐመድ፡- የዋጋ ግሽበት አጋጥሞናል፤ 
ፈትኖናልም:: ይህ በአጠቃላይ የዋጋ ግሽበት  በዓለም 

አቀፍ ደረጃ ያጋጠመ ችግር ነው:: በኮቪድ እና በዓለም 
አቀፍ ደረጃ ከተከሰቱ ግጭቶች ጋር ተያይዞ የነዳጅ ዋጋ እና 
ሌሎች ግብዓቶች ላይ በተለይም ብረት ላይ ከፍተኛ የዋጋ 
መጨመርን አስከትሏል:: ይህም በቀጥታም ሆነ በተዘዋዋሪ 
በፕሮጀክቶቻችን ላይ ከፍተኛ ጫና አሳድሮብናል:: 

ከኮንትራት ጋር ተያይዞ በተወሰነ ደረጃ የዋጋ ማሻሻያ 
እንድናደርግ የሚጠይቅ የኮንትራት ሁኔታ አለ:: ይህ ማሻሻያ 
በተወሰነ ደረጃ የዋጋ ግሽበቱን እንድንቋቋም አድርጎናል:: ነገር 
ግን ሙሉ በሙሉ ያካክሳል ተብሎ አይወሰደም:: 

የዋጋ ግሽበቱ በሥራ ተቋራጮችም ላይ የራሱን ተጽዕኖ 
ያሳድራል:: ስለሆነም ለችግሩ በጥናት ላይ የተመሠረተ 
መፍትሔ መስጠትን ይጠይቃል:: 

አዲስ ዘመን፡- ለመንገዶች ጥራት መጓደል 
በተቋራጩ እና በተቆጣጣሪው መካከል የሚኖር 
‹‹ሳቦታጅ›› አንዱ ምክንያት መሆኑ ይነሳል:: ከዚህ 
አንጻር ፕሮጀክቶች በጥብቅ  ዲሲፕሊን እንዲመሩ 
ለማድረግ በእናንተ በኩል ያለው አሠራር ምን 
ይመስላል? 

ኢንጂነር መሐመድ፡- ጥራት ጉዳት በእኛ በኩልም 
ትልቅ ትኩረት የምሰጠው ጉዳይ ነው::  ሰፋፊ ሥራዎች ሲሰሩ 
በባህሪው የጥራት መጓደል ያጋጥማል:: ነገር ግን ያጋጥማል 
ብለን ብቻ የምናልፈው ጉዳይ አይደለም። መንገድ በትልቅ 
ካፒታል የሚሰራ እንደመሆኑ መጠን ትንሿ ጉዳት ትንሽ 
አይደለችም:: ስለሆነም በጣም ጥብቅ የቁጥጥር ሥርዓት 
ሊኖር ይገባል:: እየሠራን ያለውም በዚያ ልክ ነው:: 

ከጥራት ጋር የሚነሱ ችግሮችን በዘላቂነት ለመፍታት 
ሶስት ነገሮችን ማከናወን ይጠይቃል:: አንደኛው የተቋሙን  
አጠቃላይ አቅም ማሳደግ ነው። ተቋሙ የሚሠራው ሥራ 
በርካታ ከሆነ እና ያለው አቅም ደግሞ ትንሽ ከሆነ የጥራት 
ጉድለት መፈጠሩ አይቀርም:: ስለዚህ ጥራቱን የጠበቀ መንገድ 
ለመሥራት የተቋሙን አቅም መገንባት ያስፈልጋል።  ጥራት 
ያለው ሥራ ለመሥራት  መጀመሪያ የምንሰረውን ሥራ እና 
ያለንን አቅም ማወቅ ያስፈልጋል :: በነበሩን ፕሮጀክቶች ላይ 
አንድ ፕሮጀክት ስንጨምር በዚያው ልክ አቅምስ ጨምረናል 
ወይ?  የሚለውን ማየት ያስፈልጋል:: ፕሮጀክቶችን 
መጨመሩ ቀላል ሊሆን ይችላል አቅም መጨመር መቻል 
ግን ከባድ ነው:: 

ሌላው ከጥራት ጋር በተያያዘ የሚነሱ ችግሮችን 
ለመቅረፍ አሠራራችን መፈተሽ ያስፈልጋል:: ከዚህ አንጻር 
እኛም እንደ ተቋም አሠራራችንን እያየን እና መስተካከል 
የሚገባቸውን እያስተካከልን ነው:: 

በሶስተኛነት የጥራት ችግሮችን ለመቅረፍ ጥራትን ኦዲት 
የሚያደርግ  ክፍል  ያስፈልጋል:: ከዚህ አንጻር ተቋማችን 
ጥራትን ብቻ የሚያይ የውስጥ  ‹‹የኳሊቲ››  ክፍል አቋቁሟል:: 
ይህ ክፍል ዋና ሥራው መጠየቅ እና የአሠራር ሂደቱን ኦዲት 
ማድረግ ነው:: 

አሁን ላይ እንደ ተቋም ሶስቱን የችግር መፍትሔዎች 
ያማከለ ሥራ እየሠራን ነው:: ነገር ግን አሁንም በሚፈለገው 
ያህል ለውጥ አምጥተናል ማለት አንችልም::  

 አዲስ ዘመን፡- ለሀገር ኢኮኖሚ ዋልታ የሆነው ቡና 
እና ሌሎች ምርቶች የሚመረቱባቸውን አካባቢዎች 
የቅድሚያ ቅድሚያ ሰጥቶ መንገዶችን ከመገንባት 
አንጻር ምን እየተሠራ ነው? 

ኢንጂነር መሐመድ፡- ከመንገድ ፍትሃዊ ሥርጭት 
ጋር በተያያዘ ሥራዎችን እየሠራን እንገኛለን:: የ10 ዓመት 
እቅድ ስናዘጋጅ በአጠቃላይ በመንገድ ዘርፉ ላይ እየተነሱ 
ያሉ ጥያቄዎችን መሠረት አድርገን ነው:: የፍትሃዊነት 
ጥያቄዎችንም ሊያስተናግድ የሚችል አሠራር እየዘረጋን 
ነው::  

አሁን ላይ በ10 ዓመት ውስጥ የሚሠሩ የመንገድ 
ፕሮጀክቶችን ለይተናል:: ፕሮጀክቶቹም የሚኖራቸውን 
የኢኮኖሚ ፋይዳ ለይተናል:: በአጠቃላይ ወደ 10 
መስፈርቶችን በማውጣት የሚሠሩ ፕሮጀክቶችን ለይተናል:: 
ወደፊት እያየን የሚቀነሱ የሚጨመሩም ቢኖሩም በቀጣይ 
10 ዓመትታ 108 ፕሮጀክቶችን በፌዴራል ደረጃ ለመሥራት 
አቅደናል:: የዲዛይን ሥራውም ተጀምሯል:: 

አዲስ ዘመን፡- በሰሜኑ ጦርነት ምክንያት 
እንዲቋረጡ የተደረጉ ፕሮጀክቶች ላይ ምን ዓይነት 
ሥራዎች እየተሠሩ ነው? 

ኢንጂነር መሐመድ፡- በግጭቱ ወደ 64 ፕሮጀክቶች 
ተቋርጠው ነበር:: 15ቱን ማስቀጠል ችለናል:: በ15 ፕሮጀክቶች 
ላይ የደረሰው ጉዳት በጣም ከፍተኛ ስላልነበር ማስጀመር 
ችለናል:: የሚቀሩትን ፕሮጀክቶች ተነጋግረን በየደረጃው ወደ 
ጨረታ እንዲገቡ ተወስኗል:: ሁሉንም በአንድ ጊዜ ማስጀመር 
ስለማይቻል በየደረጃው እንዲሠሩ ይደረጋል:: 

አዲስ ዘመን፡- ለነበረን ቆይታ እናመስግናለን:: 
ኢንጂነር መሐመድ፡- እኔም አመሰግናለሁ:: 

ፖለቲካ እና ልዩ ልዩ 

ቴልጌልቴልፌልሶር (የኩሽ አሸክታብ)

ጠቅላይ ሚኒስትር ዐቢይ አሕመድ ወደ ስልጣን 
ከመጡ እነሆ ስድስት ዓመታት ተቆጠሩ:: በእኚህ ስድስት 
ዓመታት ውስጥ በአዲስ አበባና በሌሎች የክልል ከተሞች 
ከኢኮኖሚውና ከሌሎች ልማታዊ እንቅስቃሴዎች 
ባሻገር በከተማ ማስዋብ ሥራ ላይ በርካታ ሥራዎች 
ተሰርተዋል… እየተሠሩም ይገኛሉ::

 እንደሚታወቀው አብዛኛው የሀገራችን ከተሞች 
የከተማነትን መስፈርት ያሟሉ ናቸው ብሎ መናገር 
ይከብዳል:: ከጥቂት ዓመታት ወዲህ በተሠራው የግንዛቤ 
ለውጥ ግን በብዙ ከተሞች ላይ ከፍተኛ መሻሻልን እያየን 
የመጣንበት ሁኔታ አለ:: ሁሉንም እንቃኝ ብንል ጊዜ 
ስለማይበቃን ለዛሬ የመዲናችንን የአዲስ አበባን የበጎ 
ዐሻራ የከተማ ውበት ላስቃኛችሁ:: 

መዲናችን አዲስ አበባ ከዋና ከተማነት ባለፈ 
የአፍሪካ መዲናም ጭምር ናት:: በዚያም ሳያበቃ የዓለም 
የዲፕሎማሲ መቀመጫ፣ የአፍሪካ ህብረት ቢሮ መገኛ 
እንዲሁም የተለያዩ ዓለም አቀፍና አህጉራዊ ስብሰባዎች 
የሚካሄዱባት ትልቅ ከተማ ናት:: እንደ መዲናችን 
የአገልግሎት ስፋትና ዓይነት ግን ዜጎችን የሚመጥን በቂና 
አስተማማኝ የመዝናኛም ሆነ የማህበራዊ አገልግሎት 
መስጫ ሥፍራዎች በጥራትና በዓይነት የላትም::

ይህንን የከተማዋን ችግር ለመፍታት  ተአምር 
በሚመስል ሁኔታ ለዛውም በጥቂት ጊዜ ውስጥ 
እየተሠራ ያለው ሥራ    ከሀገር ውስጥ 
ባለፈ ለውጭ ሀገራት ጎብኚዎች 
መደነቂያ እየሆነ ነው፤ ለዚህ ደግሞ  
በከተማዋ የተገነቡ ለከተማዋ ሞገስ 
እና ውበት ምንጭ የሆኑ የተለያዩ 
የልማት ሥራዎችን መጥቀስ ይቻላል:: 
በኮሪደር ልማት ረገድም በአጭር 
ጊዜ ውስጥ አስገራሚና ለከተማችን 
የሚመጥኑ መንገዶችንና ተያያዥ 
ሥራዎች ተከናውነዋል:: 

በትላንትና በዛሬ ውህድ ቀለም 
እየነከርን የጻፍናቸው የአብሮነት ገጾች 
በውብ ከተማችን ላይ ተገልጠው 
ውበትን ከዘመናዊነትና ከጤና ጋር 
አቆራኝተው ለከተማችን ውበትን 
ለሕዝቡ ደግሞ ጤናንና ዘመናዊነትን 
ጀባ ብለዋል:: እኚህ ውብ ገጾች ስለ 
ኢትዮጵያ የሚዘምሩ፣ ስለ ታላቅ 
ሀገርና ታላቅ ሕዝብ የሚናገሩ 
የአብሮነት ዐሻራዎች ናቸው:: እኚህ 
ውብ ገጽታዎች ኢትዮጵያን አንድ 
አድርገው ያቆሙ፣ ዘመኑን የዋጁ 
የተስፋ ምልክቶች ናቸው::

በከተማ ውበትና በኮሪደር ልማት 
ሥራዎች ላይ ምን ያህል ውጤታማ 
እንደሆንንና በቀጣይም በላቀና 
በበረታ መልኩ ከተማችንን ከአፍሪካ 
ቀዳሚዋ የማድረግ ተልዕኮ እንዳለ 
ብዙ ማሳያዎች አሉ:: የማይቻሉ 
የሚመስሉ የተለያዩ ሥራዎችን በጋራ 
ሰርተን የላቀ ውጤት አምጥተናል::

 በመጥፎ ጠረንና እዛም እዚም 
በሚጣሉ ቆሻሻዋ የምትታወቀው 
መዲናችን አምራና ተውባ እንደ 
ሙሽራ የታየችበት አሁናዊ ገጽታዋ 
‹ጽዱ ከተማን ከማህበረሰብ ጤና 
ጋር አስተሳስረን የተነሳንበትን አላማ 
በጉልህ የሚያሳይ ነው:: እያወራን 
ያለነው በአዲስ አበባ እየተሠሩ ካሉ 
የልማት እቅዶች አንዱን መዘን ነው:: 
የተጀመሩትንና ሊጀመሩ የታሰቡትን 
እንዘርዝር ካልን ጊዜ ላይበቃን ይችላል::

በሸገር ገበታ የተጀመረው የልማት መነቃቃት ወደ 
ኮሪደር ልማት አድጎ አዲስ አበባን ተሻግሮ በክልልና 
በወረዳ ድረስ ተግባራዊ በመሆን ላይ ነው:: እንደ 
አብነት ባህር ዳር፣ ሀዋሳ፣ አርባ ምንጭ በኮሪደር ልማት 

እንቅስቃሴ ላይ ያሉ ከተሞች ናቸው:: በቅርቡ በርካታ 
ከተሞች የዚህ ንቅናቄ ተሳታፊ እንደሚሆኑ ይጠበቃል:: 

አዲስ አበባችን የመጀመሪያ ፓርኳን /አንድነት 
ፓርክን ያየችው በጠቅላይ ሚንስትራችን የላቀ 
መነሳሳት ነው:: አንድነት ፓርክ ከፓርክነቱ በተጨማሪ 
የኢትዮጵያን ድሮአዊና አሁናዊ ታሪኮችን የያዘ ራሱን 
የቻለ ሙዚየም ነው:: እኔና እናንተ ከነውበታችን፣ 
ከነቀለማችን፣ ከባህልና ሥርዓታችን ጋር በአንድ ስፍራ 
በአንድነት ፓርክ ውስጥ ታሪክ እያወራን አለን::

ታሪክና ትውፊትን በእንደዚህ ዓይነት ዘመን ተሻጋሪ 
በጎ ሥራ በኩል ለትውልድ ማስቀመጥ እጅግ ብልህነት 
ነው:: ሕብረ ብሔራዊነትን በአንድ ቦታ ለዛውም 
በሚስብና ለእይታ ምቹ በሆነ ስፍራ ማግኘት ይበል 
የሚያሰኝ ነው:: ከዚህ በተጨማሪ አንድነት ፓርክ 
ቤተመንግሥት ጊቢ ውስጥ መሠራቱ ልዩ ያደርገዋል:: 
ከልዩነቱ አንዱ ቤተመንግሥትን ለሕዝብ ክፍት 
ከማድረግ ጋር የሚመሳሰል ትርጉም ያለው ነው::

ስለ አንድነት ፓርክ አውርተን ሳንጨርስ፣ ተገርመንና 
ተደንቀን ሳናበቃ ሁላችንንም በአንድ ያስገረመ እንጦጦ 
ፓርክ ተመረቀ:: እንጦጦ ፓርክ ፓርክ ብቻ አይደለም 
ለዚህ ደግሞ ፓርኩን ሄዳችሁ ያያችሁ ምስክሮች 
ናችሁ:: እንጦጦ ፓርክ የኢትዮጵያዊነት አለላ መልኮች 
የተጣመሩበት ከመዝናኛ ባለፈ ብዙ ትርጉም ያለው 
መናፈሻ ነው::

 ፓሪስና ዱባይን፣ አውሮፓንና ኢሲያን 
የሚስተካከል አንዳንዶች እንደሚሉት ደግሞ የሚያስንቅ 
ኢትዮጵያዊ መልክ ነው:: ይህ ውብ መልክ ደግሞ ዝም 
ብሎ አልመጣም ለውበትና ለጤና ከሰጠነው የገዘፈ 
ቦታ የፈለቀ ነው:: አሁን ላይ እንጦጦ ፓርክን ለብዙ ነገር 
እየተጠየቀምነው እንገኛለን:: የከተማችን ቁጥር አንድ 
መዝናኛ ከመሆኑም በተጨማሪ ሠርግና መሰል የደስታ 
በዓላትን እናሳልፍበታለን::

 ለፊልምና ለተለያዩ ቀረጻዎች እየተጠቀምንበት 
እንገኛለን:: ለተለያዩ ስብሰባዎች እያገለገለን ያለ ዘመናዊና 
ታሪካዊ፣ የብዙ ሃሳቦች፣ የብዙ ህልሞች ውብ ስፍራ ነው 
ብል አጋነንክ እንደማትሉኝ ተስፋ አድርጋለሁ:: የከተማ 
ውበት ግስጋሴያችን ወደ ሌላም ይወስደናል… በአንድነት 
ፓርክ ጀምረን በእንጦጦ ቀጥለን በወዳጅነት ፓርክ 
አሰልሰናል::

የወዳጅነት ፓርክ እንደስሙ አንድነትንና አብሮነትን 
የሚገልጥ፣ የውህደትና የትስስር ምልክት ነው:: 
ኢትዮጵያዊነት ከመልክና ከወዙ ጋር የሚታይበት 
የፍቅርና የመቻቻል ፓርክ ነው:: ከስሙ ጀምሮ እስከ 
ግብሩ ድረስ አያይዞና አሰባስቦ በጋራ የሚያማክር ቦታ 
ነው:: በርካታ ብሔር ብሔረሰብ በአንድነትና በወዳጅነት 
እጅ ለእጅ ተያይዘው አንድ ሃሳብ የሚያስቡበት፣ አንድ 
ህልም የሚያልሙበት የጥቁርነት ቀለም ነው:: እኚህ 
ፓርኮች ከመዝናኛነት ባለፈ አብሮነትን ከማስቀጠል 
ረገድ ሚናቸው የላቀ ነው:: ውበትን ከምቾትና ከከተማ 
ገጽታ ጋር አስተሳስረው ያሉ የትጋት ውጤቶች ናቸው::

በነዚህ ፓርኮች አማካኝነት ለብዙዎች የሥራ 
እድሎች ተፈጥረዋል:: በእነዚህ ፓርኮች አማካኝነት 
የይቻላል በጎ መንፈስን በውስጣችን አስርጸናል:: እኚህ 
ፓርኮች እንደብሔራዊ ድል አንድነታችን የታየባቸው 
ከሕዝብ በሕዝብ ለሕዝብ አንድምታን የሚያንጸባርቁ 
ናቸው:: ሌላው ከዚህ ጋር አብሮ የሚነሳውና የአዲስ 
አበባን ገጽታ በትልቁ ከቀየሩ አጋጣሚዎች አንዱ 
መስቀል አደባባይ ነው::

 ሀገር ትላንትናም ዛሬ ነገም የራሷ የሆነ መልክና ደም 
ግባት አላት:: የዛሬ የከተማ ልማቶች ለነገው ትውልድ 
ምቾትና የጤና መድህን ሆነው መቀመጣቸው እሙን 
ቢሆንም እንደ ሀገር ትርፋቸውም የት የሌለ ነው:: 
መስቀል አደባባይ የከተማዋ ትልቁ አደባባይ ከመሆኑም 
ባሻገር ለበርካታ ዓመታት የተለያዩ መንፈሳዊና ዓለማዊ 
በዓላት ሲካሄዱበት ቆይቷል:: 

የመስቀል በዓልን ጨምሮ፣ የተለያዩ የሕዝብ 
በዓላት፣ የሙዚቃ ኮንሰርት፣ መንግሥታዊ ዝግጅቶች 
ከተስተናገዱበት ዝግጅቶች ውስጥ ጥቂቶቹ ናቸው:: 
ይሄን በዓይነቱ ትልቅ የሆነ አደባባይ መንግሥት ከዘጠኝ 
ወር ባነሰ ጊዜ ውስጥ 2.6 ቢሊዮን በሆነ የገንዘብ ወጪ 
እጅግ ዘመናዊ በሆነ መልኩ አሰርቶ ለአገልግሎት ክፍት 

ካደረገው ዓመታት ተቆጥረዋል:: እስከ ማዘጋጃ ቤት 
ድረስ የሚዘልቀው ይሄው የመስቀል አደባባይ የመንገድ 
ግንባታ ፕሮጀክት መንግሥት ለከተማ ውበት የሰጠውን 
ዋጋ በግዝፈት የሚያሳይ ነው::

አዲስ አበባ ከተማ እንደ ሀገሪቱ ዋና ከተማነት፣ 
እንደ አፍሪካ መዲናነቱ፣ እንደ ዓለም አቀፍ እውቅናው 
ከዚህም በላይ ማማርና መበልጸግ የሚገባው እንደሆነ 
ይታመናል:: በዚህ ግዙፍ የዋና ከተማ አደባባይ ላይ 
የከተማውን ገጽታ የሚጨምሩ እጅግ ሰፊና ማራኪ የሆኑ 
እስከ አንድ ሺ አራት መቶ ሀምሳ (1450) የሚደርሱ 
መኪናዎችን መያዝ የሚችል ዘመናዊ የመኪና ማቆሚያ 
ፓርክ ያካተተ ነው:: 

 የተለያዩ ሱቆች፣ መጸዳጃ ቤቶች የተካተተበት፤ 
የከተማዋን ውበት የሚያጎሉ የተለየዩ ስክሪኖችም 
የተገጠሙለት አውሮፓ ስታንዳርድ አደባባይ ነው:: ይህ 
እንግዲህ ለከተማ ውበትና ለማህበረሰብ ጤና ቅድሚያ 
ተሰጥቶ የተሠራ የባለፈው ዓመታት የታሪክ ሰነድ ነው::

ከላይ እንዳየነው ያለፉት ዓመታት በከተማ ገጽታ 
እና ውበት በኩል ብዙ ሥራዎችን የሰራንባቸውና እንደ 
ስኬት የምናወሳቸው ዓመታት እንደነበሩ በድፍረት 
መናገር ይቻላል:: ለዚህ ነፃ ሃሳብ እንደ ማሰሪያና እንደ 
ዋና ማጠንጠኛ የሚሆነው አሁናዊው የኮሪደር ልማት 
አፈጻጸም ነው:: 

ስድስትና ሰባት ወራት የተያዘለት በአምስት የኮሪደር 
ልማት የተጀመረው አዲስ አበባን የማስዋብ ሥራ በአጭር 
ጊዜ ውስጥ ተጠናቆ ከተማችንን ልዩ ድባብ ሰጥቷታል:: 
ይሄ መንፈስ ወደ መላው ኢትዮጵያ ተስፋፍቶ በአሁኑ 
ሰዓት በርካታ ከተሞች በኮሪደር ልማት እንቅስቃሴ 
ላይ ይገኛሉ:: የኮሪደር ልማትም ሆነ የከተማን ውበት 
የሚመለከቱ ሌሎች ሥራዎች ዘመናዊነትን ከስልጣኔና 
ከኑሮ ምቹነት ጋር የሚገልጡ ናቸው:: 

ሀገር ለማህበረሰብ ምቹ ከባቢ ሳይኖራት በዋና 
ከተማ መጠራቷና የዓለም የዲፕሎማት መቀመጫ 
መሆኗ ብቻውን ትርጉም የለውም:: በነገራችን እኛ 
ብቻ አይደለንም ለተለያየ ጉዳይ ከውጭ ወደሀገራችን 
የሚመጡ ነጮች ደረጃውን የጠበቀ ሆቴል ባለመኖሩ፣ 
አረንጓዴ የለበሰ መዝናኛ ስፍራ ባለመኖሩ ቅሬታ 
የሚያነሱ ናቸው::

እሱ ብቻ አይደለም ከአፍሪካ ምርጡን አየር መንገድ 
ይዘን ምርጥ እና ለኑሮ እንዲሁም ለጎብኚዎች ተስማሚ 
አዲስ አበባን ካልፈጠርን ምቹ አየር መንገድ  ብቻውን 
ገጽታችንን አይገነባም:: አንድ ቱሪስት የውጭ ዜጋ  ምቹ 
ሆቴል፣ የሚዝናናበት ምቹ መዝናኛ ስፍራ፣ ወጣ ብሎ 
የሚያየው አረንጓዴ ከባቢ ያስፈልገዋል:: 

በውጪው ዓለም የዘመናዊነት ልኬት ከሆኑት 
ውስጥ እንደ ፎቅ ሁሉ አረንጓዴ ከባቢዎች ቀዳሚዎቹ 
ናቸው:: ስለሆነም የኮሪደር ልማቶች ዘርፈ ብዙ ጥቅም 
አላቸው እንደ ሀገር ከውበትና ከጤና ጋር የተሳሰሩ 
ሲሆኑ በተጨማሪም የውጭ ጎብኚዎችን በመሳብ፣ 
የሥራ እድሎችን በመፍጠር በጎ ዐሻራ ማሳረፍ የሚችሉ 
ናቸው::

ልቀንና በርትተን በቀጣይም የተሻሉና የበለጡ 
ኢትዮጵያዊነትን በላቀ መልኩ የሚያጎሉ ሥራዎች 
እንደምንሰራ ተስፋ አለኝ:: ሁልጊዜም ካለፈው ይልቅ 
የሚመጣው ይበልጣል:: ያሉትን እንደ መንደርደሪያ 
በመውሰድ ለላቀ ክዋኔ የምንበረታባቸው እንደሚሆኑ 
አምናለሁ::

 በብዙሃን ተሳትፎ፣ በቀን ሃያ አራት ሰዓት፣ በሳምንት 
ሰባት ቀን በሚሰሩ ትጉ እጆች በአጭር ጊዜ ውስጥ አዲስ 
አበባንና አካባቢዋን በዚህ ልክ ማሳመር ከተቻለ ቀጣዩ 
ጊዜ ምን እንደሚመስል መገመት አይከብድም:: በከተማ 
ማስዋብ ሥራ ያለፉት ጥቂት ወራት የአምስትና አስር 
ዓመታትን ያክል ዋጋ ያላቸው እንደሆኑ ውጤታቸው 
ይመሰክራል::

ከምንም በላይ ቃል በተግባር የታየበት፣ የእውነት፣ 
የጽናትና የይቻላል መንፈስ ተንጸባርቆ ያለፈበት ጊዜ 
ነበር:: በዲዛይንና በፈጠራ፣ በአብሮነትና በቅንጅት 
አክሱምንና ላሊበላን ያነጹ እጆቻችን ዛሬም ተዐምር 
መሥራት እንደሚችሉ በተግባር አይተናል:: ‹ጽዱ ከተማ 
ኑሮ በጤና› ዘመናዊነትና የኑሮ ዋስትና የሚረጋገጥባቸው 
የተሃድሶ መሪ ሃሳቦች ናቸው:: ሰላም ለእናንተ ይሁን::

ለአዲስ አበባ ሞገስና ውበት ተጨማሪ አቅም የሆኑ የልማት ሥራዎች

በውጪው ዓለም 
የዘመናዊነት ልኬት 

ከሆኑት ውስጥ እንደ 
ፎቅ ሁሉ አረንጓዴ 

ከባቢዎች ቀዳሚዎቹ 
ናቸው

ንግድና ግብይት 
የወጪ ንግድን ለማሳለጥና 

የዘርፉን ሕገወጥነት ለመከላከል
ፍሬሕይወት አወቀ 

የኢትዮጵያ ኢኮኖሚ ባለፉት ዓመታት በዓለም 
አቀፍ ችግሮች እንዲሁም በሀገር ውስጥ ግጭቶችና 
አለመረጋጋቶች  በእጅጉ መፈተኑ ይታወቃል። 
ፈተናዎቹ የቱንም ያህል ከባድና ውስብሰብ ቢሆኑም፣ 
ዕድገት በማስመዝገብ ላይ ይገኛል። ሀገሪቱ ባለፉት 
ስድስት ዓመታት ቀጣይነት ያለው የኢኮኖሚ እድገት 
በማስመዝገብ በዓለም ፈጣን የኢኮኖሚ እድገት እያሳዩ 
ካሉ ሀገሮች አንዷ መሆኗን መረጃዎች ያመለክታሉ። 

ሀገሪቱ ላስመዘገባቸው እድገት የሀገር በቀል ኢኮኖሚ 
ማሻሻያ ትግበራ አስተዋጽኦ ተጠቃሽ መሆኑን መረጃዎች 
ያመለክታሉ።  በቅርቡ ደግሞ ሁለተኛው ምእራፍ የሀገር 
በቀል ኢኮኖሚ ማሻሻያ ጸድቋል። ለእዚህ ትግበራ ደግሞ 
ሰሞኑን ወደ ሥራ የገባው የማክሮ ኢኮኖሚ ማሻሻያ 
ፕሮግራምና እሱን ተከትሎ ብሄራዊ ባንክ ያወጣው 
የውጭ ምንዛሬ አስተዳደር ሥርዓት ማሻሻያ ሚና ከፍተኛ 
እንደሚሆን ይታመናል። 

የማክሮ ኢኮኖሚ ማሻሻያ ፕሮግራሙ ከተገነባባቸው 
አራት ምሰሶዎች መካከል ፈጠራን የሚያበረታታ ምቹ 
የኢንቨስትመንትንና የንግድ ዘርፍ ከባቢና ተወዳዳሪነትን 
ማሳደግ የሚለው አንዱ ነው። ማሻሻያውን ተከትሎ 
የኢትዮጵያ ብሔራዊ ባንክ የሀገሪቱን የውጭ ምንዛሪ 
አስተዳደር ሥርዓት አስመልክቶ ያወጣው ማሻሻያ 
እንዳስታወቀው  የውጭ ምንዛሪ አስተዳደር ሥርዓቱ 
የውጭ ምንዛሪ ተመን በባንኮችና በደንበኞቻቸው 
መካከል  ወደሚወስንበት የገበያ ሥርዓት ይሸጋገራል። 
የኢትዮጵያ ብሔራዊ ባንክ ሚና፣ ገበያውን በማረጋጋት 
ላይ ያተኮረ ይሆናል። 

በብሄራዊ ባንክ  መግለጫ  ላይ እንደተመለከተው፤ 
አሁን ያሉ የውጭ ምንዛሪ ፖሊሲዎች ወደ ጎረቤት 
ሀገሮች የሚደረግ የኮንትሮባንድ ንግድን የሚያበረታቱ፣ 
ላኪዎችና አስመጪዎች የሸቀጦችን ዋጋ ያለአግባብ ከፍ 
ወይም ዝቅ እንዲያደርጉ የሚገፋፉ፣ የካፒታል ሽሽትን 
የሚያጠናክሩ፣ በጥቅሉ ሀገሪቱ ማግኘት የሚገባትንና 
በእጅጉ የሚያስፈልጋትን የውጭ ምንዛሪ ገቢ የሚያሳጡ 
ናቸው።

የውጭ ምንዛሪ ማሻሻያ በኢኮኖሚው ውስጥ 
ኢ-መደበኛነትንና ሕገ ወጥነትን ሲያበረታቱ የቆዩ በርካታ 
የንግድ አሠራሮችን ለማስቀረት ይረዳል። የውጭ ምንዛሪ 
እጥረትን ለመቅረፍ፣ የወጪ ንግድ ተወዳዳሪነትን 
ለማጎልበት፣ የውጭ ቀጥታ ኢንቨስትመንትን ለመሳብና 
ሌሎች የግሉን ዘርፍ ለመደገፍ የወጡ በርካታ የለውጥ 
ርምጃዎችን ለማጠናከር ይረዳል።

ማሻሻያው ለንግዱ ዘርፍ ምን መልካም እድል ይዞ 
መጥቷል? ምንስ ስጋቶች አሉት? ስጋቶቹን እንዴት 
መቆጣጠር ይቻላል? የሚሉና መሰል ጥያቄዎችን 
በማቅረብ ያነጋገርናቸው የምጣኔ ሀብት ባለሙያዎች 
የማክሮ ኢኮኖሚ ፕሮግራሙና እሱን ተክትሎ ብሄራዊ 
ባንክ ያወጣው የውጭ ምንዛሬ አስተዳደር ሥርዓት 
ማሻሻያ ሕገወጥ ንግድን ለመከላከል እንዲሁም ንግድን 
ለማሳለጥ  እንደሚጠቀም ጠቅሰው፣ ትግበራው ግን 
ጥብቅ ቁጥጥር እንደሚያስፈልገው አስገንዝበዋል።

የኢትዮጵያ ኢኮኖሚክስ አሶሴሽን ተመራማሪ 
ዶክተር ሞላ አለማየሁ ስለማሻሻያው ለመናገር 
በቅድሚያ የኢትዮጵያ ኢኮኖሚ ከዚህ ቀደም ያለው 
ልምድ ምን ይመስላል? የሚለውን መመልከት ይገባል 
ይላሉ። እሳቸው እንዳሉት፤ የማክሮ ኢኮኖሚ ማሻሻያው 
በዋናነት የንግዱን ዘርፍ  ይደግፋል።  በተለይም የውጭ 
ንግድን ያሳልጣል፤ የተሻለ ያደርጋል። በውጭ ንግድ 
ላይ የተሰማሩ የሀገር ውስጥና የውጭ ባለሀብቶች 
እንዲበረታታ ያደርጋል፤ በተለይም በርካታ የውጭ 
ባለሀብቶች ወደ ሀገር ውስጥ ኢንቨስትመንት እንዲሳቡ 
በማገዝ ትልቅ አቅም ይሆናል።

ማክሮ ኢኮኖሚው ወደ ተግባር ሲገባ የሀገሪቱን 
የኢኮኖሚ መዋቅርን መመልከት የግድ ነው ያሉት ዶክተር 
ሞላ፣  የውጭ ምንዛሪያቸውን ገበያ ተኮር ያደረጉ ሀገራት 

ውጤታማ የሆኑም፤ ያልሆኑም እንዳሉ ጠቁመዋል። 
‹‹እርግጥ ነው ቢዝነስ ላይ ለተመሠረተና ለዳበረ 

ኢኮኖሚ የውጭ ምንዛሬን በገበያው እንዲመራ ማድረግ 
በጣም ጥሩ ነው›› ሲሉም አመልክተው፣ ማሻሻያው 
በርካታ ጠቀሜታዎች እንዳሉትም ተናግረዋል። 

እሳቸው እንዳስታወቁት፤ የውጭ ምንዛሪ በገበያ 
ሲመራ የወጪ ንግዱን በማሳለጥ ሀገርን ተወዳዳሪ 
በማድረግ የተሻለ አቅም ይፈጥራል። ይህም ሁለት 
ጠቀሜታዎች አሉት።  አንደኛው ላኪዎች ምርቶቻቸውን 
በሀገር ውስጥ ዋጋ ተምነው ለውጭ ገበያ በማቅረብ 
የተሻለ ትርፍ እንዲያገኙ ያስችላል። ሁለተኛው የውጭ 
ምንዛሪውን ራሱ በማግኘታቸው የተሳለጠ የንግድ 
ግንኙነት ለመፍጠር ይጠቅማቸዋል። ዶክተር ሞላ 
ማሻሻያውም ይህን ታሳቢ ያደረገና የወጪ ንግድን በጥሩ 
ሁኔታ በማሳለጥ አሁን ያለውን የውጭ ምንዛሬ እጥረት 
ያጠባል በሚል የተወሰደ እርምጃ ነው ባይ ናቸው።

ይሁንና በኢትዮጵያ ያለው ኢኮኖሚ ከውጭ 
የሚገባው ንግድ ከሚወጣው ንግድ ጋር ሲነጻጸር አራት 
እጥፍ የሚበልጥ ነው ሲሉ ጠቅሰው፣  እንዲህ አይነት 
ኢኮኖሚ ላይ አሁን የተደረገው ማሻሻያ ከታሰበለት 
ዓላማ ውጭ በመሆን የኑሮ ውድነቱን ሊያባብስ ይችላል 
የሚል ስጋት እንዳላቸው ጠቁመዋል። የዚህ ምክንያትም 
ኢኮኖሚው በሀገር ውስጥ ንግድ ላይ የተመሠረተ መሆኑ  
ነው ብለዋል። 

መንግሥት ከዚሁ ጋር ተያዥ የሆኑ ጉዳዮችን በሚገባ 
ተከታትሎ ከጥቅሙ ጉዳቱ እንዳያመዝን መሥራት 
ይጠበቅበታል ሲሉም አስገንዝበው፣ ለእዚህም የማሻሻያ 
ፕሮግራሙን በየጊዜው እየገመገመ ማስተካከያ መውሰድ 
ይገባዋል ሲሉ ይመክራሉ።    

ሕገወጥ ንግድን መከላከል እንደሚያስችል 
አመልክተው፣  የውጭ ምንዛሪው በገበያው መመራት 
ከቻለ ምንዛሪው ከመደበኛው ገበያ ጋር ተመሳሳይ ወይም 
ተቀራራቢ ይሆናል። ይህም ማንም ሰው በሕገወጥ 
ንግድ ለመሰማራት ተነሳሽነት እንዳይኖረው ያደርጋል። 
በመሆኑም ሕገወጥ ንግድ ሊጠፋ የሚችልበት ሰፊ ዕድል 
አለ በማለትም አስታውቀዋል።

እሳቸው እንዳብራሩት፤ በዚህ ጊዜ መንግሥትም 
ኢኮኖሚውን በአግባቡ ተቆጣጥሮ ወጪና ገቢ ምርቶችን 
እንዲሁም ካፒታልን መቆጣጠር ይችላል። ምክንያቱም 
ሕገወጥ ስምሪትን በስፋት መቀነስ የሚቻልበት አጋጣሚ 
አለ። መንግሥት እያንዳንዱን እንቅስቃሴ የሚያውቅ 
በመሆኑ እንቅስቃሴውን ለማሳለጥም ሆነ ለማዘግየት 
የሚፈልገውን የፖሊሲ አቅጣጫ ማውጣት ያስችለዋል። 
ያወጣውን የፖሊሲ አቅጣጫም ተፈጻሚ ለማድረግ 
ጉልበት ይኖረዋል።

የውጭ ምንዛሪው በኑሮ ውድነት ላይ የራሱ የሆነ 
ድርሻ ቢኖረውም የኑሮ ውድነቱ እንዳይባባስ በዋናነት 
በሀገሪቱ ያለው ግሽበት ዋናው መንስኤ ምንድን ነው? 
ብሎ መለየት እንደሚያስፈልግም ጠቁመዋል። መንግሥት 
የውጭ ምንዛሬ ማቅረብ ከቻለ የኑሮ ውድነቱ ላይባባስ 
እንደሚችልም ገልጸዋል።   

መንግሥት የውጭ ምንዛሬን ማቅረብ ካልቻለና 
የውጭ ምንዛሬው አቅርቦት አሁንም በግለሰቦች ላይ 
የሚንጠለጠል ከሆነ ግሽበቱ በጣም ከፍተኛ አሉታዊ 
ተጽዕኖ ሊያስክትል እንደሚችል ጠቁመው፣ ለዚህም 
መንግሥት ድጎማዎችን በማድረግና በየጊዜው በመገምገም 
የድጎማውን መልክና ይዘት እየቀየረ የአጭርና የረጅም ጊዜ 
ስትራቴጂዎችን ነድፎ ማከናወን እንዳለበት ይናገራሉ።

አሁን እየተወሰደ ያለው ርምጃም ይበል የሚያሰኝ  
እንደሆነ የተናገሩት ዶክተር ሞላ፤  ወደ ትግበራ የገባው 
የማክሮ ኢኮኖሚ ማሻሻያ ፍላጎትን ብቻ መሠረት ያደረገ 
ነው  ሲሉም ይገልጻሉ። ከዚህ ይልቅ ዋናው መሠራት 
ያለበት አቅርቦት ላይ እንደሆነም ጠቁመው፣ አቅርቦቱን 
ማስፋት በሚቻልበት ሁኔታ ላይ ትኩረት በማድረግ 
ዘለቄታዊ መፍትሔ ማምጣትና የማክሮ ኢኮኖሚውን 
ችግር መፍታት እንደሚቻል ያብራራሉ። 

ዶክተር ሞላ እንደሚያስረዱት፤ የማክሮ ኢኮኖሚ 

ችግሮችን በዘላቂነት ለመፍታትና ኢኮኖሚዊ ስብራቶችን 
ለመጠገን የአቅርቦት መዋቅሩን በደንብ ማስፋትና እዛ 
ላይ ማሻሻያ ማድረግ ያስፈልጋል። አሁን የሀገሪቱ ዜጎች 
በአቅርቦት በኩል የሚፈልጉትን  ማርካት አልተቻለም። 
ለአብነትም የጤፍ ዋጋ እየናረ የሄደው ጤፍ ከውጭ 
የሚገባ ምርት ሆኖ ሳይሆን በሀገር ውስጥ ፍላጉቱን 
ማርካት ስላልተቻለ ነው። ተመጣጣኝ የሆነና ሁሉንም 
ተጠቃሚ ማድረግ የቻለ ዕድገት ለማምጣት በአቅርቦት 
መዋቅሩ ላይ መሥራት የግድ ይላል። 

የውጭ ምንዛሬው በገበያ እንዲመራ መደረጉ በንግዱ 
ሥራ ላይ የሚያመጣው በጎ ተጽዕኖ እንዳለ ሁሉ አሉታዊ 
ጎንም አለው የሚሉት ዶክተር ሞላ፤ ለእዚህ ዋና ምክንያት 
ኢኮኖሚው ያልዳበረና ገቢ ምርት ላይ የተንጠለጠለ 
መሆኑ ነው ይላሉ። 

‹‹መንግሥት የንግዱ ዘርፍ ነጻ ገበያን እንዲከተል 
በሚል ሙሉ በሙሉ ሊብራላይዝ ማድረጉን እንደ 
ባለሙያ አላምንበትም›› የሚሉት የምጣኔ ሀብት 
ባለሙያው፤ ከዛ ይልቅ በየደረጃው እየታየ ቢሆን የተሻለ 
እንደሚሆን ያመለክታሉ። የንግዱ ዘርፍ ቀስ በቀስ 
በየደረጃው ነጻ ገበያን እንዲከተል ቢደረግ  ኢኮኖሚው 
እየተላመደ ይሄዳል ሲሉም አመልክተዋል። 

አሁን ግን ከአዲስነቱም አንጻር የአሠራርና ሌሎች 
ችግሮች ሊገጥሙት ይችላሉ ይላሉ።  ለዚህም መንግሥት 
ጥንቃቄዎችን ማድረግ አለበት ሲሉም ምክረ ሃሳባቸውን 
ሰጥተዋል።  ከመንግሥት ባለፈም በኢኮኖሚው ላይ 
ተሳትፎ ያላቸው አካላት ባለሙያዎችና ሌሎችም 
የራሳቸውን አስተዋጽኦ በማድረግ ጥንቃቄ መደረግ 
እንዳለበትም ነው ያስገነዘቡት።     

ማህበረሰቡም ምንም ሳይረበሽ ሁኔታውን 
እያገናዘበ መመልከት እንዳለበት የገለጹት ዶክተር ሞላ፤ 
የማክሮ ኢኮኖሚ ማሻሻያውን ካለመረዳት ‹‹እንዲህ 
ሊሆን ይችላል›› በሚል ስጋት ውስጥ እንዳይጠመድም  
ይመክራሉ። ይሁንና ሕዝቡ ጉዳዩን በቅጡ ካለመረዳት 
መሯሯጥ ማሻሻያው ይልቅ ውዥንበሩ የሚፈጥረው 
ችግር ጎጂ ሊሆን እንደሚችል ያስረዳሉ። በመሆኑም 
ከመንግሥት በተጨማሪ ሕዝቡን ጨምሮ የተለያዩ 
ባለድርሻ አካላት የራሳቸውን አስተዋጽኦ ማድረግና 
መጠንቀቅ እንዳለባቸው ያመለክታሉ።

ዶክተር ሞላ እንዳሉት፤ የሕዝብ ተሳትፎ ወሳኝ 
እንደመሆኑ የአንድን ሀገር ኢኮኖሚ የከፋም ሆነ የተሻለ 
የማድረግ አቅም አለው። ሕዝብ ሲባል መንግሥት፣ 
ባለሀብቱና ህብረተሰቡ ናቸው።  ህብረተሰቡ እንደ 
አንድ አካል ሲሆን፤  ሻጭም ገዢም ነው። መንግሥትም 
በተመሳሳይ ሻጭም ገዢም ነው። ባለሀብቱ ደግሞ ሻጭ 
ነው። ስለዚህ የእነዚህ አካላት ተናብቦና ተሰናስሎ መሄድ 
ኢኮኖሚውን የተሻለ ያደርገዋል። በእነዚህ ሶስት አካላት 
መካከል ጠንካራ መተማመን ሊኖር ይገባል። ሁሉም 
አካላት እንደየአቅማቸውና ዕውቀታቸው ኢኮኖሚው 
ላይ አስተዋጽኦ ቢያደርጉ የተሻለ ኢኮኖሚ መፍጠር 
ይቻላል።

ዶክተር ኤርሚያስ አበራ ኦዲተር፣ የፋይናንስ 
አማካሪና መምህር ናቸው። እርሳቸውም፤ የማክሮ 
ኢኮኖሚ ማሻሻያው እንደ ሀገር ይዞ የሚመጣው 
ጠቀሜታ ትልቅ ነው ሲሉ ይገልጻሉ። ማንኛውም 
ሪፎርም ጠቃሚ ነገሮች እንዳለው ሁሉ አሉታዊ ተጽዕኖ 
ይኖረዋል ሲሉ ጠቅሰው፣ የንግዱ ማህበረሰብ ከለመደው 
ውጭ መሆኑንና፣ የማይመች ነገር የሚኖረው ቢመስልም 
ለሀገራዊ ኢኮኖሚ መሻሻል ግን ወሳኝና የግድ ነው 
ብለዋል።

ከማክሮ ኢኮኖሚ ማሻሻያ አንዱ ርምጃ የውጭ 
ምንዛሪ በገበያው እንዲመራ ማድረግ መሆኑን ጠቅሰው፣ 
ይህም ተገቢነት ያለውና የዘገየ መሆኑን  ዶክተር ኤርሚያስ 
ይናገራሉ። በመደበኛው ገበያና በጥቁር ገበያው ያለው 
ርቀት ሰፊ መሆኑን አመልክተው፤ ይህን ለማቀራረብ ግን 
ጊዜ እንደሚወስድ ያስረዳሉ። 

እሳቸው እንዳሉት፤ የማክሮ ኢኮኖሚ ማሻሻያው 
መሠረቱ የውጭ ምንዛሪ ላይ ነው፤ ለንግዱ ማህበረሰብ 

በአጭር ጊዜ ውስጥ መፍትሔ ከመሆን ይልቅ ተግዳሮት 
የሚሆንበት አጋጣሚ ሰፊ ቢመስልም የውጭ ምንዛሪ 
እጥረትና የአስተዳደር ችግሮችን በረጅም ጊዜ የሚፈታ 
ይሆናል። 

‹‹በሀገሪቱ የንግድ ሥርዓት ውስጥ አብዛኛው ምርት 
ከውጭ ወደ ሀገር ውስጥ የሚገባና የምንጠቀማቸው 
ምርቶች ናቸው። ይህም በሀገሪቱ የውጭ ምንዛሪ እጥረት 
እንዲፈጠር አድርጓል›› ሲሉ ያብራራሉ። በሀገሪቱ 
ከወጪ ምርቶች ይልቅ ገቢ ምርቶች ከመብዛታቸው 
ባለፈ አብዛኞቹ ሰዎች መሠረታዊና የግድ ከሆኑ ቁሶች 
በተጨማሪ ቅንጡ ለሆኑ ቁሶች ጭምር የውጭ ምንዛሪን 
ይጠቀማሉ ሲሉም ጠቅሰው፣  መንግሥት የብዙሃኑን 
ፍላጎት ከግምት በማስገባት የውጭ ምንዛሪውን መጠቀም 
የሚቻልበት ዕድል አለ ብለዋል። የማክሮ ኢኮኖሚ 
ማሻሻያው ሕገወጥ ንግድ መቆጣጠር የሚያስችል እንደሆነ 
ይታመናል ብለዋል። 

 መንግሥት በዋናነት መዋቅር ውስጥ ያለውን 
ሕገወጥ ንግድ መከላከል እንዳለበት ያስገነዘቡት ዶክተር 
ኤርሚያስ፤ በተለይም በባንክ ውስጥ ያሉ አካላት 
ኤክስፖርት ካደረጉ አካላት የሚገኘውን የውጭ ምንዛሬ 
በአግባቡ ማስተዳደር ላይ ሰፊ ክፍተት እንደሚታይ 
ጠቁመዋል። በተለይም መንግሥት ትኩረቱን ባንክ 
ላይ ማድረግ እንዳለበትና የባንክ አሠራር መፈተሽ 
እንዳለበት ያስረዳሉ። የባንክ አሠራር ፍትሃዊ አለመሆኑን 
አመልክተው፣ መንግሥት የመቆጣጠር አቅሙን ማሳደግ 
እንዳለበት ያስገነዝባሉ።

የማክሮ ኢኮኖሚ ማሻሻያው እንደ ሀገር ጠቃሚና 
አስፈላጊ ነው ብለው የሚያምኑት ዶክተር ኤርሚያስ፤ 
ማሻሻያው ግቡን መምታት የሚያችለው መንግሥት 
በቁርጠኝነት በመዋቅር ውስጥ የተሰገሰጉ ሕገወጦችን 
መቆጣጠር ሲችል እንደሆነም ያመለክታሉ። 

እሳቸው እንዳሉት፤ ማሻሻያው ፖሊሲ እንደመሆኑ 
በየጊዜው መሻሻል የሚችል ነው። በመሆኑም የማክሮ 
ኢኮኖሚ ማሻሻያ ፋይዳው በመንግሥት ቁርጠኛ አካሄድ 
ላይ የሚወሰን ይሆናል። ሀገር ጠንካራ ኢኮኖሚ መገንባት 
እንድትችል ምንም የፖለቲካ ዕይታ ሳያስፈልግ ጠንካራ 
ክትትልና ቁጥጥር ማድረግ ከመንግሥት ይጠበቃል።

የውጭ ምንዛሪው በገበያ ይመራል በተባለበት 
ሁኔታ  ላይም ሲያብራሩ፣ በውጭ ምንዛሬ ገበያው 
መካከል ያለውን ርቀት ማሰብ ያስፈልጋል ይላሉ። 
እሳቸው እንዳሉት፤ ለአንድ ዶላር በጥቁር ገበያ 120 
ብር እየተመነዘረ በባንክ ደግሞ 57 ብር ሲመነዘር 
ቆይቷል። በመሆኑም በዚህ መካከል ያለውን ርቀት 
ለማስተካከል ጊዜ የሚወስድና ቆም ብሎ ማሰብንም 
የሚጠይቅ ነው።

‹‹ማሻሻያው በሂደት የሚያመጣው ሀገራዊ ፋይዳ 
ጉልህ ነው›› ያሉት ዶክተር ኤርሚያስ፤ አሁን ላይ 
የሚፈጥረው ስጋት እንደመኖሩ ዘላቂ መፍትሔ የሚሆነው 
የፖሊሲ ማሻሻያውን መተግበር ላይ ጠንካራ አቋም 
መውሰድ መሆኑን ያመለክታሉ። ለእዚህም መንግሥት 
የቁጥጥር አቅሙን ማሳደግ እንዳለበት ይጠቁማሉ። 
ለእዚህ አይነቱ ተግባር ተቆጣጣሪ አካላትን ሳይቀር 
ከውጭ የሚቀጥሩ የአፍሪካ ሀገራት እንዳሉም ጠቅሰው፣ 
መንግሥትም ጠንካራ ቁጥጥር ማድረግ አለበት ሲሉም 
ነው ያስገነዘቡት።    

በማክሮ ኢኮኖሚ የፖሊሲ ማሻሻያ ፕሮግራም 
ሰነዱ ላይ እንደተመለከተው፤ መንግሥት ተጋላጭ 
የህብረተሰብ ክፍሎችን ለመደገፍ ይሠራል። ከእነዚህም 
መካከል  የማህበራዊ ሴፍትኔት ፕሮግራሞች ድጎማ 
ይደረግላቸዋል።  ለዝቅተኛ ደመወዝ ተከፋይ 
የመንግሥት ሠራተኞች የደሞዝ ድጎማና ማሻሻያ ለተወሰነ 
ጊዜ ይደረግላቸዋል የሚሉት ይጠቀሳሉ።

የማክሮ ኢኪኖሚ ማሻሻያውን ሂደት ተከትሎ 
በኢኮኖሚ ውስጥ   ትግበራ ወቅት ሊከሰት የሚችለውን 
የመልካም አስተዳደር ብልሹነትና ሕገወጥነትን 
ለመከላከል መንግሥት የነቃ ቁጥጥር በማድረግ ርምጃ 
ይወስዳል።

ዓለም አቀፍ

መዝናኛ

ማረፊያ/ትዝብት
‹‹ዋው! ሀገራችን!›› ‹‹ኤጭ! ይቺ ሀገር!››

ዋለልኝ አየለ

አንዳንድ የማይቻል የሚመስሉ ምኞቶቼ ተሳክተዋል:: 
የማይቻል ይመስሉኝ የነበረው የማይቻሉ ሆነው ሳይሆን 
ባለን ኋላቀር አመለካከት ምክንያት ነበር:: ልጅ ሆነን 
ከአካባቢያችን  በጣም የራቀ አካባቢ (የሰማይ አድማስ 
የሚታይበት) ቦታ እየጠቆምን ‹‹ክንፍ ቢኖረኝና ብርርርር 
ብየ እዚያ ባርፍ›› እንላለን:: ይህ በተፈጥሮ የማይቻል 
ስለሆነ (የሰው ልጅ ክንፍ ስለሌለው) ምኞት ብቻ ነው:: 

በከተማችን አዲስ አበባ ውስጥ ስመኛቸው የነበሩ 
ነገሮች ግን የሚቻሉ ብቻ ሳይሆን በጣም ግዴታ መሆን 
የነበረባቸው ነበሩ:: በዚህ በትዝብት ዓምድ ከተስተናገዱ 
ትዝብቶች ከግማሽ በላይ የሚሆነው በአካባቢ ንጽህና እና 
በሥነ ምግባር ዙሪያ ናቸው ስል ምንም ሳላጋንን ነው:: ይህ 
ለዓመታት ስንጮህበት የነበረ ጉዳይ ነው::

እነሆ አሁን ጊዜው ደርሶ በእነዚያ ስመኛቸው 
በነበሩ ጉዳዮች ላይ ቆራጥ ርምጃ ሲወሰድ ስሰማ ከልቤ 
ለማመስገን አልሰነፍኩም:: የአዲስ አበባ ደንብ ማስከበር 
ቢሮ የሚሰጣቸው መግለጫዎችና ማስፈራሪያዎች 
ሊመሰገኑ የሚገባቸው ናቸው:: ለምሳሌ፤ መንገድ ላይ 
ሶፍት መጣል፣ ያለዜብራ መሻገር፣ የተንጣለለ የእግረኛ 
መንገድ እያለ በብስክሌት መሄጃው ላይ መሄድ…. 
የመሳሰሉት ያለምንም ማቅማማት ርምጃ ሊወሰድባቸው 
የሚገቡ ናቸው:: በተለይ የንፅህና ጉዳይ የምርጫ ጉዳይ 
ሳይሆን ግዴታ ነው:: ሶፍት መጣል ቀላልና ተራ ነገር 
ሊመስለን ይችላል:: ዳሩ ግን ይህ ዝርክርክ ልማድ ነው 
ከተማዋን ቆሻሻ አድርጓት የቆየው:: 

ሥነ ሥርዓትን ለማለማመድ ብዙ ዋጋ ይከፈላል፤ 
ብዙ አድካሚና አሰልቺ ነገሮች እንደሚኖሩ ግልጽ ነው:: 
ሰዎችም ነገሩን እንደ ማካበድ እንደሚያዩት ምንም 
ጥርጥር የለውም፤ ይባስ ብሎም እንደ ጭቆና የሚያዩትም 
ይኖራሉ:: እንደፈለገው ሲዝረከረክ የኖረ ሰው ድንገት 
ሥነ ሥርዓት ያዝ፣ ሰልጥን ሲባል እንደ ጭቆና ሊያየው 

ይችላል:: ዳሩ ግን ይህ መብት አይደለምና ማስተማሩ 
ብቻ ሳይሆን ቅጣቱም ተጠናክሮ ሊቀጥል ይገባል:: 
የምንለማመደው በቅጣት ካልሆነ በስተቀር በምክር 
የምንሰማ አልሆነም! እስከ መቼ የኋላቀርነት ምሳሌ ሆነን 
እንኖራለን?

ከዚህ ምስጋና በኋላ ግን አንድ ሊቀረፍ ያልቻለ፣ 
እስከ አሁንም አጀንዳ ሲሆን ያላየሁት፣ ብዙዎችም እንደ 
ችግር ያላዩት አንድ ትልቅ ኋላቀርነት አለ:: ይሄውም 
የአሽከርካሪዎች ቅጥ ያጣ ጡሩንባ (ክላክስ) መልቀቅ ነው! 
በተለይም እንደ ሃይገር፣ አንበሳ ባስ እና ሌሎች ከበድ ያሉ 
ተሽከርካሪዎች የሚያንባርቁት ክላክስ አካባቢ ያናውጣል፤ 
የጆሮ ታምቡር ይበጥሳል::

አንድ አሽከርካሪ ለምን ክላክስ እንደሚያርግ 
ይገባኛል፤ የክላክስን አስፈላጊነትም ጠንቅቄ አውቃለሁ:: 
መቼና የት እንደሚደረግ ግን ሕግና ሥርዓት አለው:: 
በትክክል በሕግና ሥርዓቱ መሠረት ብቻ ይሂዱ ባይባልም፤ 
ቢያንስ ክላክስ ለማድረግ የሚያስገድድ ምክንያት መኖር 
አለበት:: የትራፊክ መብራት የያዘው ተሽከርካሪ ላይ ያን 
ያህል ማንባረቅ ምን ይሉታል? የትራፊክ መብራት ጥሶ 

እንዲሄድለት ነው? ለመሆኑ ከፊቱ ያሉ ተሽከርካሪዎች 
የቆሙት መሄድ ጠልተው መስሎት ይሆን? እዚያ 
የቆመው ሊዝናና ነው?

አንዳንድ ቸልተኛ አሽከርካሪ እንደሚኖር ግልጽ ነው:: 
መሄድ እየቻለ፣ ስልክ ሲጎረጉር ወይም አንገቱን አሾልኮ 
ከሌላ አሽከርካሪ ጋር እያወራ የሚቆም ሊኖር ይችላል:: 
ለዚህ ክላክስ ማድረግ ተገቢ ነው:: ዳሩ ግን በሆነ አጋጣሚ 
መንገድ ተዘጋግቶ፣ መሄጃ አጥተው የቆሙ ተሽከርካሪዎች 
ላይ በረጅሙ ማንባረቅ የጤና ነው?

ብዙ አሽከርካሪዎች አካባቢን የሚያናውጥ ክላክስ 
የሚያደርጉት በብስጭት ነው:: በመንገዱ መዘጋጋት 
በመናደድ ነው:: ልክ አንዳንድ ሰዎች ሲናደዱ ዕቃ 
እንደሚሰብሩት ማለት ነው:: ለረጅም ደቂቃዎች መቆሙ 
ስልችት ይለዋል፣ ይህኔ እልሁን የሚቆጣው በረጅሙ 
ክላክስ በማንባረቅ ነው:: በእግረኛ መንገዱ ላይ የሚሄዱ 
ሰዎች የጤና ጉዳይ አያሳስበውም:: አያሳስበውም ብቻ 
ሳይሆን ‹‹ምናባታቸው!›› ሊል ይችላል:: መንገዱን 
የዘጉበት እነርሱ የሆኑ ይመስል እልህ መወጫ 
ያደርጋቸዋል:: በተለይም አሁን በተሰራው የኮሪደር 
መናፈሻዎች ላይ ደግሞ ብዙ ሰዎች አሉ:: ሰላምና ፀጥታ 
ለማግኘት ብለው ነው ከዚህ ቦታ ላይ የሄዱ:: ስለዚህ 
ያንን ሰቅጣጭ የሚያንባርቅ ክላክስ ሁለቱንም ጆሯቸውን 
ሸፍነው፣ ፊታቸውን ጨፍግገው ለመከላከል ይሞክራሉ 
ማለት ነው:: ድንገት በጮኸው ክላክስ ጆሯቸው ላይ 
‹‹ጭውውውው!›› ሲልባቸው ይቆያል ማለት ነው:: 
‹‹ዋውው! ለካ ሀገራችንንን እንደዚህ ማሳመርና ማሠልጠን 
ይቻላል!›› እያሉ ሲያደንቁ የነበሩ ሰዎች በድንገት ‹‹ኤጭ!›› 
ለማለት ይገደዳሉ ማለት ነው:: ቀጥሎም ‹‹መቼ ይሆን 
የምንሰለጥን?›› እያሉ ለማማረር ይገደዳሉ ማለት ነው:: 
ምክንያቱም ንጹህ አየርና ፀጥታ ለማግኘት የሄደ ሰው 
የጆሮ ታምቡር የሚበጥስ ክላክስ ሲጮህበት ራስ ምታት 
ሁሉ ሊነሳበት ይችላል::

  ይህ እንዳይሆን የማያወላዳ ቅጣት መጀመር አለበት:: 

ለሥልጣኔ ገና ብዙ ይቀረናል:: ነገሮችን የምንተወው 
በምክርና በማሰብ ሳይሆን በቅጣት ሆኗል:: የትራፊክ 
መብራት የያዘው ተሽከርካሪ ላይ የሚያንባርቅ አሽከርካሪ 
ቢቀጣ እስኪ ምኑ ያሳዝናል? ለምሳሌ፤ ሰው የገጨ 
አሽከርካሪ ያሳዝናል:: ምክንያቱም በግዴለሽነት ወይም 
ከአቅም በላይ በሆነ ችግር እንጂ ሆን ብሎ ሰው የሚገጭ 
አይኖርም:: ስለዚህ ‹‹እንዲያው ምን አዘዘበት?›› ብለን 
ልናዝንለት እንችላለን:: ሆን ብሎ አካባቢን የሚረብሽ ሰው 
ግን ምንም ቢቀጣ ሆን ብሎ ነውና ያደረገው አያሳዝንም:: 

ይህንን ስል ምናልባት ‹‹ክላክስ ማስጮህ ይህን ያህል 
ትልቅ ጉዳይ ሆኖ ነው ወይ?›› ያሰኝ ይሆናል:: አዎ! ትልቅ 
ጉዳይ ነው:: አደገኛ የድምጽ ብክለት ያልታወቀበት አደገኛ 
ነቀርሳ ነው:: በዓይን የማይታይ የጤና ጉዳት ያለው ነው:: 
ሲቀጥል የትራፊከ መብራት የያዘው ተሽከርካሪ ላይ 
ማንባረቅ ቢከለከል ለአሽከርካሪው ምን ጉዳት አለው? 
ያለአግባብ ክላክስ የሚያደርግ አሽከርካሪ ቢተወው 
ምን ይጎዳል? በረጅሙ ክላክስ ስላንባረቀ ከፊቱ ያለው 
ተሽከርካሪ ክንፍ አውጥቶ ይበራል ወይ? ይሄ መጥፎ 
ልማድ ከወዲሁ መቀረፍ አለበት! 

  ቢቻል ቢቻል ነገሮችን ያለምንም ቅጣት ብንተዋቸው 
መልካም ነበር:: ለምሳሌ፤ በዜብራ ላይ መሻገር ለረጅም 
ዘመን የኖረ፣  ማንም ሰው ሊያውቀውና ሊተገብረው 
የሚገባ ነበር:: በእግረኛ መንገድ ላይ ባለመሄድ መቀጣት 
አሳፋሪ ነው:: ቆሻሻ መንገድ ላይ ጥለሃል ተብሎ መቀጣት 
ሊያሳፍረን ይገባል:: የተከለከሉ ነገሮችን ሁሉ ቅጣት 
በመፍራት ሳይሆን በጨዋነትና በሰዋዊነት ልንተዋቸው 
ይገባ ነበር:: 

ዳሩ ግን እዚህ ላይ መድረስ ስላልቻልን ልክ 
የሚያስገባን ቅጣት ሆኗል:: ስለዚህ ‹‹ዋው!›› የተባለለትን 
የኮሪደር ልማት፣ ‹‹አውሮፓን እዚሁ አየናት!›› የተባለለትን 
ንጹህ አካባቢ፤ አንዳንድ ኋላቀር ድርጊቶች ‹‹ኤጭ!›› 
ሊያስብሉን አይገባም:: ስለዚህ የአሽከርካሪዎች ቅጥ ያጣ 
አካባቢ የሚያናውጥ ክላክስ ትኩረት ሊሰጠው ይገባል! 

በጋዜጣው ሪፖርተር
  
ሩሲያ አብዛኞቹን የጦር መርከቦቿን ያካተተ ልምምድ 

ጀመረች። 
  ሩሲያ ባህር ኃይል አብዛኞቹን የጦር መርከቦቿን 

በመጠቀም በአርክቲክ፣ በፓሲፊክ እንዲሁም በባልቲክ እና 
በካስፒያን ባህሮች ልምምድ ማድረግ መጀመሯን የሩሲያ 
መከላከያ ሚኒስቴር ትናንትና አስታውቋል።

  ወታደራዊ ተንታኞች ሩሲያ በዓለም በጠንካራ የባህር 
ኃይል ከአሜሪካ እና ከቻይና ቀጥሎ በሶስተኛ ደረጃ ላይ 
ያስቀምጧታል። ሩሲያ በቂ የሚባል ኑክሌር ተሸካሚ ባህር 
ሰርጓጅ መርከቦችም ባለቤት ነች።

  20 ሺ ወታደሮች እና 300 መርከቦችን የሚያካትተው 
የሩሲያ ልምምድ የባህር ኃይሉን ዝግጁነት እና አቅም በሁሉም 
ደረጃ ለመለካት እንደሚጠቅም ሚኒስቴሩ አክሎ ገልጿል።

   ሚኒስቴሩ እንደገለጸው ልምምዱ የጸረ-አውሮፕላን 
ሚሳይል፣ ከባድ መሣሪያ፣ የጸረ-ባህር ሰርጓጅ መርከብ 
መሣሪያ አጠቃቀም ጨምሮ 300 የውጊያ ልምምዶችን 
ያካትታል።

ሩሲያ አብዛኞቹን የጦር መርከቦቿን ያካተተ 
ልምምድ ጀመረች

  "የሩሲያ ባህር ኃይል የተለያዩ አደረጃጀቶች በሰሜን 
የልምምድ ቀጣናዎች፣ በፓሲፊክ እና በባልቲክ እንዲሁም 
በካስፒያን ባህር በታቀደው መሠረት ልምምድ ማካሄድ 
ጀምረዋል" ብሏል ሚኒስቴሩ።

  ሚኒስቴሩ እንደገለጸው በዚህ ልምምድ 300 መርከቦች 
እና ጀልባዎች፣ ሰርጓጆች እና ደጋፊ መርከቦች፣ 50 የጦር 
ጀቶች እና ከ200 በላይ ወታደራዊ ቡድኖች እና ልዩ 
መሣሪያዎች በልምምዱ ይካተታሉ።

  በጥቁር ባህር ያለው የሩሲያ የባህር ኃይል ጦር 
ፕሬዚደንት ፑቲን በሺዎች የሚቆጠር ጦር ወደ ዩክሬን ከላኩ 
ጀምሮ በልምምዶች ላይ ተሳትፎ አያውቅም።

  ፕሬዚደንት ፑቲን የሩሲያ የባህር ኃይል ቀን 
ባለፈው ቅዳሜ እለት በተከበረበት ወቅት ዋሸንግተን ወደ 
ጀርመን የረጅም ርቀት ሚሳይል የምትልክ ከሆነ ሩሲያም 
ምዕራባውያንን ለመምታት በሚያስችል ርቀት ላይ ሚሳይል 
እንደምታስቀምጥ አሜሪካን አስጠንቅቀዋል።

  ሩሲያ በዩክሬን ልዩ ያለችውን ዘመቻ ከጀመረች ወዲህ 
ብቻዋን እና ቻይና እና ደቡብ አፍሪካን ጨምሮ ከአጋሮቿ ጋር 
በመሆን ብዙ ወታደራዊ ልምምዶችን አካሂዳለች።

በጋዜጣው ሪፖርተር

በፔሩ የሚወሰልቱ ሰዎችን አድኖ የሚይዘውና በሴቶች 
ብቻ የተዋቀረው ቡድን የመገናኛ ብዙሃንን ቀልብ ስቧል። 
ራሳቸውን “ፎኒክስ ስኳድ” ብለው የሚጠሩት የቡድኑ 
አባላት ከደንበኞቻቸው የሚቀርብላቸውን ጥያቄ ተቀብለው 
በሰአታት ውስጥ ወሳኝ መረጃን የማቅረብ ክህሎት አላቸው 
ተብሏል።

  “ፎኒክስ ስኳድ” በደቡብ አሜሪካዋ ሀገር ባለፉት 
ሁለት አስርት ዓመታት በተለያዩ መሣሪያዎችና ብልሃት 
የተሞላባቸው ዘዴዎች ከ10 ሺህ በላይ ለሚሆኑ ጥያቄዎች 
ፈጣን ምላሽ መስጠቱን ጀሲካ ሜሊና የተባለችው የቡድኑ 
መሪ ትናገራለች።

  የትዳር አጋራቸው ታማኝነት የሚከነክናቸው የፔሩ 
ነዋሪዎች ወደነጀሲካ ቢሮ በመምጣት አጣሩልኝ ብሎ በጠየቀ 
በሠአታት ውስጥ ምላሽ እንደሚያገኙም ነው የተገለጸው።

የሚወሰልቱ ሰዎችን የሚያድነው የሴቶች የስለላ 
ቡድን - “ፎኒክስ ስኳድ”

  የቡድኑ አባላት ድብቅ ካሜራዎችን እና የቆዩ የስለላ 
ሥራ ጥበቦችን ይጠቀማሉ፤ ጉዳዩ ከበድ ያለ ከመሰላቸውም 
ድሮን እስከመጠቀም ይደርሳሉ። 

  “ፎኒክስ ስኳድ” የውስልትና አጣሩልኝ ጥያቄ የሚያቀርቡ 
ወንዶችንም ሆነ ሴቶች ያለአድልኦ የሚያስተናግዱ ቢሆንም 
ሁሉም አባላቱ ሴቶች ናቸው።

   “የራሴን የስለላ ቡድን ሳቋቁም ሴቶችን ብቻ በአባልነት 
ለማካተት የወሰንኩት ሴቶች የተሻለ ውጤት እንደሚያመጡ 
ስላመንኩ ነው” ትላለች መስራቿ ጀሲካ ሜሊና ከላ ሪፐብሊካ 
ጋዜጣ ጋር ባደረገችው ቆይታ።

  ሴቶች ምንም ሳይታወቅባቸው፤ ገጽታቸውን በፍጥነት 
ቀያይረው ውስብስብ የሚመስልን ነገር በፍጥነት መፍታት 
እንደሚችሉም በማከል።

  “ፎኒክስ ስኳድ” የተቋቋመው ፍቺ እየፈለጉ ለፍርድ ቤት 
የሚያቀርቡት ታማኝነት ያለው ማስረጃ ያጡ ሰዎችን ችግር 
ለመፍታት ነው።

አንድ አሽከርካሪ ለምን 
ክላክስ እንደሚያርግ ይገባኛል፤ 

የክላክስን አስፈላጊነትም 
ጠንቅቄ አውቃለሁ:: መቼና 
የት እንደሚደረግ ግን ሕግና 

ሥርዓት አለው



ዓለማሁ ግዛው

በኢትዮጵያ በሁሉም ክልሎች፣ ከተማ አስተዳደሮችና 
ከፍተኛ የመንግሥት  ትምህርት ተቋማት ውስጥ በርካታ 
የስቴድየም ግንባታዎች ተጀምረው አብዛኞቹ መጠናቀቅ 
አልቻሉም፡፡ ግንባታቸውም ይከወንበታል ተብሎ 
ከሚቀመጠው ንድፍ ወጪና የጊዜ ገደብ ውጭ ሆነው 
ይገኛሉ፡፡  

  ግንባታቸው በፍጥነት እንዲጠናቀቅ መንግሥት 
ትኩረት ሰጥቶ እየሠራባቸው ከሚገኙ ስቴድየሞች መካከል 
ዋነኛው በአዲስ አበባ እየተገነባ የሚገኘው ብሔራዊ 
ስቴድየም ነው፡፡ በተለያዩ ምክንያቶች ግንባታው በታቀደው 
ጊዜ መጠናቀቅ ያልቻለው ይህ ግዙፍ ስቴድየም በፍጥነት 
እንዲጠናቀቅ በቅርቡ የባህልና ስፖርት ሚኒስትር ሆነው 
የተሾሙት ወይዘሮ ሸዊት ሻንካ አቅጣጫ አስቀምጠዋል፡፡

  ሚኒስትሯ ሐምሌ 22 2016 ዓ.ም የስቴድየሙ 
ግንባታ የሚገኝበትን ደረጃ ከጎበኙ በኋላ፣ ሥራው 
በፍጥነትና ደረጃውን በጠበቀ መልኩ ተገንብቶ መጠናቀቅ 
እንደሚኖርበት አቅጣጫ አስቀምጠዋል፡፡ ሚኒስትሯ 
ከመስርያ ቤቱ ከፍተኛ የሥራ ኃላፊዎች ጋር በመሆን 
አጠቃላይ የሥራ አፈጻጸሙን በመገምገም ከግንባታ 
አማካሪዎችና ተቋራጮች ጋር በቀጣይ የግንባታ ሂደት ዙሪያ 
ውይይት አድርገዋል፡፡   በዚህም መሠረት በስቴድየሙ 
ግንባታ ላይ ለአሠራር መሰናክልና ለአፈጻጸሙ ችግር የሆኑ 
ነገሮችን አስቸኳይ መፍትሔ በመስጠት በተቀመጠለት 
ጊዜ እንዲጠናቀቅ ማሳሰቢያ ሰጥተዋል፡፡  የውጭ 
ምንዛሪን የማይጠይቁና በሀገር ውስጥ ተቋራጮች አቅም 

ይህ ቦታ 
ለማስታወቂያ ክፍት ነው!ስፖርት

አዲስ ዘመን

ረ
ቡ

ዕ

አዲስ ዘመን   ረቡዕ ሐምሌ 24 ቀን 2016 ዓ.ም

የብሔራዊ ስቴድየም ግንባታን ለማጠናቀቅ አዲስ አቅጣጫ ተቀምጧል

መሠራት የሚችሉ ሥራዎች ተለይተው ሥራው መጀመር 
እንደሚኖርበትም ተናግረዋል፡፡

  ቀደም ሲል የስቴድየሙ ግንባታ በተያዘለት ጊዜ 
አለመጠናቀቅ ምክንያት ተብለው ከተቀመጡ ጉዳዮች 
መካከል የውጭ ምንዛሪ እጥረት፣ ከይዞታ ማስከበር ጋር 
የተያያዙ ጉዳዮችና የግንባታ እቃዎች ዋጋ መጨመር ዋንኞቹ 
እንደሆኑ ይታወቃል፡፡

  የስቴድየሙ ግንባታ የተጀመረው በ2008 ዓ.ም ሲሆን 5 
ነጥብ 7 ቢሊዮን ብር በጀት ተይዞለት የመጀመሪያው ምዕራፍ 

ግንባታ ተጠናቋል፡፡ ይሁን እንጂ በግንባታ ማሣሪያዎች 
መወደድና በውጭ ምንዛሪ እጥረት የተነሳ ግንባታው በተለያየ 
ጊዜ ሲቋረጥ ቆይቷል፡፡ ግንባታውን በዋናነት የሚያከናውነው 
የቻይናው መንግሥታዊ ተቋራጭ በኮቪድ-19 ወረርሽኝ 
ወቅት በተስተዋለው የዋጋ ግሽበት ተጨማሪ 19 ቢሊዮን ብር 
በመጠየቁ ሌላ አማራጭ ማየት ግድ ብላል፡፡ 

  የስቴድየሙ ሁለተኛ ምዕራፍ ግንባታ ጣሪያ ማልበስ፣ 
ወንበር ገጠማ፣ የሰው ሰራሽ ሐይቅ ግንባታ፣ ዘመናዊ 
የደህንነት ካሜራ ገጠማ፣ የመኪና ማቆሚያ ቦታዎች 

ግንባታ፣ የተጫዋቾች መለማመጃ ሜዳና ሌሎች ተጫማሪ 
ሥራዎችን አካቶ እንደሚሠራ ሚኒስትሯ በጉብኝታቸው 
ወቅት ተመልክተዋል፡፡ በዚህም መሠረት የሎት አንድ 
ውልና ተያያዥ ሰነዶች መቅረብ እንዳለባቸውና  የሎት 
ሁለት የጨረታ ሰነድ ተዘጋጅቶ መውጣት እንደሚኖርበት 
ገልጸዋል፡፡ በመሆኑም ፕሮጀክቱ በተያዘለት ጊዜ 
እንዲጠናቀቅ በየጊዜው የመስክ ምልከታና ጥብቅ ክትትል 
እንደሚደረግለት አስረድተዋል፡፡

  ከዚህ ቀደም የኢፌዴሪ ባህልና ስፖርት ሚኒስቴር 
የ2016 ዓ.ም የመጀመሪያው አምስት ወራት እቅድ 
አፈጻጸሙን በገመገመበት ወቅት የስቴድየሙን ሥራ 
ለማጠናቀቅ ከተባበሩት አረብ ኤምሬትስ ተቋራጭ ጋር 
የውል ስምምነት መግባቱን ገልጾ ነበር፡፡ በወቅቱ ግንባታውን 
ለማጠናቀቅ ያስፈልጋል የተባለው 64 ሚሊዮን የአሜሪካን 
ዶላር ሲሆን ከተባበሩት አረብ ኤምሬቶች 50 ሚሊዮን ዶላር 
በድጋፍ መልክ መገኘቱ ይፋ ቢደረግም ግንባታው ሊጠናቀቅ 
አልቻለም፡፡ 

  በ48 ነጥብ 8 ሄክታር ላይ የሚገነባው ብሔራዊ 
ስቴድየም የፊፋን እና የኦሊምፒክ ደረጃን ባሟላ መልኩ 
የሚገነባ ሲሆን፣ በወንበር 62 ሺህ ተመልካች የመያዝ 
አቅም ይኖረዋል ተብሎ ይጠበቃል፡፡ ከስቴድሙ ውጪ 3 
ሺህ 231 ተመልካች መያዝ የሚያስችሉ ተጨማሪ የእግር 
ኳስ መለማመጃ ሜዳዎችንም ያካትታል፡፡ የቅርጫት ኳስ 
ቮሊቦል፣ የሜዳ ቴኒስ፣ የባድሚንተን እና የዋና ገንዳዎችን 
የሚያካትትም ይሆናል፡፡ በተጨማሪም 3 ሺህ 500 
ተሽከርካሪዎችን ማቆም የሚችልና የሄሊኮፍተር ማረፍያ 
ቦታዎችንም ይይዛል፡፡  

የብሔራዊ ስቴድየሙን ግንባታ በፍጥነት ለማጠናቀቅ የሚደረገው ጥረት ቀጥሏል፣

